
Shri Skanda Saptashati

શ્રીસ્કન્દસપ્તશતી

અનુક્રમણિકા
૧. શ્રીસ્કન્દસપ્તશતી-પૂર્વાઙ્ગમ્  ।
૧.૧ સઙ્કલ્પઃ ।
૧.૨ શ્રીસુબ્રહ્મણ્ય-માલામન્ત્રઃ ।
૧.૩ સુબ્રહ્મણ્ય-પઞ્ચદશાક્ષરી-મન્ત્રઃ ।
૨. શ્રીસ્કાન્દપુરાણ-લઘુશઙ્કરસંહિતાયાં સપ્તશતીસ્તોત્રમ્ ।
૨.૧ ગૌરીવિવાહઃ પ્રથમોઽધ્યાયઃ ।
૨.૨ કુમારસમ્ભવઃ દ્વિતીયોઽધ્યાયઃ ।
૨.૩ પ્રણવોપદેશઃ તૃતીયોઽધ્યાયઃ ।
૨.૪ તારકાસુરવધઃ ચતુર્થોઽધ્યાયઃ ।
૨.૫ શ્રીવીરબાહુદૂતઃ  પઞ્ચમોઽધ્યાયઃ ।
૨.૬ ભાનુકોપવધઃ ષષ્ઠમોઽધ્યાયઃ ।
૨.૭ સિંહમુખવધઃ   સપ્તમોઽધ્યાયઃ ।
૨.૮ શૂરસંહાર અષ્ટમોઽધ્યાયઃ ।
૨.૯ શ્રીદેવસેના-વિવાહઃ નવમોઽધ્યાયઃ ।
૨.૧૦ શ્રીવલ્લીવિવાહઃ દશમોઽધ્યાયઃ ।
૨.૧૧ શ્રીત્યાગરાજમહિમા એકાદશોઽધ્યાયઃ ।
૨.૧૨ દક્ષચરિતં દ્વાદશોઽધ્યાયઃ ।
૨.૧૩ દક્ષયજ્ઞઃ ત્રયોદશોઽધ્યાયઃ ।
૨.૧૪ ઉપદેશકાણ્ડે કૈલાસવર્ણના ચતુર્દશોઽધ્યાયઃ ।
૨.૧૫ ઉપદેશકાણ્ડે ભસ્મધારણપ્રભાવઃ પઞ્ચદશોઽધ્યાયઃ ।
૨.૧૬ ઉપદેશકાણ્ડે રુદ્રાક્ષમહિમા ષોડશોઽધ્યાયઃ ।
૨.૧૭ ઉપદેશકાણ્ડે પઞ્ચાક્ષરમહિમા સપ્તદશોઽધ્યાયઃ ।
૨.૧૮ ઉપદેશકાણ્ડે મુક્તિફલપ્રદાનં અષ્ટાદશોઽધ્યાયઃ ।

પ્રાર્થના
ગણેશં નન્દિનં વાણીં  સોમાસ્કન્દં શિવં ગુરૂન્ ।
દ્વૈપાયનમગસ્ત્યઞ્ચ નત્વા સ્કન્દમુદીરયેત્ ॥
કવિત્વ-વારાશિ-નિશાકરાભ્યાં દારિદ્ર્ય-દાવામ્બુદ-માલિકાભ્યામ્ ।
દૂરીકૃતાનમ્ર-વિપત્તિદાભ્યાં નમો નમઃ શ્રીગુરુપાદુકાભ્યામ્ ॥
નતા યયોઃ શ્રીપતિતાં સમીયુઃ કદાચિદપ્યાશુ દરિદ્રવર્યાઃ ।
મૂકાશ્ચ વાચસ્પતિતાં હિ તાભ્યાં નમો નમઃ શ્રી ગુરુપાદુકાભ્યામ્ ॥
કામાદિ-સર્પવ્રજ-ભઞ્જિકાભ્યાં વિવેકવૈરાગ્ય-નિધિપ્રદાભ્યામ્ ।
બોધપ્રદાભ્યાં દ્રુતમોક્ષદાભ્યાં નમો નમઃ શ્રીગુરુપાદુકાભ્યામ્ ॥
સ્વાર્ચાપરાણાં અખિલેષ્ટદાભ્યાં સ્વાહાસહાયાક્ષ-ધુરન્ધરાભ્યામ્ ।
સ્વાન્તાચ્છ-ભાવપ્રદ-પૂજનાભ્યાં નમો નમઃ શ્રીગુરુપાદુકાભ્યામ્ ॥
અજ્ઞાન-તિમિરાન્ધસ્ય જ્ઞાનાઞ્જન-શલાકયા ।
ચક્ષુરુન્મીલિતં યેન તસ્મૈ શ્રી ગુરવે નમઃ ॥
ૐ શ્રી ગુરુ-ચરણારવિન્દાભ્યાં નમઃ ।
ૐ શ્રી સદ્ગુરુ-ચરણારવિન્દાભ્યાં નમઃ ।
ૐ શ્રી પરમગુરુ-ચરણારવિન્દાભ્યાં નમઃ ।
ૐ શ્રી પરાપરગુરુ-ચરણારવિન્દાભ્યાં નમઃ ।
ૐ શ્રી પરમેષ્ઠિગુરુ-ચરણારવિન્દાભ્યાં નમઃ ।
ૐ સ્વરૂપ-નિરૂપણ-હેતવે શ્રીગુરુભ્યો નમઃ ।

૧.શ્રીસ્કન્દસપ્તશતી-પૂર્વાઙ્ગં

૧.૧ સઙ્કલ્પઃ
શુક્લામ્બરધરં વિષ્ણું શશિવર્ણં ચતુર્ભુજમ્ ।
પ્રસન્નવદનં ધ્યાયેત્ સર્વવિઘ્નોપશાન્તયે ॥
પ્રાણાયામઃ
ૐ ભૂઃ ભૂર્ભુવસ્સુવરોં

શિવશમ્ભોરાજ્ઞયા પ્રવર્તમાનસ્ય શુભે શોભને મુહૂર્તે આદ્ય
બ્રહ્મણઃ દ્વિતીયપરાર્ધે શ્વેતવરાહકલ્પે અષ્ટાવિંશતિતમે   કલિયુગે પ્રભવાદિ-ષષ્ટિ-
સંવત્સરાણાં મધ્યે ——-નામ સંવત્સરે ————

અયને ————ઋતૌ ———માસે ————-પક્ષે
—- શુભતિથૌ —– વાસરસંયુક્તાયાં, શુભયોગ
શુભકરણ સકલવિશેષણ-વિશિષ્ટાયાં અસ્યાં શુભતિથૌ,
મમોપાત્ત-સમસ્ત-દુરિત-ક્ષયદ્વારા શ્રીપરમેશ્વર-પ્રીત્યર્થં
શ્રીવલ્લીદેવસેનાસમેત-શ્રીસુબ્રહ્મણ્ય-ઇચ્છાક્રિયાજ્ઞાન-
શક્તિસ્વરૂપ-સ્કન્દ-પ્રીત્યર્થં
અસ્માકં સર્વેષાં સહકુટુમ્બાનાં ક્ષેમસ્થૈર્ય-વીર્યવિજય-આયુરારોગ્ય-
ઐશ્વર્યાભિવૃદ્ધ્યર્થં સર્વપાપ-નિવૃત્ત્યર્થં
ધનકનક-વસ્તુવાહનાદિ-સર્વમઙ્ગળાવાપ્ત્યર્થં
સકલ-સૌભાગ્ય-સૌમઙ્ગળ્યતા -સિદ્ધ્યર્થં
શ્રીવલ્લીદેવસેનાસમેત-શ્રીસુબ્રહ્મણ્ય-પ્રસાદાનુગ્રહપ્રાપ્ત્યર્થં
શ્રીજ્ઞાનસ્કન્દ-પ્રીત્યર્થં શ્રીસ્કન્દ-સપ્તશત્યભિધાયા
લઘુશઙ્કર-સંહિતાયાઃ પારાયણં કરિષ્યે ॥
અસ્ય શ્રીસુબ્રહ્મણ્ય-સ્કન્દ-કવચસ્તોત્ર-મહામન્ત્રસ્ય
બ્રહ્મ ઋષિઃ, અનુષ્ટુપ્છન્દઃ , શ્રી સુબ્રહ્મણ્યો દેવતા
હ્રાં  બીજં હ્રીં   શક્તિઃ હૂં  કીલકં મમ સર્વાભીષ્ટ-સિદ્ધ્યર્થે જપે વિનિયોગઃ ॥
અથ કરન્યાસઃ ।
ૐ સાં અઙ્ગુષ્ઠાભ્યાં  નમઃ ।
ૐ સીં તર્જનીભ્યાં નમઃ ।
ૐ સૂં મધ્યમાભ્યાં નમઃ ।
ૐ સૈં અનામિકાભ્યાં નમઃ ।
ૐ સૌં કનિષ્ઠિકાભ્યાં નમઃ ।
ૐ સઃ કરતલ-કરપૃષ્ઠાભ્યાં નમઃ ॥
અથ હૃદયાદિન્યાસઃ ।
ૐ સાં હૃદયાય નમઃ ।
ૐ સીં શિરસે સ્વાહા ।
ૐ સૂં શિખાયૈ વષટ્ ।
ૐ સૈં કવચાય હુમ્ ।

ૐ સૌં નેત્રેભ્યો વૌષટ્ । (નેત્રત્રયાય)
ૐ સઃ અસ્ત્રાય ફટ્ ।
ૐ ભૂર્ભુવસ્સુવરોમિતિ દિગ્બન્ધઃ ॥
ધ્યાનમ્ ।
સિન્દૂરારુણમિન્દુકાન્તિ-વદનં કેયૂરહારાદિભિઃ
દિવ્યૈરાભરણૈર્વિભૂષિતતનું   સ્વર્ગાદિ-સૌખ્યપ્રદમ્ ।
અમ્ભોજાભય-શક્તિ-કુક્કુટધરં રક્તાઙ્ગ -રાગાંશુકં
સુબ્રહ્મણ્યમુપાસ્મહે પ્રણમતાં ભીતિ-પ્રણાશોદ્યતમ્ ॥
સુબ્રહ્મણ્યોઽગ્રતઃ પાતુ સેનાની પાતુ પૃષ્ઠતઃ ।
ગુહો માં દક્ષિણે પાતુ વહ્નિભૂઃ પાતુ વામતઃ ॥
શિરઃ પાતુ મહાસેનઃ સ્કન્દો રક્ષેલ્લલાટકમ્ ।
નેત્રે મે દ્વાદશાક્ષશ્ચ શ્રોત્રે રક્ષતુ વિશ્વભૃત્ ॥
મુખં મે ષણ્મુખઃ પાતુ નાસિકાં શઙ્કરાત્મજઃ ।
ઓષ્ઠૌ વલ્લીપતિઃ પાતુ જિહ્વાં પાતુ ષડક્ષરઃ ।
દેવસેનાપતિર્દન્તાન્ ચુબુકં બહુલાસુતઃ ॥
કણ્ઠં તારકજિત્ પાતુ બાહૂ દ્વાદશ-બાહુમાન્ ।
હસ્તૌ શક્તિધરઃ પાતુ વક્ષઃ પાતુ શરોદ્ભવઃ ॥
હૃદયં બ્રહ્મભૂઃ પાતુ કુક્ષિં   પાત્વમ્બિકાસુતઃ ।
ઊરૂ પાતુ ગજારૂઢો જાનુની જાહ્નવીસુતઃ ॥
વિશાખઃ પાતુ જઙ્ઘે  મે પાદૌ ચ શિખિવાહનઃ ।
સર્વાણ્યઙ્ગાનિ  ભૂતેશઃ સપ્તધાતૂંશ્ચ પાવકિઃ ॥
સન્ધ્યાકાલે નિશીથિન્યાં દિવા પ્રાતર્જલેઽગ્નિષુ ।
દુર્ગમે ચ મહારણ્યે રાજદ્વારે સસાધ્વસે ॥
તુમુલે રણમધ્યે ચ સર્વદુષ્ટ-મૃગાદિષુ ।
ચોરાદિ-સાધ્વસેઽભેદ્યે જ્વરાદિ-વ્યાધિ-પીડને ॥
દુષ્ટગ્રહાદિ-ભીતૌ ચ દુર્નિમિત્તાદિ  -ભીષણે ।
અસ્ત્રશસ્ત્ર-નિપાતે ચ પાતુ માં ક્રૌઞ્ચદારણઃ ॥
સુબ્રહ્મણ્યસ્ય કવચં યો વા પઠતિ માનવઃ ।

તસ્ય તાપત્રયં નાસ્તિ સત્યં સત્યં વદામ્યહમ્ ॥
ઇતિ જપેત્ ।
ૐ કાર્ત્તિકેયાય   વિદ્મહે શક્તિહસ્તાય ધીમહિ
તન્નો ગુહઃ પ્રચોદયાત્ ॥
ૐ મહાસેનાય વિદ્મહે ષડાનનાય ધીમહિ
તન્નઃ સ્કન્દઃ પ્રચોદયાત્ ॥
ૐ કુક્કુટધ્વજાય વિદ્મહે વજ્રહસ્તાય ધીમહિ
તન્નઃ સ્કન્દઃ પ્રચોદયાત્ ॥

૧.૨ શ્રી સુબ્રહ્મણ્ય માલામન્ત્રઃ
સ્કન્દક-સૂક્તઃ
માતેકુમારં રક્ષોવધીન્માધેનુરત્યા સારણી
પ્રિયાધનસ્ય ભૂયા એધમાનાસ્સે ગૃહે સ્વાહા
અયં કુમારો જરાન્ધયતુ દીર્ઘમાયુઃ
યસ્વૈત્વં સ્તન પ્રાપ્યાયુર્વચોયશોબલં સ્વાહા

માલામન્ત્રઃ
ૐ નમો ભગવતે સુબ્રહ્મણ્યાય શક્તિહસ્તાય
તારકારયે શરવણોદ્ભવાય ઋગ્યજુસ્સામાથર્વણાય
દેવસેનાપતયે અસુરકુલ-મર્દનાય
દિવ્યાન્તરિક્ષાય યોગાધિપતયે કુરુ કુરુ
ચટચટ શાન્તાય શાન્તરૂપિણે
ષષ્ઠીપ્રિયાય શિવાનનાય વચદ્ભુવે સર્વજ્ઞાન-
હૃદયાય ષણ્મુખાય સુરરાજાય નમઃ ।
જગદ્ભુવં વચદ્ભુવં વિશ્વભુવં
રુદ્રભુવં બ્રહ્મભુવં ભુવોદ્ભવમ્ ।
અણુભિશ્ચ મહદ્ભિશ્ચ નિઘૃષ્વૈઃ સમાયુતૈઃ
કાલૈર્હરિત્વમાપન્નૈઃ ઇન્દ્રાયાહિ સહસ્રયુક્ (ત્ ?)
અગ્નિર્વિભ્રાષ્ટિ   વસનઃ વાયુશ્વેત સિકદ્રુકઃ
સંવત્સરો વિષૂવર્ણૈઃ નિત્યાસ્તેનુચરાસ્તવ
સુબ્રહ્મણ્યોં સુબ્રહ્મણ્યોઁ સુબ્રહ્મણ્યોમ્ ।

જગદ્ભુવં બહુતોહુતં  યજદ્ભુવં નમસ્તે
અસ્તુ વિશ્વભુવે જગદ્ભુભુવોધિપતિઃ સેનાની
મયૂરપ્રિયષડાનનાઙ્ગારઃ  સઞ્જયાહનમસ્તે
અસ્તુ સુખાવહાય સુબ્રહ્મણ્યો બૃહસ્પતે (તેં ?)
સુતાયાસ્ય પદ્ધતયોનેઃ યસ્યાત્માવહને વહતિ
સખ્યાત્તેમાયોષં સખ્યાન્મે માયોષ્ઠાઃ
સાસિ સુબ્રહ્મણ્યે તસ્યાસ્તે દિશઃ પાદઃ
પરોરજાસ્તે પઞ્ચમઃ પાદઃ સાનળષમૂર્જન્દુક્ષ્વ
તેજલન્દ્રિયં બ્રહ્મવર્ચ સમન્દાદ્યં
વિમિમેત્વાપયસ્વતિં  દેવાનાં ધેનુઁ સુદુઘા
મનપ્રસ્પુરન્તિં  ઇન્દ્રસોમં પિબતુક્ષેમોઽસ્તુનઃ

૧.૩ સુબ્રહ્મણ્ય-પઞ્ચદશાક્ષરી-મન્ત્રઃ
અસ્ય શ્રી સુબ્રહ્મણ્ય પઞ્ચદશાક્ષરી-
મહામન્ત્રસ્ય બ્રહ્મા ઋષિઃ ગાયત્રી છન્દઃ
શ્રીસુબ્રહ્મણ્યો દેવતા
ૐ શ્રીં હ્રીં   ક્લીં  બીજં
શરવણભવઃ શક્તિઃ ઐં રં નં લં સૌઃ કીલકં
શ્રીસુબ્રહ્મણ્ય-પ્રસાદસિદ્ધ્યર્થે જપે વિનિયોગઃ ॥
અથ કરન્યાસઃ ।
ૐ શ્રીં હ્રીં   ક્લીં  અઙ્ગુષ્ઠાભ્યાં  નમઃ ।
ૐ ઐં રં નં લં સૌઃ તર્જનીભ્યાં નમઃ ।
ૐ શરવણભવ મધ્યમાભ્યાં નમઃ ।
ૐ શ્રીં હ્રીં   ક્લીં  અનામિકાભ્યાં નમઃ ।
ૐ ઐં રં નં લં સૌઃ કનિષ્ઠિકાભ્યાં નમઃ ।
ૐ સઃ શરવણભવ કરતલ-કરપૃષ્ઠાભ્યાં નમઃ ॥
અથ હૃદયાદિ ન્યાસઃ ।
ૐ સાં હૃદયાય નમઃ ।
ૐ સીં શિરસે સ્વાહા ।
ૐ સૂં શિખાયૈ વષટ્ ।
ૐ સૈં કવચાય હુમ્ ।

ૐ સૌં નેત્રેભ્યો વૌષટ્ । (નેત્રત્રયાય)
ૐ સઃ અસ્ત્રાય ફટ્ ।
ૐ ભૂર્ભુવસ્સુવરોમિતિ દિગ્બન્ધઃ ॥
ધ્યાનમ્ ।
સિન્દૂરારુણં ઇન્દુ-પઙ્કજનિભૈઃ ષડ્ભિર્મુખૈર્ભાસિતં
કારુણ્યામૃત-સ્યન્દિ-સુન્દરતરૈર્ભાન્તં દ્વિષલ્લોચનૈઃ ।
બિભ્રાણં વરમબ્જ-યુગ્મમભયં શક્તિદ્વયં કાર્મુકં
ખડ્ગં ચર્મ પૃષત્કમઙ્કુશગદે વલ્લીશમીક્ષે હૃદિ ॥
અથ લમિત્યાદિ પઞ્ચપૂજા ।
લં પૃથિવ્યાત્મને ગન્ધં કલ્પયામિ ।
હં આકાશાત્મને પુષ્પાણિ કલ્પયામિ ।
યં વાય્વાત્મને ધૂપં કલ્પયામિ ।
રં અગ્ન્યાત્મને દીપં કલ્પયામિ ।
વં અમૃતાત્મને અમૃતં મહાનૈવેદ્યં કલ્પયામિ ।
સં સર્વાત્મને તામ્બૂલાદિ સર્વોપચારપૂજાન્ કલ્પયામિ ॥
મૂલં - ૐ શ્રીં હ્રીં   ક્લીં  ઐં રં નં લં સૌઃ
શરવણભવાય સ્વાહા ઇતિ અષ્ટોત્તરશતં જપં કૃત્વા  સમર્પયેત્

૨. શ્રી સ્કન્દ-સપ્તશતી
ષડાનનં ચન્દ્રસમાનવર્ણં મહામતિં  દિવ્યમયૂરવાહમ્ ।
રુદ્રસ્ય સૂનું સુરસૈન્યનાથં ગુહં સદાહં શરણં પ્રપદ્યે ॥
શ્રીસ્કાન્દપુરાણ-લઘુશઙ્કરસંહિતાયાં સપ્તશતીસ્તોત્રે

૨.૧ ગૌરીવિવાહઃ પ્રથમોઽધ્યાયઃ ।
ૐ હાં કલ્યાણસુન્દરાસનાય નમઃ ।
ૐ હાં કલ્યાણસુન્દરમૂર્તયે નમઃ ।
કુન્દાભં તરુણેન્દુ-ચૂડ-મકુટં કૃષ્ણં મૃગં વામકે ।
દક્ષાલમ્બિ-પતાકયા ગિરિસુતા-હસ્તામ્બુજં બિભ્રતમ્ ॥
ટઙ્કં ચોર્ધ્વકરે ધૃતાભયકરં પદ્મોદ્ભવેનાદૃતમ્ ।

વામે વિષ્ણુસમાશ્રિતં સ્મિતમુખં કલ્યાણદૈવં ભજે ॥
ૐ હાં કલ્યાણસુન્દરાય નમઃ ।
શ્રીગણેશં સમ્પ્રણમ્ય શિવં ગૌરીઞ્ચ ષણ્મુખમ્ ।
રચ્યતે રઙ્ગનાથેન  લઘ્વી શઙ્કરસંહિતા ॥ ૧॥
પુરા કાઞ્ચ્યાં તપસ્યન્તં બ્રહ્માણં પ્રાપ્ય તાપસાઃ ।
પપ્રચ્છુઃ  સ્વતપઃસ્થાનં સોઽપિ નૈમિષમાદિશત્ ॥ ૨॥
યત્ર સંસારચક્રસ્ય નેમિઃ શીર્ણાઽભવત્સ્થલે ।
અન્યત્ર લબ્ધસઞ્ચારા દૃઢા યદ્યપ્યકુણ્ઠિતા ॥ ૩॥
તત્ર ગત્વા તપસ્તીવ્રં તપ્ત્વા તે શુદ્ધમાનસાઃ ।
સહસ્ર-વત્સરમિતં સત્રમારેભિરે તદા ॥ ૪॥
યદૃચ્છયાઽઽગતં સૂતમપૃચ્છન્ સ્કન્દવૈભવમ્ ।
પ્રણમ્ય સ્વગુરું સોઽપિ પ્રવક્તુમુપચક્રમે ॥ ૫॥
દ્વાપરે દ્વાપરે વિષ્ણુર્વેધાશ્ચેશાજ્ઞયા ભુવિ ।
વ્યાસત્વેન મનુત્વેનાપ્યવતીર્ય શ્રુતિસ્મૃતી ॥ ૬॥
સઙ્ગૃહ્ણીતસ્તથૈવાન્યે  મુનયશ્ચ યથોચિતમ્ ।
સૂત્રાદિકં પ્રણિન્યુર્હિ  ધર્માલોપાય સાદરમ્ ॥ ૭॥
મદ્વયં ભદ્વયઞ્ચૈવ બ્રત્રયં વચતુષ્ટયમ્ ।
અનપાલિશિકૂસ્કાનિ પુરાણાનિ દશાષ્ટ ચ ॥ ૮॥
(મદ્વયં - મત્સ્ય,માર્કણ્ડેય । ભદ્વયં - ભાગવત,ભવિષ્ય ।
બ્રત્રયં - બ્રહ્મ, બ્રહ્માણ્ડ, બ્રહ્મવૈવર્ત ।
વચતુષ્ટયમ્ - વરાહ,વિષ્ણુ,વામન,વૈનતેય(ગરુડ) ।
અનપાલિશિકૂસ્કાનિ - અગ્નિ,નારદ, પાદ્મ, લિઙ્ગ , શિવ, કૂર્મ, સ્કાન્દ)
વેદોપબૃંહણાર્થાય વ્યધાદ્-દ્વૈપાયનો મુનિઃ ।
તથૈવોપપુરાણાનિ ચકારાષ્ટાદશૈવ તુ ॥ ૯॥
અષ્ટાદશ-પુરાણેષુ દશ શૈવાનિ તેષ્વપિ ।
સ્કાન્દં લક્ષમિતં તચ્ચ સંહિતા-ષટ્ક-શોભિતમ્ ॥ ૧૦॥
આદ્યા સનત્કુમારીયા દ્વિતીયા વૈષ્ણવી મતા ।
તૃતીયા તુ ભવેત્સૌરી ચતુર્થી સૂતસંહિતા ॥ ૧૧॥

પઞ્ચમી શાઙ્કરી તસ્યાં બહુખણ્ડાશ્ચ તેષુ તુ ।
ખણ્ડં શિવરહસ્યાખ્યં કાણ્ડસપ્તક-મણ્ડિતમ્ ॥ ૧૨॥
તત્ર સમ્ભવકાણ્ડોઽયં સ્કન્દજન્મપરઃ શુભઃ ।
ઉચ્યતે શ્રૂયતાં વિપ્રાઃ સર્વસમ્પત્તિકારકઃ ॥ ૧૩॥
કૈલાસભૂધરે શમ્ભું કદાચિત્સર્વમઙ્ગલા  ।
અબ્રવીત્ત્યક્તુકામા સ્વાં દક્ષાજ્જાતાં તનૂં રહઃ ॥ ૧૪॥
ભગવત્યપરાદ્ધસ્ય દક્ષસ્ય વ્યપદેશતઃ ।
દાક્ષાયણીત્યતો લજ્જે ત્યજેયં તત્તનૂમિતિ ॥ ૧૫॥
અનુજ્ઞાતા ચ તેનાથ હિમવન્મેનયોઃ સુતા ।
ગૌરીતિ નામ્નાઽઽવિર્ભૂય પઞ્ચમેઽબ્દે તપોઽચરત્ ॥ ૧૬॥
સદાશિવસ્તદા શુદ્ધવિદ્યાં સદ્ભ્યો દિશન્નભૂત્ ।
તદાનીં  શૂરપદ્માદિ-પીડિતા દેવતાઃ સમમ્ ॥ ૧૭॥
કૈલાસમીશનિલયં ગત્વા નન્દિ-નિવારિતાઃ ।
સત્યલોકં ગતાઃ પદ્મભુવે દુઃખં ન્યવેદયન્ ॥ ૧૮॥
જિષ્ણોર્ગોમય-લેપિત્વં વહ્નેર્દીપકરાગ્ર્યતામ્  ।
યમસ્ય વૈદ્યતાં રક્ષઃપતેર્ભટ-ધુરીણતામ્ ॥ ૧૯॥
અપ્પતેર્નર્મ-સાચિવ્યં વાયોર્વીજકતાં મૃદુ ।
યક્ષરાજઃ કઞ્ચુકિતામીશાનસ્ય ચ નેતૃતામ્ ॥ ૨૦॥
શ્રુત્વાઽન્યેષાં હીનધર્માન્ વિચાર્ય સુચિરં વિધિઃ ।
દૈવૈઃ સમં વિષ્ણુલોકં ગતો દુઃખં ન્યવેદયત્ ॥ ૨૧॥
તુષ્ટાવ ચ રમાનાથં પુંસૂક્તેન સુરૈઃ સહ ।
તચ્છ્રુત્વા  હરિરપ્યાગાન્મુક્ત્વા દ્રાઙ્ -મૈરવીં  ગુહામ્ ॥ ૨૨॥
કામદહનં
દેવૈર્જ્ઞાપિતવૃત્તશ્ચ વિમૃશ્ય ચિરમીશ્વરમ્ ।
શતરુદ્રીય-જપતોઽતોષયદ્વિબુધૈઃ સમમ્ ॥ ૨૩॥
ન હ્યસ્તિ શતરુદ્રીય-જપાદન્યત્પ્રિયં પ્રભોઃ ।
યતોઽત્ર તસ્ય સાર્વાત્મ્યં વિસ્તરેણ નિગદ્યતે ॥ ૨૪॥
અથ તત્ર મહાદેવ આવિર્ભૂયાચિરાદ્ગુહમ્ ।

ઉત્પાદ્ય તેન દુઃખં વો હરિષ્યામીતિ ચાબ્રવીત્ ॥ ૨૫॥
શ્રુત્વા તદ્વિબુધાઃ સર્વે પુનઃ સમ્ભૂય શાઙ્કરિમ્ ।
લબ્ધું શઙ્કરપાર્વત્યોર્વિવાહાય   ઝષધ્વજમ્ ॥ ૨૬॥
આહૂય બહુધાઽભ્યર્થ્ય સામદાનાદિભિર્નયૈઃ ।
પ્રાહિણ્વઞ્છમ્ભુ-નિકટં સ ચાગાદ્-રતિસંયુતઃ ॥ ૨૭॥
તત્ર ગત્વા નન્દિકેશાનુજ્ઞાતોઽન્તઃ પ્રવિશ્ય ચ ।
પશ્ચિમદ્વારમાર્ગેણ ભગવન્તં દદર્શ હિ ॥ ૨૮॥
જટાધરં વિરૂપાક્ષં ચિન્મુદ્રા-વિલસત્કરમ્ ।
વ્યાઘ્રાજિનોત્તરાસઙ્ગં  વસાનઞ્ચ ગજાજિનમ્ ॥ ૨૯॥
ભૂતિભૂષિત-સર્વાઙ્ગં  રુદ્રાક્ષ-વિલસત્તનુમ્ ।
મન્દસ્મિતેન શિષ્યાણાં સંશયચ્છેદકં ગુરુમ્ ॥ ૩૦॥
સનકાદિ-મુનીન્દ્રેભ્યઃ નિગમાન્તાર્થ-બોધકમ્ ।
દૃષ્ટ્વા ચ સાધ્વસેનૈવ સ્વિન્નાઙ્ગસ્ય  સવેપથોઃ ॥ ૩૧॥
તસ્ય હસ્તાદ્ધનુર્બાણૌ ચ્યુતૌ તત્ક્ષણતો ભુવિ ।
પુનરાદાય સન્ધાય બાણં ધનુષિ શઙ્કરમ્ ॥ ૩૨॥
યદા લક્ષ્યીચકારાઽસૌ તદા તત્કાલવહ્નિના ।
દગ્ધોઽભૂન્મન્મથો દેવાઃ પુનર્વિવ્યથિરે  ભૃશમ્ ॥ ૩૩॥
અથેશ્વરો દેવસઙ્ઘાન્  સમાધાય મનોરથમ્ ।
પૂરયિષ્યે ન ભેતવ્યમિતિ ચોક્ત્વા રતિં  સતીમ્ ॥ ૩૪॥
વિલપન્તીં  ભર્તૃનાશાત્ સાન્ત્વયિત્વા પતિં  તવ ।
પુનરુજ્જીવયિષ્યામીત્યન્તર્ધાનં ગતઃ ક્ષણાત્ ॥ ૩૫॥
તપશ્ચરન્તીં  ગિરિજામનુગૃહ્ણન્ જરત્તનુઃ ।
જગામ ગૌરીશિખરં તયા વિધિવદર્ચિતઃ   ॥ ૩૬॥
તપઃ કિમર્થં ક્રિયત ઇતિ પપ્રચ્છ તાં હરઃ ।
તત્સખીભ્યાં શિવપ્રાપ્ત્યૈ ઇત્યુક્તઃ શઙ્કરં બહુ ॥ ૩૭॥
દૂષયામાસ પાર્વત્યા અનુરૂપો વરો ન સઃ ।
ભવેદિતિ તદા ગૌર્યા પિધાય શ્રોત્રમન્યતઃ ॥ ૩૮॥

ગન્તું વ્યવસિતં તસ્મિન્ક્ષણે તાં વૃષભધ્વજઃ ।
સમાલલમ્બે સ્વં રૂપમાસ્થાય નિયમસ્થિતામ્ ॥ ૩૯॥
વેપમાનાં ચ તન્વઙ્ગીમન્વગૃહ્ણાત્કરગ્રહમ્  ।
શ્વઃ કુર્યામિતિ કૈલાસં ગત્વા સપ્તાઽસ્મરન્મુનીન્ ॥ ૪૦॥
તેઽપિ ક્ષણેન કૈલાસમાગત્ય શિવમસ્તુવન્ ।
પ્રાપ્યાનુજ્ઞાં નન્દિકેશાદુપેતાશ્ચ શિવાન્તિકમ્ ॥ ૪૧॥
સોઽપિ તાન્ માનયન્ ગૌરીગુરુમાશ્રિત્ય તાપસાઃ ।
યુષ્માભિતત્સુતા મહ્યં વરણીયેતિ ચાન્વશાત્ ॥ ૪૨॥
તતસ્તે સ્વકુટુમ્બિત્વ -કૃતાં હિત્વા ત્રપાં મુદા ।
સારુન્ધતીકાઃ સપદિ પ્રાપ્તવન્તો હિમાલયમ્ ॥ ૪૩॥
સત્કૃતાસ્તેન વિધિવદુક્ત્વા શઙ્કર-વૈભવમ્ ।
કન્યાઞ્ચ વરયામાસુર્હિતાય   જગતામમી ॥ ૪૪॥
મેનાઞ્ચારુન્ધતી કિઞ્ચિચ્છઙ્કમાનાં સમાદધે ।
તત ઓમિતિ નીહાર-ભૂધરેણ પ્રતિશ્રુતે ॥ ૪૫॥
શ્વઃ કલ્યાણમિતિ પ્રોચ્ય પ્રભવે ચ ન્યવેદયન્ ।
હિમવાનપિ કલ્યાણમણ્ડપં વિશ્વકર્મણા ॥ ૪૬॥
મુક્તામણિ-પતાકાઢ્યં કારયામાસ વિસ્તૃતમ્ ।
લોકાનામપિ સર્વેષાં પ્રાહિણોલ્લગ્નપત્રિકામ્ ॥ ૪૭॥
પાર્વતીઞ્ચ સુગન્ધાઢ્ય-તૈલેનાભ્યઙ્ગ -મઙ્ગલમ્  ।
અભિષેકં પુરન્ધ્રીભિઃ કારયામાસ ભૂધરઃ ॥ ૪૮॥
ભૂષણૈર્વિવિધૈશ્ચૈતાં   ભૂષયામાસ યત્નતઃ ।
તાભિર્નિવેદિતે   તસ્યા અલઙ્કારઃ કૃતસ્ત્વિતિ ॥ ૪૯॥
બ્રાહ્મેણૈવ વિવાહેન દિત્સંસ્તાં શમ્ભવે ગિરિઃ ।
કૈલાસમગમત્તૂર્ણં આહ્વાનાય મહેશિતુઃ ॥ ૫૦।
નન્દિના ચાભ્યનુજ્ઞાતો મહેશાય ન્યવેદયેત્ ।
તેનોમિતિ સ્વીકૃતે ચ પ્રાપ સ્વં પુરમદ્રિરાટ્ ॥ ૫૧॥
ઈશાજ્ઞયા તદા નન્દી સસ્માર સકલં જગત્ ।
કાલાગ્નિરુદ્ર-મુખ્યાશ્ચ હાટકેશાદયસ્તથા ॥ ૫૨॥

સ્વૈઃ સ્વૈર્ગણૈસ્સહાયાતાસ્તસ્થુઃ પ્રાઞ્જલયોઽગ્રતઃ ।
દશાવતારૈર્વિષ્ણુશ્ચ   વ્યૂહૈર્લક્ષ્મ્યા સહાયયૌ ॥ ૫૩॥
વિધિર્વાણ્યા ચ નવભિઃ પ્રજાપતિભિરાગમત્ ।
ઇન્દ્રાદયશ્ચ દિક્પાલાઃ સ્વૈઃ સ્વૈર્યાનૈઃ સમાગમન્ ॥ ૫૪॥
કટાક્ષિતા મહેશેન સ્વે સ્વે સ્થાન ઉપાવિશન્ ।
અથ બ્રહ્મા ચ વિષ્ણુશ્ચ તં વ્યજિજ્ઞપતાં શિવમ્ ॥ ૫૫॥
ઇમાનિ ભૂષણાન્યેતૈરલઙ્કૃત-તનું પ્રભુમ્ ।
દ્રષ્ટુમિચ્છન્તિ  સર્વેઽપિ તદઙ્ગીકર્તુમર્હસિ  ॥ ૫૬॥
ઇત્યુક્તો ધૂર્જટિસ્તાનિ સમાલભ્ય કરાગ્રતઃ ।
ક્ષણાત્તદિષ્ટ-ભૂષાઢ્યરૂપાં તનુમધારયત્ ॥ ૫૭॥
તૈશ્ચ સર્વાન્ દિવિષદોઽભૂષયત્તત્તદીપ્સિતૈઃ ।
અથાધિરુહ્ય વૃષભં ક્ષણાન્નીહારભૂધરમ્ ॥ ૫૮॥
પ્રાપ શ્રુતિરવૈર્વાદ્ય-રવૈર્જયજયારવૈઃ ।
દેવદાનવ-ગન્ધર્વમુનીન્દ્રૈઃ પરિવારિતઃ ॥ ૫૯॥
પ્રત્યુદ્ગતો હિમાગેન પ્રાદક્ષિણ્યક્રમાત્પુરમ્ ।
પ્રવિશ્ય પૌરનારીભિઃ સ્તૂયમાનયશા યયૌ ॥ ૬૦॥
કલ્યાણ-મણ્ડપદ્વારિ મઙ્ગળાષ્ટક -સત્કૃતઃ ।
અન્તઃ પ્રવિશ્ય તન્મધ્યે દિવ્યં સિંહાસનં   ગતઃ ॥ ૬૧॥
પાર્વતી ચ પુરન્ધ્રીભિર્ગૌરીકલ્યાણપૂર્વકમ્ ।
આનીય સ્થાપિતા તત્ર તતો ડોલાધિરોહણમ્ ॥ ૬૨॥
કર્તુમભ્યર્થિતો   દેવૈરઙ્ગ્યકાર્ષીદ્દયાનિધિઃ  ।
કૃતમાલા-વ્યત્યયશ્ચ મેનયા સહ માતૃભિઃ ॥ ૬૩॥
પાદૌ પ્રક્ષાલ્ય પયસા કૃતનીરાજનઃ પ્રભુઃ ।
કટે માઙ્ગલિકે  સાકં પાર્વત્યા સમુપાવિશત્ ॥ ૬૪॥
અથાદ્રિરાજઃ કન્યાયા દાનં સઙ્કલ્પ્ય મેનયા ।
ક્ષેમાય જગતાં પ્રાદાચ્છમ્ભવે સર્વમઙ્ગલામ્  ॥ ૬૫॥
પ્રત્યગૃહ્ણાદ્યથા વાચમર્થસ્તાં ચન્દ્રશેખરઃ ।
સર્વે લોકા મુમુદિરે શઙ્ખા  ભેર્યશ્ચ દધ્વનુઃ ॥ ૬૬॥

ભૂમિશ્ચોત્તરતો ભુગ્ના દક્ષિણે ચોન્નતાઽભવત્ ।
તદા નિજસમં લોપામુદ્રાજાનિં  મહેશ્વરઃ ॥ ૬૭॥
સમ્પ્રેષ્ય દક્ષિણામાશાં બ્રહ્મણા પ્રાર્થિતઃ   પુનઃ ।
અગ્નૌ જુહાવ વિધિવત્ ચક્રે સપ્તપદીમપિ ॥ ૬૮॥
લાજહોમં ચ નિર્વર્ત્ય કૃતાશીર્વાદમઙ્ગલઃ  ।
ભોજયિત્વા જનાન્ સર્વાન્ કૈલાસં પ્રતિપેદિવાન્ ॥ ૬૯॥
તત્ર પ્રવિશ્ય હોમાદિ-શેષહોમાન્તકર્મણિ ।
નિર્વૃત્તે દેવતાઃ સર્વાઃ લબ્ધાનુજ્ઞા મહેશ્વરાત્ ॥ ૭૦॥
ૐ જય જય સ્કન્દપુરાણે શઙ્કરસંહિતાયાં સમ્ભવકાણ્ડે સ્કન્દસપ્તશત્યાં
ગૌરીવિવાહઃ પ્રથમોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ હાં હ્રીં   સાં ગાય સાયુધાય સશક્તિકાય
સપરિવારાય સવાહનાય સપ્તદશમન્ત્રાત્મકાય
શ્રી કલ્યાણસુન્દરાય તામ્બૂલં-કુઙ્કુમાક્ષત -
પુષ્પ-સધૃત-બિલ્વચ્છદમાહુતિં   સમર્પયામિ નમઃસ્વાહા ।
અનેન દિવ્યમઙ્ગળહોમેન  ગિરિજાહૃદયસ્થિત-
ઝરજાત-પાણ્ડર-મનુજાધિપ-અદ્રિ-તનુજા-વિવાહ-
પારિજાતમોદ-સહજાત-શાતજલજાયુધેશ-શરજાલ-
પાત-દિવ્યમઙ્ગળ -કલ્યાણમહોત્સાહ-
શ્રીકલ્યાણસુન્દરઃ પ્રીયતામ્ ।
જય શ્રીકલ્યાણસુન્દર જય જય
જય પાર્વતીપતે જય જય
જય ગૌરીમનોહર જય જય
જય સકલમઙ્ગળપ્રદ  જય જય
જય સકલકાર્ય-જયપ્રદ જય જય
નમઃ પાર્વતીપતયે હર હર મહાદેવ ॥

૨.૨ કુમારસમ્ભવઃ દ્વિતીયોઽધ્યાયઃ ।
ૐ બાલસ્કન્દાસનાય નમઃ ।
ૐ બાલસ્કન્દમૂર્તયે નમઃ ।
પદ્મસવ્ય-કટિસંયુતવામં પદ્મકાન્તિ-નિભમેકમુખઞ્ચ ।
બાલવૃદ્ધિકરમીશ્વરસૂનું બાલમુન્નતભુજં પ્રણતોઽસ્મિ ॥
ૐ બાલસ્કન્દાય નમઃ ।
સ્વં સ્વં નિલયમાસેદુર્મુનયો વિબુધા નરાઃ ।
સર્વે બભૂવુઃ સન્તુષ્ટા ગૌરીશઙ્કરસઙ્ગમે  ॥ ૭૧॥
અથ ગૌર્યા સહેશાનો રમમાણઃ શિલાદજમ્ ।
દ્વારદેશે પ્રતિષ્ઠાપ્ય શુદ્ધાન્તં પ્રાવિશત્સુખમ્ ॥ ૭૨॥
કાલે બહુતિથે  યાતે દેવા વિષ્ણુમુખાઃ પુનઃ ।
મિલિત્વા ચિન્તયામાસુઃ સ્કન્દોત્પત્તિ-વિલમ્બનાત્ ॥ ૭૩॥
મેરોર્ગુહાં ગતાસ્તે હિ વિચિન્ત્ય વિબુધા દ્રુતમ્ ।
મારુતં પ્રેષયામાસુઃ શિવ-વાર્તોપલબ્ધયે ॥ ૭૪॥
સ ચ ભોગપુરં પ્રાપ્ય પ્રવિશ્યેશાન-મન્દિરમ્ ।
કક્ષ્યાઃ સપ્ત વ્યતીયાય કેનાપ્યનુપલક્ષિતઃ ॥ ૭૫॥
અથાન્તઃ પુરમિચ્છન્ સન્ પ્રવેષ્ટું નન્દિવારિતઃ ।
ભીતઃ પ્રાપ સુરાન્ ભૂયો ન શક્નોમિ શિવાન્તિકમ્ ॥ ૭૬॥
ગન્તુમિત્યબ્રવીચ્ચાપિ તચ્છ્રુત્વા  સર્વદેવતાઃ ।
સમ્ભૂય જગ્મુઃ કૈલાસં સ્તોત્રૈશ્ચેશ્વરમસ્તુવન્ ॥ ૭૭॥
કામારે ત્રિપુરારે કાલારે કાલકૂટવિષભક્ષ ।
શૂરત્રસ્તાનસ્માન્ પાહિ વિભો ષણ્મુખં ચ જનયેતિ ॥ ૭૮॥
અથ પ્રસન્નો ભગવાન્ વદનૈઃ ષડ્ભિરન્વિતઃ ।
ગૌરીમપશ્યન્નેત્રેભ્યઃ ષડ્ભ્યસ્તેજાંસિ  જજ્ઞિરે ॥ ૭૯॥
લલાટાગ્નિ-પ્રભાપુઞ્જમક્ષમાન્વીક્ષિતું સુરાન્ ।
જ્ઞાત્વેશો વહ્નિમાહૂય વાયુના સહ તદ્વહ ॥ ૮૦॥
નિધેહિ સુરનદ્યાં ચેત્યશાત્ સોઽપિ તથાઽકરોત્ ।
યદા શરવણે તેન યત્નેન મહતાઽઽહિતમ્ ॥ ૮૧॥

તદા પદ્મેષુ તેજાંસિ  ષટ્સુ ષટ્ચ પુરાં રિપોઃ ।
ષોઢા બાલવપૂંષ્યાસન્ નેત્રાસેચનકાન્યથ ॥ ૮૨॥
દેવા વિષ્ણુમુખા દૃષ્ટવા રરક્ષુઃ શ્રદ્ધયા શિશૂન્ ।
ષટ્કૃત્તિકાઃ  સમાહૂય સ્તન્યં ચાદાપયદ્ધરિઃ ॥ ૮૩॥
ગુહોઽપિ પ્રીણયંસ્તાસાં મનાંસિ નયનાનિ ચ ।
બહ્વીભિર્બાલલીલાભિરવર્ધત દિને દિને ॥ ૮૪॥
ચન્દ્રમા ઇવ સમ્પૂર્ણઃ કલાભિરુદિતો દિવિ ।
વિઘ્નેન સ્વીયગર્ભસ્ય ક્રુદ્ધયાઽતિતરાં તથા ॥ ૮૫॥
ગૌર્યા તુ દેવતાઃ શપ્તા નિજગર્ભભરાઽસહાઃ ।
યૂયમપ્યનપત્યા હિ યથૈવાહં ભવિષ્યથ ॥ ૮૬॥
ઇતિ શપ્ત્વા ક્રુધા યાન્ત્યા મણયો નૂપુરસ્થિતાઃ ।
નવાપિ વ્યગલંસ્તેષુ તન્મૂર્તિઃ   પ્રતિબિમ્બિતા ॥ ૮૭॥
શિવસ્તુ તાઃ સમાહૂય પ્રેમ્ણાઽપશ્યન્નવાઙ્ગનાઃ  ।
તત્ક્ષણાદેવ તાઃ સર્વાઃ ગર્ભં દધુરુમાપતેઃ ॥ ૮૮॥
ગર્ભનિસ્સરણં માભૂદિતિ શપ્તાસ્તદોમયા ।
સ્વેદોદ્ગમાદજનયન્ ગણનાથાન્ બહૂનિમાઃ  ॥ ૮૯॥
અથ ગર્ભગતૈર્દેવી સ્તુતા શમ્ભુપ્રસાદિતા ।
અન્વગૃહ્ણાદ્રત્નદેવીસ્તાભ્યો જાતા નવાત્મજાઃ ॥ ૯૦॥
વીરબાહુર્વીરધીરો વીરમાર્તાણ્ડ એવ ચ ।
વીરાન્તકસ્તથા વીરરક્ષો વીરપુરન્દરઃ ॥ ૯૧॥
વીરકેસરિસંજ્ઞશ્ચ વીરમાહેશ્વરસ્તથા ।
વીરેન્દ્ર ઇતિ ચ ખ્યાતાઃ તત્તદ્વલ્લીસમા રુચા ॥ ૯૨॥
તાંશ્ચ સ્કન્દ-સહાયાર્થં અનુશાસ્ય મહેશ્વરઃ ।
ગૌર્યા સાકં શરવણં યયૌ પુત્રદિદૃક્ષયા ॥ ૯૩॥
પુત્રષટ્ક-મુખામ્ભોજાલોકનામોદમન્વભૂત્ ।
ઉમા ચાદાત્ જ્ઞાનમયં સ્તન્યં સ્નુતપયોધરા ॥ ૯૪॥
ગાઢાલિઙ્ગન -નિર્વૃત્ત-વપુરૈક્યભૃતે નિજમ્ ।
ષડ્ભિર્મુખૈર્દ્વાદશભિઃ ભુજૈરષ્ટાદશાક્ષિભિઃ ॥ ૯૫॥

યુક્તાય દ્વિપદે તત્ર સમયે યાન્યજીગલન્ ।
પયઃ પૃષન્તિ તત્પાનામુક્તાઃ શાપાન્મુનેસ્સુતાઃ ॥ ૯૬॥
તતસ્તાઃ કૃત્તિકાઃ  શમ્ભુરન્વગૃહ્ણાત્તદાખ્યયા ।
કાર્તિકેય   ઇતિ ખ્યાતિં  લભતાં કૃત્તિકાદિને  ॥ ૯૭॥
ઉપોષ્ય ગુહપૂજાં યે કુર્વન્તિ ભુવિ માનવાઃ ।
તેષાં સર્વાભીષ્ટ-સિદ્ધિર્ગુહેચ્છાતો ભવત્વિતિ ॥ ૯૮॥
અથ સ્કન્દઃ શમ્ભુગૌરીલાલિતોઽઙ્કગતસ્તયોઃ ।
લીલા બહુવિધાશ્ચક્રે  બાલભાવોચિતાઃ શુભાઃ ॥ ૯૯॥
ક્રમેણ વૃષ-સર્પાખુ-સિંહૈર્યુધ્યન્સહાનુગઃ   ।
બ્રહ્મલોકે વિષ્ણુલોકેઽખિલલોકે ચ વજ્રિણઃ ॥ ૧૦૦॥
અથાદ્રીનમ્બુધીંશ્ચૈવ  ભઞ્જયન્ ક્ષોભયંશ્ચ સઃ ।
શિખરાણિ મહામેરોઃ બભઞ્ચ શિશુલીલયા ॥ ૧૦૧॥
દમનાદ્દિગ્ગજાનાં ચ મેરોરુત્પાટનેન ચ ।
ક્રુદ્ધઃ શતમખસ્તેન યોદ્ધુમાગાત્ સુરૈસ્સહ ॥ ૧૦૨॥
ઈશમાયા-વિલસિતં તેષાં બુદ્ધવાઽથ ષણ્મુખઃ ।
પ્રત્યયુધ્યત તૈઃ સાકં મૂર્છયામાસ તાનપિ ॥ ૧૦૩॥
અથ નારદવાક્યેન બૃહસ્પતિરુપેત્ય તમ્ ।
તુષ્ટાવ સોઽપિ પ્રીતઃ સન્ સુરાંસ્તાનુદજીવયત્ ॥ ૧૦૪॥
વરં વૃણીત ચેત્યાહ તે તથોક્તાશ્ચ ષણ્મુખમ્ ।
ઇન્દ્રત્વે વરયામાસુર્ભગવાંસ્તુ દયાનિધિઃ ॥ ૧૦૫॥
શક્રસ્યૈવેન્દ્રતાં સ્વસ્ય સેનાનીત્વમુશન્ પુનઃ ।
પ્રાપ્ય સ્કન્દગિરિં  તત્ર વિશ્વકર્મ-વિનિર્મિતે   ॥ ૧૦૬॥
મણ્ડપે વિબુધૈઃ સિદ્ધૈર્મુનિભિશ્ચાભિષેચિતઃ ।
સૈનાપત્યે સ્થિતઃ સર્વાન્ લોકાન્ પાલયતિ સ્મ સઃ ॥ ૧૦૭॥
ૐ જય જય સ્કન્દપુરાણે શઙ્કરસંહિતાયાં સમ્ભવકાણ્ડે સ્કન્દસપ્તશત્યાં
કુમારસમ્ભવઃ દ્વિતીયોઽધ્યાયઃ ।
સત્યાસ્સન્તુ યજમાનસ્ય કામાઃ ।

ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ હાં હ્રીં   સાઙ્ગાય  સાયુધાય સશક્તિકાય
સપરિવારાય સવાહનાય સપ્તત્રિંશત્મન્ત્રાત્મકાય 
શ્રીબાલસ્કન્દાય તામ્બૂલકુઙ્કુમાક્ષત -
પુષ્પ-સઘૃત-જમ્બૂ-ફલમાહુતિં   સમર્પયામિ નમઃસ્વાહા ।
અનેન દિવ્યમઙ્ગળ  હોમેન વિજૃમ્ભિત -કુસુમ્ભવર્ણ-સ્વર્ણશરીર-
શોભા-પરમ્પરાભઙ્ગિ -ભર્ત્સિત  -બાલરવિદ્યુતિઃ સુરસુન્દરીબૃન્દ-
વિષાદાનલઃ નિજસૌન્દર્ય-નિન્દિત-સુન્દર-કન્દર્પતનુઃ શ્રીબાલસ્કન્દઃ પ્રીયતામ્ ।
જય શ્રીબાલસ્કન્દ જય જય
જય જ્ઞાનસ્કન્દ જય જય
જય ભક્તવત્સલ જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૩ પ્રણવોપદેશઃ તૃતીયોઽધ્યાયઃ ।
ૐ સ્વામિનાથાસનાય નમઃ
ૐ સ્વામિનાથમૂર્તયે નમઃ ।
ઊરુહસ્તં દણ્ડપાણિં  મૌઞ્જી-કૌપીનધારિણમ્ ।
શુક્લયજ્ઞોપવીતઞ્ચ સુપ્રસન્નં સ્મિતાનનમ્ ॥
સિન્દૂરારુણવર્ણઞ્ચ કિઞ્ચિદૂર્ધ્વ-શિખોજ્જ્વલમ્ ।
ભક્તાભીષ્ટપ્રદાતારં સ્વામિનાથમહં ભજે ॥
ૐ અં ઉં મં હ્રીં   સ્વામિનાથાય નમઃ ।
કદાચિન્નારદો નામ ભૂસુરો નારદોપમઃ ।
સોમેનાયજતેશાનં પશોસ્ત્વાલમ્ભન-ક્ષણે ॥ ૧૦૮॥
પ્રાક્કર્મવશતો મેષો બભૂવ ગિરિસન્નિભઃ ।
લોકાનાકુલયન્ સર્વાન્ ચચાર ચ મદાવિલઃ ॥ ૧૦૯॥
વૈકુણ્ઠમપિ ગત્વા સઃ યદા તં ભીષયન્ સ્થિતઃ ।
તદા મુનિગણૈઃ સ્કન્દઃ પ્રાર્થિતો   વીરબાહુના ॥ ૧૧૦॥

આનાય્ય તમુપારુહ્ય ત્રીન્લોકાન્ સઞ્ચચાર સઃ ।
પાદઘાતૈઃ કશાઘાતૈઃ પીડિતઃ પ્રકૃતિં   ગતઃ ॥ ૧૧૧॥
તં સુન્દરાકૃતિં   સ્વસ્ય વાહનત્વેઽપ્યકલ્પયત્ ।
નારદં ચ ગુહઃ પ્રાહ પ્રાર્થયન્તં ક્રતોઃ ફલમ્ ॥ ૧૧૨॥
તવ યજ્ઞેન મે વાહો જાતસ્તેન તવ ક્રતુઃ ।
શતાશ્વમેધૈસ્તુલ્યત્વં ગતો બ્રહ્માર્પણાદ્દ્વિજ  ॥ ૧૧૩॥
યચ્છિવાર્પણમીષચ્ચ ક્રિયતે તદનન્તતામ્ ।
એતીતિ તં વિસૃજ્ય સ્વૈરનુગૈર્વિજહાર   હ ॥ ૧૧૪॥
અથ બ્રહ્મા પ્રદોષે તુ કદાચિદ્દ્રષ્ટુમીશ્વરમ્ ।
કૈલાસમેત્ય પ્રવિશન્નન્તર્મૃત્યુઞ્જયાલયમ્ ॥ ૧૧૫॥
ક્રીડન્તં ષણ્મુખં દ્વારે હ્યનાદૃત્ય યયૌ પુનઃ ।
નિર્ગચ્છન્નપિ સત્કારં ન ચકાર યદા ગુહે ॥ ૧૧૬॥
તદા પપ્રચ્છ તં સ્કન્દઃ કો ભવાન્ કા ચ તે કૃતિઃ  ।
કા વિદ્યા કુત્ર વાસશ્ચેત્યેતત્બ્રૂહિ યથાર્થતઃ ॥ ૧૧૭॥
ઇતિ પૃષ્ટેન વિધિના સ્રષ્ટૃત્વં  વેદવેત્તૃતા ।
સત્યલોકાધિપત્યં ચ વર્ણિતં   સ્વમશેષતઃ ॥ ૧૧૮॥
તર્હ્યેકમુચ્યતાં વાક્યમૃગાદાવિતિ શાઙ્કરિઃ ।
યદાઽપૃચ્છત્તદા પૂર્વં પ્રણવોચ્ચારપૂર્વકમ્ ॥ ૧૧૯॥
વિધિના વક્તુમારબ્ધે તિષ્ઠ તિષ્ઠેતિ તર્જયન્ ।
પપ્રચ્છ ષણ્મુખઃ પૂર્વં ઓઙ્કારાર્થમુદીરય ॥ ૧૨૦॥
સ્વાધ્યાયાધ્યયનં હ્યર્થજ્ઞાનાર્થં તદ્વિના નરઃ ।
સ્થાણુર્ભવેદ્ભારહાર ઇતિ વેદેષુ નિન્દ્યતે ॥ ૧૨૧॥
ઇતિ પૃષ્ટો વિધિસ્તસ્યાપ્યહમેવાર્થ ઇત્યુત ।
યદાઽબ્રવીત્તદેશસ્ય પુત્રસ્તં મૂર્ધ્નિ  કુટ્ટયન્ ॥ ૧૨૨॥
કારાગૃહે ન્યરૌત્સીચ્ચ તત્ક્ષણં વીરબાહુના ।
સૃષ્ટિં  ચ જગતઃ કર્તું સ્વયમારભત પ્રભુઃ ॥ ૧૨૩॥
અથ દેવૈર્જ્ઞાતવૃત્તઃ પ્રાહિણોન્નન્દિનં શિવઃ ।
બ્રહ્માણં મોચયિષ્યન્ સન્ યદા નાઙ્ગ્યકરોદ્ગુહઃ  ॥ ૧૨૪॥

તદા સ્વયં વિના ગૌરીં  સ્કન્દપત્તનમેત્ય તમ્ ।
દ્વિત્રિઃ સામ્ના ચ કોપેનાપ્યુવાચ ગુહમીશ્વરઃ ॥ ૧૨૫॥
બ્રહ્માણં મુઞ્ચ મુઞ્ચેતિ તતો મુક્ત્વા વિધિં  ગુહઃ ।
ન્યવેદયત્તસ્ય દૌષ્ટ્યં પિત્રા પૃષ્ટઃ પુનઃ સ્વયમ્ ॥ ૧૨૬॥
પ્રણવાર્થમુપાદિક્ષચ્છમ્ભોઃ કર્ણે રહસ્યથ ।
સદાશિવોં સુબ્રહ્મણ્યોં ઇતિ નાવોઙ્કૃતેઃ શ્રુતિઃ ॥ ૧૨૭॥
અર્થં બ્રવીતિ તદ્જ્ઞાનાત્પુરુષાર્થો ભવેદ્ધ્રુવમ્ ।
અધિકાર-મદગ્રસ્તો ન જાનાતિ હિ પદ્મજઃ ॥ ૧૨૮॥
ઇત્યુક્ત્વા શઙ્કરસ્તુષ્ટઃ કૈલાસં પ્રાપ્ય પાર્વતીમ્ ।
પ્રતિન્યવેદયત્સર્વં સાઽપિ તુષ્ટા મુદં યયૌ ॥ ૧૨૯॥
ૐ જય જય શ્રીસ્કન્દપુરાણે શઙ્કરસંહિતાયાં સમ્ભવકાણ્ડે સ્કન્દસપ્તશત્યાં
પ્રણવોપદેશઃ તૃતીયોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ અં ઉં મં હ્રીં   સાઙ્ગાય  સાયુધાય સશક્તિકાય
સપરિવારાય સવાહનાય દ્વાવિંશતિ  -મન્ત્રાત્મકાય
શ્રીસ્વામિનાથાય તામ્બૂલ-કુઙ્કુમાક્ષત -
પુષ્પ-સઘૃત-કપિત્થ-ફલમાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન યમનિયમાસન-
પ્રાણાયામ-પ્રત્યાહાર-ધ્યાનયોગ-સમાધિ-
સઞ્ચિતાષ્ટાઙ્ગ -સમ્પુષ્ટિ-વિશિષ્ટિ-યોગાકૃષ્ટાણિમાદિ-
ગુણાષ્ટૈશ્વર્યસિદ્ધિઃ પ્રસિદ્ધ-પ્રણવોપદેશઃ શ્રીસ્વામિનાથઃ પ્રીયતામ્ ।
જય શ્રીબાલસ્કન્દ જય જય
જય સ્કન્દગુરો જય જય
જય સકલમન્ત્રમૂર્ત્તે જય જય
જય જ્ઞાનદાયક જય જય
જય સકલકાર્ય-જયપ્રદે જયજય
નમઃ પાર્વતીપતયે હર હર મહાદેવ ॥

૨.૪ તારકાસુરવધઃ ચતુર્થોઽધ્યાયઃ ।
ૐ તારકાસુરવધાસનાય નમઃ ।
ૐ તારકાસુરવધમૂર્તયે નમઃ ।
વરદમઙ્કુશ-ધ્વજે ચ કટક-ચાપ-વજ્રમપ્-
યભય-પાશ-ચક્ર-ખડ્ગ-મુસલ-શક્તિ-મન્વહમ્ ।
દ્વિદશ-પાણિભિર્દધાનમરુણ-કોટિ-સન્નિભં
ભજત તારકારિમદ્ય ભવવિનાશકારણમ્ ॥
ૐ શ્રીં સૌં તારકારયે નમઃ ।
અથ પૃષ્ટો ગિરિજયા ગિરીશઃ પ્રાહ શાઙ્કરેઃ ।
નામ્નાં નિરુક્તિં  માહાત્મ્યં વિભૂતિઞ્ચ વિશેષતઃ ॥ ૧૩૦॥
સર્વજ્ઞત્વાત્ સ્કન્દ ઇતિ હૃદ્ગુહાસ્થો ગુહઃ સ્મૃતઃ ।
સુતરાં બ્રાહ્મણપ્રીત્યા સુબ્રહ્મણ્ય ઇતીર્યતે ॥ ૧૩૧॥
વહ્નિનીતોઽગ્નિભૂશ્ચૈવ કૃત્તિકાપ્રીતિકૃત્પુનઃ   ।
કાર્ત્તિકેયઃ   શરવણે જાતઃ શરવણોદ્ભવઃ ॥ ૧૩૨॥
વિશાખ-ઋક્ષ-જાતત્વાદ્વિશાખ ઇતિ કથ્યતે ।
સુરનદ્યામભિવ્યક્તો ગાઙ્ગેય  ઇતિ કીર્તિતઃ   ॥ ૧૩૩॥
તત્છ્રુત્વા  ગીયમાનં તુ વૈણિકૈર્વિષ્ણુસદ્મનિ   ।
તત્કન્યેઽમૃતવલ્લીતિ તથા સૌન્દર્યવલ્લ્યપિ ॥ ૧૩૪॥
પ્રેમવત્યાવભૂતાં હિ ષણ્મુખે ન્યસ્તમાનસે ।
શરકાનનમભ્યેત્ય તપશ્ચાચેરતુઃ સ્વયમ્ ॥ ૧૩૫॥
તેન સન્તુષ્ટહૃદયઃ સ્કન્દઃ પ્રાદુરભૂત્પુનઃ ।
ઉવાચ ચેન્દ્રભવને ગેહે શિવમુનેરપિ ॥ ૧૩૬॥
વસતં યુવયોઃ પાણી ગૃહીષ્યામીતિ સાદરમ્ ।
અથ સ્મૃતો ગિરીશેન ગતઃ કૈલાસમગ્નિભૂઃ ॥ ૧૩૭॥
અલઞ્ચકાર તસ્યાઙ્કં સોમાસ્કન્દં શિવં તદા ।
દૃષ્વાઽઽપુર્જન્મ-સાફલ્યં દેવા વિષ્ણુપુરોગમાઃ ॥ ૧૩૮॥
અથ વિજ્ઞાય સન્દર્ભમુચિતં ચિરરાત્રતઃ ।

શૂરપદ્મકૃતાં પીડાં ષણ્મુખાય વ્યજિજ્ઞપન્ ॥ ૧૩૯॥
સોઽપિ કૈલાસપતિનાઽનુજ્ઞાતઃ પ્રયયૌ મુદા ।
તાતં પ્રદક્ષિણીકૃત્ય તથામ્બાં સર્વમઙ્ગલામ્  ॥ ૧૪૦॥
નમસ્કૃત્ય પરં તાભ્યાં દત્તાનુજ્ઞો ઽનુગાવૃતઃ ।
અસ્ત્રાણ્યનેકરૂપાણિ લબ્ધ્વા શક્તિઞ્ચ શઙ્કરાત્ ॥ ૧૪૧॥
શતયૂધં શતાઙ્ગં  ચ મારુતં સારથિં  તથા ।
શઙ્ખભેરી-મૃદઙ્ગાદિ -વાદ્યઘોષ-પુરઃસરમ્ ॥ ૧૪૨॥
ગત્વાઽઽદૌ પર્વતં ગન્ધમાદનં હેમકૂટકમ્ ।
યયૌ પશ્ચાત્તદા વિષ્ણુમુખાઃ સ્કન્દં વ્યજિજ્ઞપન્ ॥ ૧૪૩॥
ભગવન્ ક્રૌઞ્ચ-શૈલોઽયમસુરોઽગસ્ત્ય-શાપતઃ ।
ભૂત્વૈવં તારકસ્યાતિમિત્રં દેવાન્ હિનસ્તિ હિ ॥ ૧૪૪॥
દ્રાવયૈનં ક્ષણેનેતિ પ્રાર્થિતઃ   શઙ્કરાત્મજઃ ।
વીરબાહું  સમાહૂય તન્નિરોધનમન્વશાત્ ॥ ૧૪૫॥
સ યદા ન્યરુણત્ ક્રૌઞ્ચં તદાઽઽગાત્તારકો યુધે ।
અતીવ તુમુલં યુદ્ધં વીરાણાં તારકસ્ય ચ ॥ ૧૪૬॥
યદા પ્રવૃત્તમષ્ટાનામસહ્યં વીક્ષ્ય તત્ક્ષણમ્ ।
વીરબાહુઃ  સ્વયં યોદ્ધું  તેન સાકં યયૌ તદા ॥ ૧૪૭॥
તયોઃ સમભવદ્યુદ્ધં તુમુલં રોમહર્ષણમ્ ।
અસ્ત્રપ્રત્યસ્ત્ર-યોગેન સર્વવિસ્મય-કારકમ્ ॥ ૧૪૮॥
યદા તુ ભીતો દૈત્યેન્દ્રઃ પ્રાવિશત્ક્રૌઞ્ચ-ગહ્વરમ્ ।
તદા પરાઙ્મુખસ્યાર્હો વધો નેતિ વિચિન્તયન્ ॥ ૧૪૯॥
વીરબાહુર્જહારાસ્ત્રં સ તુ માયાબલેન વૈ ।
ગુહાયાં ન્યક્ષિપત્સર્વાન્ વીરાંસ્તે તુ પરિભ્રમમ્ ॥ ૧૫૦॥
કુર્વન્તો નિર્ગમાલાભાત્ ખિન્નચિત્તા યદાઽભવન્ ।
ગણનાથાસ્તદા દૈત્યભીતા દુદ્રુવિરે દિશઃ ॥ ૧૫૧॥
તત્સર્વં નારદેનોક્તં શ્રુત્વા સ્કન્દો મહામનાઃ ।
પ્રસ્થાય ચતુરઙ્ગેન  સૈન્યેનાયોદ્ધુમાયયૌ ॥ ૧૫૨॥

તં દૃષ્ટ્વા તારકસ્તસ્ય તેજો-વિસ્મિત-માનસઃ ।
શિવપુત્ર ઇતિ જ્ઞાત્વા તમાહ વિનયાન્વિતઃ ॥ ૧૫૩॥
દૈવાસુરં હિ સહજં વૈરં તસ્ય ન નિષ્ક્રિયા ।
વિષયેઽસ્મિન્ કઃ પ્રસઙ્ગઃ  શમ્ભોસ્તત્તનયસ્ય વા ॥ ૧૫૪॥
અતો નમસ્કરોમિ ત્વાં ગચ્છ કૈલાસમીશ્વરમ્ ।
પાર્વતીઞ્ચ સમારાદ્ધુમુચિતં તવ ષણ્મુખ ॥ ૧૫૫॥
ઇત્યુક્તસ્તારકેણેશપુત્રઃ પ્રાહ શિવાજ્ઞયા ।
વેદાતિક્રમ-કર્તૄણાં નિગ્રહં કર્તુમાગમમ્ ॥ ૧૫૬॥
ઇત્યન્યોન્યં વીરવાદ-પુરસ્સરમયુધ્યતામ્ ।
દેવાઃ સિદ્ધાઃ ચ મુનયો વિસ્મયં જગ્મુરુત્તમમ્ ॥ ૧૫૭॥
ગગનં ગગનાકારં સાગરઃ સાગરોપમઃ ।
સ્કન્દ-તારકાર્યોર્યુદ્ધં સ્કન્દ-તારકયોરિવ ॥ ૧૫૮॥
યદા સર્વાણિ ચાસ્ત્રાણિ વૃથાજાતાનિ ષણ્મુખે ।
તદાનીં  તારકો દૈત્યઃ સ્કન્દેનોરસિ તાડિતઃ ॥ ૧૫૯॥
મૂર્ચ્છિતઃ   પુનરુત્થાય કૃત્તશુણ્ડો ગુહેન ચ ।
અમર્ષ-વશમાપન્નઃ પુનરાયોદ્ધુમાગતઃ ॥ ૧૬૦॥
ષણ્મુખશ્ચ શિતૈર્બાણૈરવધીત્તસ્ય સારથિમ્ ।
જહૃષુશ્ચ તદા દેવા વિષણ્ણસ્તારકોઽભવત્ ॥ ૧૬૧॥
અથ માયાબલેનૈવ યોદ્ધું  નિશ્ચિત્ય દાનવઃ ।
ક્રૌઞ્ચેન સહિતઃ સ્કન્દં પુનરભ્યુદ્યયૌ બલી ॥ ૧૬૨॥
કાલાનલાત્મના ભૂત્વા યદા લોકાંસ્તતાપ સઃ ।
તદા જઘાન તં શક્ત્યા સાકં ક્રૌઞ્ચેન ષણ્મુખઃ ॥ ૧૬૩॥
દેવા મુમુદિરે સર્વે લોકાશ્ચ જહૃષુર્ભૃશમ્ ।
વીરાશ્ચોત્તસ્થુરાકાશાત્પુષ્પવર્ષં પપાત ચ ॥ ૧૬૪॥
સ્કન્દઃ પાશુપતાસ્ત્રં તત્તારકીયં સ્વહસ્તકમ્ ।
શત્રુપ્રાણહરં તીક્ષ્ણં પ્રાયચ્છદ્વીરબાહવે ॥ ૧૬૫॥
અથ સ્કન્દો હિમગિરિં  પ્રાપ્ય નાકિભિરર્થિતઃ   ।
દિવ્યસિંહાસને   વિશ્વકર્મણા નિર્મિતે   વિભુઃ ॥ ૧૬૬॥

ઉપવિષ્ટો દેવતાનાં સપર્યાં પ્રતિગૃહ્ય ચ ।
શિવાભ્યાં નન્દિતો વિષ્ણુબ્રહ્મમુખૈઃ સુરૈરપિ ॥ ૧૬૭॥
ઉવાસ રાત્રૌ સ્કન્દાદ્રૌ સર્વેષાં દર્શનં દદત્ ।
સર્વેઽપિ નેત્રૈસ્તં પીત્વા ન્યમજ્જન્મોદ-સાગરે ॥ ૧૬૮॥
તારકાસુર-પત્ન્યસ્તુ વિલપન્ત્યો ભૃશાતુરાઃ ।
ચિતામારોપ્ય ભર્તારં સ્વયઞ્ચારુરુહુર્મુદા ॥ ૧૬૯॥
પિતરં માતૃભિઃ સાકં સંસ્કૃત્ય ભૃશદુઃખિતઃ ।
જગામ શૂરપદ્મસ્ય સમીપં તારકાત્મજઃ ॥ ૧૭૦॥
નિવેદ્ય તસ્મૈ વૃત્તાન્તં પ્રત્યાય્ય શપથેન ચ ।
દુઃખમુત્પાતયામાસ તસ્મૈ સોઽપિ ચિરં રુદન્ ॥ ૧૭૧॥
ભ્રાત્રા સિંહ  -મુખેનાન્યૈર્મન્ત્રિભિશ્ચ સમન્વિતઃ ।
ચકાર યુદ્ધસન્નાહં વારિતોઽમોહમન્ત્રિણા ॥ ૧૭૨॥
દૂતાન્ સ પ્રાહિણોત્સ્કન્દ-વાર્તા-તત્વોપલબ્ધયે ।
અપશ્યચ્ચ જગત્ સ્કન્દમયં તદ્ગતમાનસઃ ॥ ૧૭૩॥
ઇતિ તારક-સંહારકથા શત્રુજયપ્રદા ।
પઠતાં શ‍ૃણ્વતાઞ્ચૈવ સર્વાભીષ્ટફલપ્રદા ॥ ૧૭૪॥
અથ સ્કન્દગિરેસ્તસ્માચ્છૂરપદ્મ -જિઘાંસયા ।
પ્રસ્થાય ષણ્મુખઃ સર્વૈરન્વિતો દૈવતૈઃ સહ ॥ ૧૭૫॥
કેદારં પ્રથમં પ્રાપ્ય તતો વારાણસીમપી ।
શ્રીપર્વતં વટારણ્યં કૈલાસં દક્ષિણં તથા ॥ ૧૭૬॥
કાઞ્ચીં  ચિદમ્બરઞ્ચૈતેષ્વર્ચયિત્વા શિવૌ સ્વયમ્ ।
ગચ્છંશ્ચ  સહ્યજા-તીરમુત્તરં પ્રાપ્ય ષણ્મુખઃ ॥ ૧૭૭॥
સૂર્યસ્યાસ્તમયાત્તત્ર સેનાં વિશ્રમયન્યદા ।
ઉવાસ વિશ્વકર્માઽપિ રત્નસૌધં તદાઽકરોત્ ॥ ૧૭૮॥
તત્ર મણ્ણિનદીતીરે સ્વનામ્ના નગરીં  ગુહઃ ।
પ્રતિષ્ઠાપ્ય વ્રજન્મધ્યે મરુભૂમિં  કટાક્ષતઃ ॥ ૧૭૯॥
શીતલીકૃત્ય વેગેન પરાચલમુપાગમત્ ।

તત્ર ષટ્તાપસાન્ શ્રીમત્પરાશરમુનેઃ સુતાન્ ॥ ૧૮૦॥
અનુગૃહ્ય મહેન્દ્રેણ માનિતો વિબુધૈઃ સહ ।
જગામ સેન્તીનગરં તત્ક્ષણાદ્વિશ્વકર્મણા ॥ ૧૮૧॥
નિર્મિતે   મણ્ડપે તિષ્ઠન્નન્વયુઙ્ક્ત બૃહસ્પતિમ્ ।
દૈત્યાઃ કતિ કુતો જાતાઃ કિઞ્ચૈષાં વીર્યમિત્યપિ ॥ ૧૮૨॥
તત્સર્વં વક્તુમારેભે ગુહાયાઽથ બૃહસ્પતિઃ ।
ઇત્થં સમ્ભવકાણ્ડોઽયં પૂર્ણઃ શ્રેયસ્કરો નૃણામ્ ॥ ૧૮૩॥
ૐ જય જય સ્કન્દપુરાણે શઙ્કરસંહિતાયાં સમ્ભવકાણ્ડે સ્કન્દસપ્તશત્યાં
તારકાસુરવધઃ ચતુર્થોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ શ્રીં શૌં સાઙ્ગાય  સાયુધાય સશક્તિકાય
સપરિવારાય સવાહનાય ચતુઃપઞ્ચાશત્-મન્ત્રાત્મકાય
શ્રીતારકારિમૂર્તયે તામ્બૂલ-કુઙ્કુમાક્ષત -
પુષ્પ-સઘૃત-બીજાપૂર-ફલમાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન સકલસુરાસુર-
નિકરાપેક્ષિત-સૈનાપત્યઃ કરષટ્કયુગ્મધૃત-
કાલાનલ-પરિજ્વલજ્જ્વાલાયમાન-જ્યોતિર્મય-
મહાશક્તિયુક્ત-શરખડ્ગચાપ-પરશુપાશ
વજ્ર-કુક્કુટધ્વજ-ખેટકઙ્કટ-કાર્મુક-વિવિધાયુધ-
વિદળિત-દાનવ-બાધાવિમુક્તઃ શ્રીતારકારિઃ પ્રીયતામ્ ।
જય શ્રીતારકારિમૂર્તે જય જય
જય અસુરકુલાન્તક જય જય
જય યજ્ઞરક્ષક જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૫ શ્રી વીરબાહુદૂતઃ  પઞ્ચમોઽધ્યાયઃ
ૐ કાર્તિકેયાસનાય   નમઃ ।
ૐ કાર્તિકેયમૂર્તયે   નમઃ ।
વરદકુલિશખેટં  વામહસ્તત્રયે ચ દધતમભયશક્તિં  ખડ્ગમન્યત્રયે ચ ।
તરુણરવિ-સમાભં સાધુભિઃપૂજ્યમાનં કમલવદન-ષટ્કં કાર્ત્તિકેયં   નમામિ ॥
ૐ હ્રીં   સાં કાર્તિકેયાય   નમઃ ।
પુરા મઙ્ગલકેશિન્યામસુરેન્દ્રઃ  સુતાં શુભામ્ ।
સુરસાં જનયામાસ સા ચ શુક્રપ્રસાદતઃ ॥ ૧૮૪॥
સર્વાશ્ચ વિદ્યાઃ સમ્પાદ્ય માયેત્યાખ્યાં જગામ હ ।
અસુરાણાં સમૃદ્ધ્યર્થં કશ્યપાશ્રમમેત્ય સા ॥ ૧૮૫॥
વિદ્યુલ્લતેવ તચ્ચિતં મોહયન્તી પુનઃ પુનઃ ।
પ્રાર્થિતા   તેન ભોગાર્થં કામરૂપવરેણ ચ ॥ ૧૮૬॥
પ્રથમં શૂરપદ્મઞ્ચ સિંહાસ્યઞ્ચ   દ્વિતીયકમ્ ।
તૃતીયં તારકઞ્ચૈવ ચતુર્થીમપ્યજામુખીમ્ ॥ ૧૮૭॥
સૈન્યૈઃ સહ સમુત્પાદ્ય તત્તદ્વક્ત્રયુતા બહુ ।
યદૈવોપરતા તર્હિ  શૂર-સિંહાસ્ય  -તારકાઃ ॥ ૧૮૮॥
પપ્રચ્છુઃ  પિતરં નત્વા કિન્નઃ કાર્યમિહેતિ સઃ ।
તપો દાનં મતિર્ધર્મે કાર્યા ભૂતદયા સદા ॥ ૧૮૯॥
ઇત્યુદાહરણં ભૂરિ કુર્વન્નુપદિદેશ હ ।
માયા તુ તન્નિરાકૃત્ય ધર્મોઽયં નનુ યોગિનામ્ ॥ ૧૯૦॥
ભવદ્ભિસ્તુ વટદ્વીપં ગત્વા શમ્ભું પ્રસાદ્ય ચ ।
દીર્ઘમાયુર્મહદ્વીર્યમનેકાણ્ડાધિરાજતા ॥ ૧૯૧॥
કેનાપ્યવધ્યતા ચૈવ સમ્પાદ્યેતિ સમન્વશાત્ ।
તદર્થં યજ્ઞસમ્ભારાન્ તન્ત્રં મન્ત્રાન્ દિદેશ ચ ॥ ૧૯૨॥
તથૈવ તે શમ્ભુમિષ્ટ્વા મહાકુણ્ડ-વિધાનતઃ ।
પ્રતીક્ષમાણા અપિ તત્પ્રસાદં નૈવ લેભિરે ॥ ૧૯૩॥
સંવત્સર-સહસ્રાન્તે શૂરપદ્મઃ સ્વકાં તનુમ્ ।
છિત્વા જુહાવ તેનાઽપિ ન પ્રસન્નો યદા શિવઃ ॥ ૧૯૪॥

તદાઽગ્નૌ નિપપાતાઽથ સિંહવક્ત્રશ્ચ   દુઃખિતઃ ।
શિરાંસિ કર્તયિત્વાઽગ્નૌ જુહાવ ચ પુનઃ પુનઃ ॥ ૧૯૫॥
તદા મહેશ્વરઃ સાક્ષાદ્ગૌર્યા સાકં વૃષસ્થિતઃ ।
દત્વા દર્શનમેતસ્મૈ ગઙ્ગાતોયેન  ચાનલમ્ ॥ ૧૯૬॥
શમયિત્વા શૂરપદ્મમુજ્જીવ્ય તદભિષ્ટુતઃ ।
તસ્મૈ દદૌ વરઞ્ચાષ્ટ-સહસ્રાણ્ડાધિનેતૃતામ્ ॥ ૧૯૭॥
અન્યાભ્યામપિ સિંહાસ્ય  -તારકાભ્યાં મહેશ્વરઃ ।
યથેપ્સિતં વરં પ્રાદાત્ તપસા તોષિતસ્તયોઃ ॥ ૧૯૮॥
અષ્ટાશતયુગઞ્ચાયુઃ સ્વશક્ત્યન્યૈરવધ્યતામ્ ।
તે પુનઃ કશ્યપં પ્રાપ્ય નિવેદ્ય સ્વમનોરથમ્ ॥ ૧૯૯॥
તેનાવધીરિતાઃ શુક્રમુપેત્યાભ્યર્થયન્ પુનઃ ।
સ ચાર્થશાસ્ત્રં લોકસ્ય પૌરુષાયત્તતામપિ ॥ ૨૦૦॥
નિરૂપયન્ દેવહિંસાં   કર્તુમેતાનચોદયત્ ।
અથ તે હૃષ્ટમનસઃ પ્રસ્થિતા દિગ્જિગીષયા ॥ ૨૦૧॥
ન્યરુન્ધન્નલકામાદૌ ચતુરઙ્ગબલૈઃ  સહ ।
ધનદેન ચ વૈ તસ્ય વૃત્ત્યા શૂરઃ સુતોષિતઃ ॥ ૨૦૨॥
ઈશાન-દિશમુત્સૃજ્ય શિવચિહ્નસ્ય ધારણાત્ ।
મહેન્દ્રનગરીં દગ્ધ્વા પ્રાપુઃ વહ્નેઃ  પુરીં  તતઃ ॥ ૨૦૩॥
અગ્નિં  વિજિત્ય શમન-નગરીં રોદ્ધુમાગમન્ ।
યમોઽપિ વિવિધૈ રત્નૈર્વસ્ત્રૈર્ધાન્યૈશ્ચ સાદરમ્ ॥ ૨૦૪॥
પ્રત્યુદ્ગમ્ય પ્રણમ્યામૂન્ તન્નિદેશેન લમ્ભિતઃ ।
પિતૃરાજ્યં જુગોપાથ નિરૃતેઃ પ્રયયુર્દિશમ્   ॥ ૨૦૫॥
તેન જ્ઞાપિત-બન્ધુત્વાઃ તમાસ્થાપ્ય નિજે પદે ।
વરુણસ્ય દિશં પ્રાપ્ય રુરુધુસ્તસ્ય પત્તનમ્ ॥ ૨૦૬॥
વરુણશ્ચ યદા ભીતો વિવેશાન્તરમમ્બુધેઃ ।
લુણ્ટયિત્વા તદા સર્વં ધનં તસ્ય યયુર્દ્રુતમ્  ॥ ૨૦૭॥
વાયોઃ કકુભમેતસ્મિન્ ભીતે પાતાલમીયુષિ ।
મુમુષુસ્તસ્ય રત્નાનિ લલનાશ્ચ સુરેતરે ॥ ૨૦૮॥

એવં જિત્વા દિશોઽષ્ટૌ ચ નાગલોકમુપેત્ય તે ।
નાગાન્વિજિત્ય તૈશ્ચાપિ સ્વીયરત્નૈઃ પ્રસાદિતાઃ ॥ ૨૦૯॥
સપ્તદ્વીપાં વસુમતીં  વિજિગ્યુઃ ક્રમશશ્ચ તે ।
ક્ષીરામ્બુધિમથાઽસાદ્ય પયઃ પાનૈરલોલયન્ ॥ ૨૧૦॥
શ્રીશ્ચ ભૂમિશ્ચ નિદ્રાણં પ્રબોધ્ય નિજનાયકમ્ ।
આસન્નમાપદં તસ્મા અબ્રૂતાં સોઽપિ તૈઃ સહ ॥ ૨૧૧॥
યુદ્ધ્વા ચિરં તતસ્તેષાં વરમીશકૃતં સ્મરન્ ।
સાન્ત્વયંસ્તાન્ પરાં મૈત્રીં  ભાવયંસ્તૈશ્ચ મોદિતઃ ॥ ૨૧૨॥
અથ દ્યુલોકં ક્રમશઃ લોકાંશ્ચ મહરાદિકાન્ ।
અતીત્ય સત્યલોકસ્થં બ્રહ્માણં પ્રયયુર્દ્રુતમ્  ॥ ૨૧૩॥
સોઽપિ તૈઃ સ્વસ્ય સમ્બન્ધં પિતામહ ઇતીરયન્ ।
અનુજ્ઞાતશ્ચ તૈસ્સત્યલોકં રક્ષન્નવર્તત ॥ ૨૧૪॥
અથ તે વિષ્ણુલોકાખ્યં વૈકુણ્ઠં પ્રાપ્ય તેન ચ ।
પ્રસાદિતાઃ શમ્ભુલોકં જગ્મુઃ સર્વોપરિ સ્થિતમ્ ॥ ૨૧૫॥
તત્ર નત્વા નન્દિનં તે તેનેશાજ્ઞા-પુરઃસરમ્ ।
પ્રવેશિતાઃ પ્રણેમુશ્ચ શઙ્કરં સાકમમ્બયા ॥ ૨૧૬॥
તેનાદિષ્ટાઃ સર્વમણ્ડં નિરીક્ષ્ય પુનરત્ર વૈ ।
સ્થાતવ્યમિતિ સર્વાણિ વીક્ષ્યાણ્ડાન્યસુરૈર્વૃતાઃ ॥ ૨૧૭॥
માતામહઞ્ચાસુરેન્દ્રં શુક્રાચાર્યં નિજં ગુરુમ્ ।
પ્રણિપત્ય નિવેદ્યાભ્યાં સર્વં દિગ્વિજયાદિકમ્ ॥ ૨૧૮॥
અથૈત્ય દક્ષિણે સિન્ધુતીરે તિષ્ઠન્ યદાઽસુરાઃ ।
તદા વિષ્ણુમુખા દેવા આગતાસ્તદ્-દિદૃક્ષયા ॥ ૨૧૯॥
તન્મધ્યપતિતાન્ રુદ્રાન્ દૃષ્ટ્વા પપ્રચ્છ તત્કથામ્ ।
શૂરસ્તદા વિષ્ણુનોક્તાં બ્રહ્માહન્તાં શિવેન ચ ॥ ૨૨૦॥
તદ્ભઙ્ગપ્રભૃતિં   વાર્તાં શ્રુત્વાઽભૂદતિવિસ્મિતઃ ।
નિર્મિતે   નગરે સિન્ધુમધ્યે પ્રાવિશદુજ્જ્વલે ॥ ૨૨૧॥
વીરમાહેન્દ્ર-નગરે પુર્યષ્ટક-સમાવૃતે ।

નિવસન્દેવતાનાં ચ કાર્યં પ્રાદાદ્યથોચિતમ્ ॥ ૨૨૨॥
મત્સ્ય-ગ્રહણકાર્યેઽન્યે નિયુક્તા દુઃખિતાઃ સુરાઃ ।
દક્ષયજ્ઞ-સમુદ્ભૂતં મન્તું ધ્યાયન્ત આસત ॥ ૨૨૩॥
દિને દિને ચ શૂરસ્તુ પ્રાતઃ પ્રસ્થાય કૌતુકાત્ ।
પાતાલં મધ્યમં સ્વર્ગં ચાનુવીક્ષ્ય ન્યવર્તત ॥ ૨૨૪॥
તત્ર દૃષ્ટ્વા શચીં  કામમોહિતઃ પ્રૈષયત્સ્વકમ્ ।
દૂતં તસ્યા આહરણે તજ્જ્ઞાત્વા દેવરાટ્ તદા ॥ ૨૨૫॥
રૂપાન્તરેણ શ્રીકાળી-નગરં પ્રાપ્ય ભાર્યયા ।
વેણુરૂપ-ધરોઽતિષ્ઠન્નારદાનુમતશ્ચિરમ્ ॥ ૨૨૬॥
કદાચિદ્દૈવયોગેન લોકેઽવગ્રહ-પીડિતે ।
વેણુઃ શુશોષ શક્રશ્ચ શચી ચામ્લાયતાં ભૃશમ્ ॥ ૨૨૭॥
અથ સૂતઃ શૌનકાદ્યૈરજામુખ્યાઃ કથાં પ્રતિ ।
પૃષ્ટઃ પ્રોવાચ વૃત્તાન્તં તસ્યા દુરિતદૂષિતમ્ ॥ ૨૨૮॥
દુર્વાસસં કદાચિત્સા બલાદાકૃષ્ય સઙ્ગતા  ।
વાતાપિમિલ્વલં ચોભાવસૂત પરમોદ્ધતૌ ॥ ૨૨૯॥
તૌ ચ તાતમયાચેતાં તપઃસર્વં દદાત્વિતિ ।
ક્રુદ્ધેન તેન શપ્તૌ ચ નશ્યતાં બ્રાહ્મણૈરિતિ ॥ ૨૩૦॥
ઇલ્વલસ્તુ વિધાતારમિષ્ટ્વા તસ્ય પ્રસાદતઃ ।
વાતાપેર્મેષભાવેન પાકેઽપિ પુનરાગમમ્ ॥ ૨૩૧॥
અવૃણોચ્ચ તદારભ્ય કુટક-પ્રાન્તભૂતલે ।
વિપ્રાન્નિમન્ત્ર્ય ભુક્ત્યન્તે વાતાપિં  પ્રાહ્વયન્બલી ॥ ૨૩૨॥
ઘાતયામાસ તાન્ કાલે ગચ્છત્યેવં કદાચન ।
વિન્ધ્ય-પર્વતમાસાદ્ય નારદો મેરુવિક્રમમ્ ॥ ૨૩૩॥
વર્ણયિત્વા તસ્ય કોપમુત્પાદ્ય રવિરોધને ।
પ્રૈરયત્તં તતો દેવાઃ સમ્ભૂયાગસ્ત્યમબ્રુવન્ ॥ ૨૩૪॥
ભગવન્નસ્ત્વમેવાદ્ય શરણં શમ્ભુના સમઃ ।
ઇતિ તત્પ્રાર્થનામઙ્ગીકુર્વન્  કલશભૂર્યયૌ ॥ ૨૩૫॥

ઈશાદાદાય કાવેરીં  કુણ્ડિકાયાં  મુનીશ્વરઃ ।
વારાણસ્યાં શિવં નત્વા પ્રયાસ્યન્ દક્ષિણાં દિશમ્ ॥ ૨૩૬॥
વિન્ધ્યં મમર્દ હસ્તેન ભૂધરં માર્ગરોધકમ્ ।
ક્રૌઞ્ચં માયાવિનં મધ્યે શપ્ત્વા શૈલો ભવેતિ ચ ॥ ૨૩૭॥
કુટકં પ્રાપ્ય વાતાપિમિલ્વલં ચ સુરેતરૌ ।
ભુક્ત્યૈ નિમન્ત્રિતસ્તાભ્યાં જિઘાંસૂ તૌ ચ વઞ્ચકૌ ॥ ૨૩૮॥
હત્વા તત્પાપ-શુદ્ધ્યર્થં સહ્યાદ્રૌ તપ આચરત્ ।
તદા ગણેશઃ શક્રેણ પૂજિતઃ પ્રાપ્ય તત્સ્થલમ્ ॥ ૨૩૯॥
કાકરૂપેણ તત્રત્ય-કુણ્ડિકામુદચાલયત્ ।
મુનિનાનુદ્રુતો બ્રહ્મચારિ-વેષમુપેત્ય સઃ ॥ ૨૪૦॥
જવાત્ દુદ્રાવ તચ્છીર્ષે કુટ્ટિતું  મુનિરભ્યગાત્ ।
સુમુખશ્ચ નિજં રૂપં મુનયે દર્શયન્ મુદા ॥ ૨૪૧॥
શુણ્ડયાઽનીય તીર્થામ્ભઃ પૂરયિત્વા ચ કુણ્ડિકામ્  ।
પ્રાવાહયચ્ચ કાવેરીં  સા ચ શ્રીકાળી-પત્તનમ્ ॥ ૨૪૨॥
વેગાદુપેત્ય તત્રત્યાન્ વૃક્ષાન્ પુષ્ટાનકારયત્ ।
મુમુદે વેણુ-રૂપેણ સ્થિતઃ શચ્યા શતક્રતુઃ ॥ ૨૪૩॥
અથ દેવાઃ સહસ્રાક્ષં તત્રાગત્ય વ્યજિજ્ઞપન્ ।
ત્વયા નાથેન હીનાનાં ન મનઃ સ્વાસ્થ્યમૃચ્છતિ ॥ ૨૪૪॥
તદેહિ સ્થાનમિત્યુક્તઃ શચીં  નિક્ષિપ્ય શાસ્તરિ ।
કૈલાસમગમચ્છક્રઃ શિવાનુગ્રહ-લિપ્સયા ॥ ૨૪૫॥
નન્દિના ચ તદા સેવાવસરો નેતિ વારિતઃ ।
તત્રૈવ શિખરિણ્યસ્મિન્ ન્યવસદ્વિબુધૈઃ સહ ॥ ૨૪૬॥
તદા ત્વજામુખી લોકાનટન્ત્યેવ યદૃચ્છયા ।
શ્રીકાળી-નગરે દેવીમિન્દ્રાણીમુપલભ્ય ચ ॥ ૨૪૭॥
બલાદ્-ગ્રહીતુમારેભે તદા શાસ્તુરનુજ્ઞયા ।
મહાકાલઃ કરૌ તસ્યાઃ છિત્વાઽરક્ષચ્છચીમપિ ॥ ૨૪૮॥
અજામુખી છિન્નહસ્તા ક્રન્દન્તી દારુણં બહુ ।
સાન્ત્વ્યમાના ચ દુર્મુખ્યા ગતા શૂરાન્તિકં ક્ષણાત્ ॥ ૨૪૯॥

ઇન્દ્રાણ્યપિ ચ શક્રેણ નારદ-પ્રેરિતેન હિ ।
નીતા મેરુગુહાં તસ્થૌ ભયમુત્સૃજ્ય ભામિની ॥ ૨૫૦॥
શૂરઃ સભામધ્યગતઃ સ્વસારં વીક્ષ્ય દુઃખિતામ્ ।
પતિતાં છિન્નહસ્તાઞ્ચ ક્રોધેન કલુષીકૃતઃ ॥ ૨૫૧॥
પૃષ્ટ્વા હેતું મહાકાલ-ચેષ્ટિતં દુર્મુખીમુખાત્ ।
જ્ઞાત્વા તત્રત્ય-દેવાન્ સ શ‍ૃઙ્ખલાભિર્બબન્ધ  હ ॥ ૨૫૨॥
આહૂય વેધસં તસ્યા બાહૂ સન્ધાપ્ય તેન ચ ।
પ્રાર્થિતો   મોચયામાસ દેવાન્નિગડિતાનપિ ॥ ૨૫૩॥
આહૂય ભાનુકોપઞ્ચ મહાકાલ-સુરેન્દ્રયોઃ ।
બન્ધનાર્થં વ્યાદિદેશ સોઽપિ ગત્વા બલૈઃ સહ ॥ ૨૫૪॥
અપશ્યન્નમરાવત્યાં દેવેન્દ્રં ન્યરુણત્પુરીમ્ ।
યુદ્ધ્વા ચિરં જયન્તેન બદ્ધ્વા તં વશમાનયત્ ॥ ૨૫૫॥
ઐરાવતં ભગ્નદન્તં કારયિત્વા સુરાઙ્ગનાઃ  ।
બન્દીકૃત્ય પિતુઃ પાર્શ્વે પરિચર્યામકારયત્ ॥ ૨૫૬॥
ઇતિ ગીષ્પતિના સ્કન્દ-સન્નિધાવાસુરી કથા ।
વર્ણિતા   ભક્તિનમ્રેણ સોઽપિ શ્રુત્વા વિસિષ્મિયે ॥ ૨૫૭॥
ઇત્થમાસુરકાણ્ડીયાં કથાં શ‍ૃણ્વન્તિ યે નરાઃ ।
પ્રીતઃ ષડ્વદનસ્તેષાં ક્ષિપ્રારોગ્યં પ્રયચ્છતિ ॥ ૨૫૮॥
અથ ષડ્વદનઃ શ્રીમાન્ ભીતાન્ વિષ્ણુમુખાન્ સુરાન્ ।
અનુગૃહ્યાભયં દત્વા વીરબાહું  મહામતિમ્ ॥ ૨૫૯॥
પ્રેષયમાસ નિકટં શૂરપદ્મસ્ય દૌત્યતઃ ।
સોઽપિ ગત્વા સમુદ્રાન્તઃ દૈત્યાન્ હત્વા બહૂનપિ ॥ ૨૬૦॥
પ્રાપ્ય લઙ્કાં તત્પતિઞ્ચ હત્વાઽયોમુખ-સંજ્ઞકમ્ ।
ઉત્તરં વીરમાહેન્દ્ર-નગરદ્વારમાગમત્ ॥ ૨૬૧॥
તત્ર ઘોરમઘોરઞ્ચ દ્વારપાલૌ સસૈનિકૌ ।
જાગરૂકૌ નિરીક્ષ્યાથ પ્રાચ્યદ્વારમુપાગમત્ ॥ ૨૬૨॥
તત્રાપિ મહિષાક્ષૌ દ્વૌ દ્વારપાલૌ નિરીક્ષ્ય સઃ ।

પ્રવેશે વિઘ્નમુત્પ્રેક્ષ્ય વીરબાહુર્મહામતિઃ ॥ ૨૬૩॥
યામ્યાં દિશમવાપાથ તત્રત્યેન નિરીક્ષિતઃ ।
ગજાસુરેણ પૃષ્ટશ્ચ કસ્ત્વમિત્યુદ્ધતાક્ષરમ્ ॥ ૨૬૪॥
યુદ્ધ્વા સહસ્રવક્ત્રેણ તેન તં વિનિહત્ય ચ ।
પશ્ચિમ-દ્વારમાર્ગેણ પ્રવિશ્ય નગરીં લઘુ ॥ ૨૬૫॥
વીથીરાલોકયંસ્તત્ર સુરાણાં પ્રવિલાપનમ્ ।
દૃષ્ટ-સુસ્વપ્ન-સઞ્જાત-હર્ષાણાં વચનાનિ ચ ॥ ૨૬૬॥
શ‍ૃણ્વંસ્તાંશ્ચ જયન્તાદીનાશ્વાસ્ય ગુહવાર્તયા ।
શૂરપદ્મં સભામધ્યે સિંહાસનગતં   વિદન્ ॥ ૨૬૭॥
તત્કાલ-સ્મૃત-ષટ્વક્ત્રાનુગ્રહાદાગતે શુભે ।
દિવ્યે સિંહાસને   સ્થિત્વા સ્વામિ-સન્દેશમબ્રવીત્ ॥ ૨૬૮॥
ત્વત્પીડિતૈર્વિષ્ણુમુખૈર્દેવો   વિજ્ઞાપિતઃ શિવઃ ।
કુમારં જનયામાસ ત્વદ્વધાય સ ચાગતઃ ॥ ૨૬૯॥
શ્રીસેન્તિનગરે સ્વીય-સૈનિકૈરાવૃતઃ સ્થિતઃ ।
દયયા ત્વયિ સન્દેશં પ્રાહિણોચ્છ્રુણુ  તં હિતમ્ ॥ ૨૭૦॥
જયન્તાદીન્ દિવિષદો બન્ધાન્મોચય માચિરમ્ ।
નોચેત્ સબન્ધું ત્વામદ્ય હન્યામિતિ જગાદ ચ ॥ ૨૭૧॥
તત્છ્રુત્વા  કુપિતઃ  શૂરો વીરબાહુવધે ભટાન્ ।
ન્યયુઙ્ક્ત તેઽપિ ષડ્વક્ત્ર-સ્મરણાત્તેન મારિતાઃ ॥ ૨૭૨॥
અથાદિદેશ તનયં વજ્રબાહું  સુરેતરઃ ।
વીરબાહોર્નિગ્રહાય   સોઽપિ યુદ્ધ્વા ચિરં બલી ॥ ૨૭૩॥
અન્તે નિષૂદિતો વીરબાહુના સૈનિકૈઃ  સહ ।
પુત્રશોકેન સન્તપ્તઃ શૂરઃ સમ્મન્ત્ર્ય મન્ત્રિભિઃ ॥ ૨૭૪॥
પ્રોત્સાહિતશ્ચ બહુભિઃ  સાન્ત્વ્યમાનોઽપિ ધીમતા ।
સિંહવક્ત્રેણાનુજેન   તમનાદૃત્ય હેલયા ॥ ૨૭૫॥
તારકક્રૌઞ્ચ-હનનં ન પૌરુષકૃતન્ત્વિતિ ।
યુક્ત્યોપપાદ્ય યુદ્ધાય સન્નાહમકરોત્સ્વયમ્ ॥ ૨૭૬॥

વીરબાહુસ્તુ  સિદ્ધાર્થો નિર્યાય પથિ સઙ્ગતમ્  ।
વ્યાલિવક્ત્રં નિહત્યાશુ શ્રીસેન્તિનગરં યયૌ ॥ ૨૭૭॥
પ્રત્યુદ્ગતઞ્જ વિબુધૈઃ મુદિતૈઃ પદ્મજાદિભિઃ ।
ષડ્વક્ત્ર-સન્નિધિં  પ્રાપ્ય વૃત્તં સર્વં ન્યવેદયત્ ॥ ૨૭૮॥
તેનાપિ શ્વઃ શૂરપદ્મં હત્વા ભીતિં  તદુદ્ભવામ્ ।
વ્યપનેષ્યે દેવતાનામિતિ ધીરં પ્રતિશ્રુતમ્ ॥ ૨૭૯॥
વીરમાહેન્દ્ર-કાણ્ડીયકથૈવં વર્ણિતા   દ્વિજાઃ ।
શ‍ૃણ્વતાં કાર્યસિદ્ધિઃ સ્યાદ્વીરબાહુ -પ્રસાદતઃ ॥ ૨૮૦॥
ૐ જય જય સ્કન્દપુરાણે શઙ્કરસંહિતાયાં
અસુર-વીરમાહેન્દ્રકાણ્ડે સ્કન્દસપ્તશત્યાં
વીરબાહુદૂતઃ  પઞ્ચમોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ હ્રીં   સાઙ્ગાય  સાયુધાય સશક્તિકાય
સપરિવારાય સવાહનાય સપ્તનવતિ-મન્ત્રાત્મકાય
શ્રીકાર્તિકેયમૂર્તયે   તામ્બૂલ-કુઙ્કુમાક્ષત -
પુષ્પ-સઘૃત-દ્રાક્ષાફલમાહુતિં   સમર્પયામિ નમઃસ્વાહા ।
અનેન દિવ્યમઙ્ગળ  હોમેન પુરહરનન્દનઃ રિપુકુલભઞ્જનઃ
દિનકરકોટિરૂપઃ પરિહૃત-લોકતાપઃ
શિખીન્દ્રવાહનઃ મહેન્દ્રપાલનઃ
નિખિલદનુજ-તૂલવાતૂલઃ તાપસસમારાધિતઃ
નવવીરસેવિતઃ રણધીરસમ્ભાવિતઃ
વીરબાહુસોદરઃ શ્રીકાર્તિકેયઃ   પ્રીયતામ્ ।
જય શ્રી કાર્તિકેયમૂર્તે   જય જય
જય વીરબાહુસોદર જય જય
જય અસુરકુલમર્દન જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૬ ભાનુકોપવધઃ ષષ્ઠોઽધ્યાયઃ ।
ૐ સાં શિખિવાહનાસનાય નમઃ ।
ૐ સાં શિખિવાહનમૂર્તયે નમઃ ।
ભાનુકર-રત્નનિભ-દિવ્ય-રસવસ્ત્રં
વજ્રધનુ-ખેટ-વરપદ્મ-કરશૂલમ્ ।
શક્તિશર-ખડ્ગ-ભય-હૃદ્-ધ્વજ-રથાઙ્ગં
નૌમિ શિખિવાહન-ષડાનન-સુરૂપમ્ ॥
ૐ નં સૌં શ્રીં  શિખિવાહનાય નમઃ ।
શ્રુત્વા પ્રતિશ્રુતં શૂરદૂતાસ્તસ્મૈ ન્યવેદયન્ ।
તથાપિ યુદ્ધં બાલેન ન યુક્તમિતિ લજ્જયા ॥ ૨૮૧॥
મન્ત્રિભિઃ સહ સ મ્મન્ત્ર્ય ભાનુકોપાહ્વયં સુતમ્ ।
આહૂય સાન્ત્વયિત્વા તં પ્રાહિણોદસુરાધિપઃ ॥ ૨૮૨॥
સ્કન્દોઽપિ નારદમુખાત્ શ્રુત્વા યુદ્ધોદ્યમં રિપોઃ ।
પ્રતસ્થે ભૂતસઙ્ઘૈશ્ચ  વૃતો બ્રહ્માદિભિઃ સુરૈઃ ॥ ૨૮૩॥
વીરમાહેન્દ્ર-નગરસ્યોત્તરદ્વાર-પાર્શ્વતઃ ।
શિબિરં પ્રાવિશન્નૂત્નં નિર્મિતં   વિશ્વકર્મણા ॥ ૨૮૪॥
તતો યુદ્ધં પ્રવવૃતે સૈન્યયોર્દેવદૈત્યયોઃ ।
દૈત્યસેનાં યદાઽપશ્યન્મૂર્છિતાં   શૂરપદ્મજઃ ॥ ૨૮૫॥
તદાઽવર્ષદ્બાણવૃષ્ટિં  ભૂતસૈન્યોપરિ ક્રુધા ।
ભૂતાનિ ચ તથા મૂર્છામાપુશ્છિન્નાઙ્ગસન્ધયઃ  ॥ ૨૮૬॥
વીરબાહુરપિ  પ્રેક્ષ્ય તાદૃશીં  ભૂતદુર્દશામ્ ।
પ્રેષયામાસ વેગેન ભૂતસેનાપતીન્ નવ ॥ ૨૮૭॥
પ્રથમં ભૂતસેનાનીઃ સિંહો   યોદ્ધું  પ્રચક્રમે ।
અનલશ્ચાસુરચમૂ-નાથસ્તં પ્રત્યયુધ્યત ॥ ૨૮૮॥
અનલે નિહતે ચણ્ડઃ સિંહમભ્યદ્રવદ્રુષા   ।
સોઽપિ સિંહેન   નિહતઃ તતસ્ત્વજમુખો યયૌ ॥ ૨૮૯॥
તસ્મિન્નપિ હતે માયી નીલેનાયુધ્યત ક્રુધા ।
નિહતશ્ચ તતઃ સેના ભૃશમુગ્રેણ તાડિતાઃ ॥ ૨૯૦॥

નિરીક્ષ્ય ભાનુકોપસ્તુ પ્રયાતઃ સમરાઙ્ગણમ્  ।
વીરબાહુઞ્ચ  બહુધા ન્યક્ચક્રે તર્જયન્ રિપુમ્ ॥ ૨૯૧॥
દૂતસ્ત્વં ન મયા સાકં યુદ્ધાર્હ ઇતિ સોઽપિ તમ્ ।
દૂતો વા યદિ વા સ્વામી બલી યોદ્ધેત્યતર્જયત્ ॥ ૨૯૨॥
તતશ્ચ તુમુલં યુદ્ધં પ્રાવર્તત તયોર્મિથઃ   ।
અષ્ટાવપિ યદા વીરા મૂર્છાં પ્રાપ્તા રણાજિરે ॥ ૨૯૩॥
તદા કોપેન મહતા વીરબાહુઃ  પુરઃ સ્થિતઃ ।
કિરીટં ભાનુકોપસ્ય બભઞ્જ કવચં તથા ॥ ૨૯૪॥
તદાનીં  ભાનુરહસત્ મુનયશ્ચ જયં જગુઃ ।
વીરશ્ચ ષણ્મુખં ધ્યાયન્ ભાનુકોપમતાડયત્ ॥ ૨૯૫॥
મૂર્છિતે   ભાનુકોપે ચ ભૂતસેના મુદાઽન્વિતાઃ ।
મમર્દુરાસુરીં  સેનાં સા ચ ભીતા વિદુદ્રુવે ॥ ૨૯૬॥
ગતમોહો ભાનુકોપઃ સ્વસેનાં વીક્ષ્ય વિદ્રુતામ્ ।
મોહાસ્ત્રં પ્રેરયામાસ વીરબાહું  પ્રતિ ક્રુધા ॥ ૨૯૭॥
તેન મોહં ગતાઃ સર્વે ભૂતેશા ભુવ્યશેરત ।
તચ્છ્રુત્વા  ષણ્મુખશ્ચાસ્ત્રમમોહં સમકલ્પયત્ ॥ ૨૯૮॥
વીતમોહાસ્તતઃ સર્વે જાતાઃ સુપ્તોત્થિતા ઇવ ।
વીરબાહુશ્ચ ભૂયોપિ ભાનુકોપોપરિ ક્રુધા ॥ ૨૯૯॥
અસ્ત્રં પાશુપતં ક્ષેપ્તુમુપક્રાન્તો યદા તદા ।
ભાનુકોપસ્તદેવાસ્ત્રં ગૃહાદાહર્તુમુદ્યતઃ ॥ ૩૦૦॥
નિર્ગતો નગરીં  પ્રાપ સૂર્યશ્ચાસ્તમિતસ્તતઃ ।
શૂરપદ્મસ્તુ તં દૃષ્ટ્વા સ્વયં ગત્વા રણાજિરમ્ ॥ ૩૦૧॥
યુદ્ધાય સજ્જસ્તં શક્રઃ ષણ્મુખાય ન્યવેદયેત્ ।
સોઽપિ વીરૈઃ સહાગત્ય યદા યોદ્ધું  મનો દધે ॥ ૩૦૨॥
તદોગ્રો નામ સેનાનીઃ શૂરં વૃક્ષૈરવિધ્યત ।
શૂરેણાપ્યસ્ત્રમાગ્નેયં વારુણં બ્રાહ્મમેવ ચ ॥ ૩૦૩॥
અસ્ત્રં નારાયણીયઞ્ચ મુક્તં સર્વઞ્ચ સોગ્રસાત્ ।
તતઃ પાશુપતે મુક્તે શૂરેણોગ્રસ્તુ ષણ્મુખમ્ ॥ ૩૦૪॥

ધ્યાયન્ પઞ્ચાક્ષરં મન્ત્રં જજાપ વિહિતાઞ્જલિઃ ।
તદસ્ત્રં તુ ક્ષણાચ્છમ્ભોઃ હસ્તં પ્રાપ તદાજ્ઞયા ॥ ૩૦૫॥
તતશ્ચ શૂરો વ્યથિતઃ ભૂતસેનાં પ્રકમ્પયન્ ।
અસ્ત્રાણિ વર્ષયામાસ ષણ્મુખશ્ચ વિસિષ્મિયે ॥ ૩૦૬॥
તતઃ સુતુમુલે યુદ્ધે પ્રવૃત્ત ઉભયોરપિ ।
સેનયોસ્તત્ર સિંહાસ્ય  -સુતૌ દૃપ્તાવયુધ્યતામ્ ॥ ૩૦૭॥
અતિશૂરાસુરેન્દ્રાખ્યૌ નિહતૌ વીરબાહુના ।
તૌ દૃષ્ટ્વા શૂરપદ્મસ્તુ ક્રુદ્ધ આશીવિષોપમઃ ॥ ૩૦૮॥
અદ્રાવયદ્ભૂતસેનાં વીરાંશ્ચ મૂર્છયન્નિવ ।
તતઃ સ્કન્દઃ સ્વયં તેન યોદ્ધુમભ્યાયયૌ તદા ॥ ૩૦૯॥
બાલોઽસીતિ પ્રહસિતઃ રુદ્રનેત્ર-સ્ફુલિઙ્ગવત્  ।
સ્વલ્પોઽપિ નાશયેલ્લોકાનિતિ પ્રત્યવદત્ સ્મયન્ ॥ ૩૧૦॥
પ્રવૃત્તે શસ્ત્રસમ્પાતે ભગવાન્ ષણ્મુખસ્તદા ।
કિરીટં શૂરપદ્મસ્ય રથમશ્વાંશ્ચ વર્મ ચ ॥ ૩૧૧॥
ધનુશ્ચ હારકેયૂરાદ્યચ્છિનત્તાદૃશં ચ તમ્ ।
દૃષ્ટ્વા ભૂતાનિ સર્વાણિ ચક્રુઃ  કોલાહલં મુદા ॥ ૩૧૨॥
ભર્ત્સ્યમાનાં ચ સેનાં સ્વાં દૃષ્ટ્વા નિર્વિણ્ણ  -માનસમ્ ।
શૂરં યાહિ શ્વ આયાહિ યુદ્ધાયેત્યાહ ષણ્મુખઃ ॥ ૩૧૩॥
દેવાન્ વિષ્ણુમુખાંશ્ચાપિ શૂરપદ્મવધાર્થિનઃ   ।
આશ્વાસ્ય શૂરસંહારં શ્વઃ કુર્યામિત્યગાદ્ગૃહમ્  ॥ ૩૧૪॥
વીરાશ્ચ દેવસેનાશ્ચ મુક્ત્વા મૂર્ચ્છાં સમુત્થિતાઃ ।
એતસ્મિન્નન્તરે ભૂતસેનાઃ શૂરસ્ય પત્તનમ્ ॥ ૩૧૫॥
લુણ્ટયિત્વાઽતિઘોરાખ્યં દ્વારપાલં નિહત્ય ચ ।
ઉત્પાટ્ય ગોપુરં વાર્દ્ધૌ પ્રાક્ષિપન્ મન્દરં યથા ॥ ૩૧૬॥
તચ્છ્રુત્વા  ભાનુકોપસ્તુ માયાં ધ્યાત્વા પિતામહીમ્ ।
તયા ચ નિર્બન્ધિત યા દત્તં મોહાસ્ત્રમાપ્ય ચ ॥ ૩૧૭॥
યુદ્ધાય પ્રસ્થિતો દૂતં પ્રૈષયદ્વીરબાહવે ।

સોઽપિ ન્યવેદયદ્-ભાનુકોપોક્તિં  વીરબાહવે ॥ ૩૧૮॥
પુનર્યુદ્ધાય નિર્યાહિ વીરબાહો ઇતીરિતઃ ।
સોઽપિ સ્કન્દસ્ય પદયોર્નત્વાઽનુજ્ઞામવાપ્ય ચ ॥ ૩૧૯॥
અન્યૈશ્ચ સહિતો વીરૈર્ભૂતસેના-સમાવૃતઃ ।
ગત્વા યુદ્ધમહીં  તેન સાકં ચિરમયુદ્ધ્યત ॥ ૩૨૦॥
અસ્ત્રપ્રત્યસ્ત્ર-સઙ્ગ્રામે  સત્યુભાભ્યાં પ્રયોજિતે ।
ઉભે પાશુપતે ચાસ્ત્રે વ્યોમ્નિ યુદ્ધ્વા ચિરં મિથઃ ॥ ૩૨૧॥
ઋષિભિઃ પ્રાર્થિતે   લોકપીડા માભૂદિતિ સ્વયમ્ ।
નિવૃત્તે રવિરપ્યસ્તમગાચ્છૂરાત્મજઃ  પુનઃ ॥ ૩૨૨॥
માયયા મોહયિત્વા તાન્ નવવીરાન્ પયોનિધૌ ।
પ્રક્ષિપ્ય શૂરપદ્મસ્ય નિકટં પ્રાપ્ય તાન્મૃતાન્ ॥ ૩૨૩॥
નિવેદ્ય ચ પરેદ્યુસ્તં હનિષ્યામિ ગુહં રિપુમ્ ।
ઇતિ વિજ્ઞાપ્ય તેનાપિ સત્કૃતઃ સ્વગૃહં યયૌ ॥ ૩૨૪॥
સ્કન્દોઽપિ જ્ઞાતવૃત્તાન્તઃ સ્વીકાં શક્તિં  પ્રયુજ્ય ચ ।
વીરાન્ પયોનિધૌ મગ્નાન્ પ્રાબોધયદુમાસુતઃ ॥ ૩૨૫॥
પ્રબુધ્ય ચ પરેષ્વાત્મમોહં સઞ્ચિન્તયત્સુ ચ ।
વીરબાહુઃ  ક્ષણાદેવ સર્વસૈન્ય-સમાવૃતઃ ॥ ૩૨૬॥
લુણ્ટયામાસ નગરં વીરમાહેન્દ્રમૃદ્ધિમત્ ।
પશ્ચિમ-દ્વારપાલઞ્ચ બહુસેના-સમાવૃતમ્ ॥ ૩૨૭॥
વિનિહત્ય વ્યાઘ્ર-વક્ત્રં સહાગ્નેયેન મારુતમ્ ।
અસ્ત્રં પ્રયોજ્ય નગરીં દાહયામાસ કૃત્સ્નતઃ ॥ ૩૨૮॥
દહ્યમાનાં પુરીં  દૃષ્ટ્વા શૂરપદ્મઃ ક્રુધા જ્વલન્ ।
આહૂય મેઘાંસ્તૈરગ્નિં  શમયિત્વાઽતિવેગતઃ ॥ ૩૨૯ ।
વીરબાહું  સ્વનગરી-દાહકં તત્પ્રભું ગુહમ્ ।
હન્તું કૃતમતિસ્તૂર્ણમભિયાતું મનો દધે ॥ ૩૩૦॥
તદા હિરણ્યનામાઽસ્ય પુત્રઃ પાતાલપાલકઃ ।
ઈશસ્ય મહિમાનં તત્પુત્ર-તચ્છક્તિ-વૈભવમ્ ॥ ૩૩૧॥
મહત્વં વીરબાહોશ્ચ વર્ણયિત્વાઽઽશુ સંસદિ ।

ન્યષેધદ્-યુદ્ધસઙ્કલ્પં પ્રાર્થયચ્છરણાગતિમ્ ॥ ૩૩૨॥
યદા ચ શૂરો વાર્તાં તાં નાશ‍ૃણોત્ ક્રોધમાપ ચ ।
તદા સ્વયં હિરણ્યોઽગાદ્યુદ્ધાય શિવસૂનુના ॥ ૩૩૩॥
પ્રવૃત્તે તુમુલે યુદ્ધે નીલસ્તં પ્રત્યયુધ્યત ।
તસ્મિન્ પરાજિતે વીરબાહુઃ  સ્વયમયુધ્યત ॥ ૩૩૪॥
ભગ્ને રથે સારથૌ ચ નષ્ટે ધ્વસ્તેઽખિલાયુધે ।
માયાહિરણ્યં યુદ્ધાય કૃત્વા  પૂર્વસ્તિરોદધે ॥ ૩૩૫॥
તેન સાકં ચિરં યુદ્ધ્વા વીરબાહુશ્ચ મૂર્ચ્છિતઃ   ।
તત્છ્રુત્વા  નારદાત્ સ્કન્દઃ જ્ઞાનાસ્ત્રેણાવબોધયત્ ॥ ૩૩૬॥
તતો ભીતો હિરણ્યસ્તુ ધારયન્ મત્સ્યરૂપતામ્ ।
સમુદ્રસલિલે મગ્નો જુગોપ  પ્રાણમાત્મનઃ ॥ ૩૩૭॥
અથાગ્નિમુખનામાઽન્યઃ શૂરપુત્રો મહાબલઃ ।
ચન્દ્રાય કુપિતો  ભાનુકોપ-સ્પર્ધાયુતો હિ યઃ ॥ ૩૩૮॥
યયૌ સસૈન્યસ્તં હન્યાં વીરબાહું  ક્ષણાદિતિ ।
તં ચ યુદ્ધેઽમૂર્છયત્સ ધીરો વીરપુરન્દરઃ ॥ ૩૩૯॥
તતોઽસુરો ભદ્રકાલીં  સસ્મારાગત્ય સા પુનઃ ।
યુદ્ધ્વા ચિરં વીરબાહુ -પ્રમુખૈશ્ચ્છિન્નબાહુકા ॥ ૩૪૦॥
દત્ત્વા જયાશિષં વીરબાહવે વિન્ધ્યમાયયૌ ।
અથાગ્નિવદનો માયા-બલેનાઘાતયત્ ક્રુધા ॥ ૩૪૧॥
અષ્ટૌ વીરાંસ્તદાકર્ણ્ય વીરબાહુર્યમં પ્રતિ ।
સન્દેશ-ચીટીમનયત્ તેષાં જીવનહેતવે ॥ ૩૪૨॥
યમેનાગત્ય તે વીરાઃ જીવિતાશ્ચ પુનઃ ક્રુધા ।
યુદ્ધ્વાઽગ્નિમુખમાજઘ્નુઃ સદ્ય એવ સસૈનિકમ્ ॥ ૩૪૩॥
શૂરસ્ત્વગ્નિમુખં પુત્રં મૃતં શ્રુત્વાઽતિદુઃખિતઃ ।
વિનિઃશ્વસન્ નમ્રવક્ત્રઃ પુનશ્ચિન્તાપરોઽભવત્ ॥ ૩૪૪॥
ત્રિસહસ્રં તતઃ પુત્રાસ્તસ્ય પાતાલવાસિનઃ ।
સાન્ત્વયિત્વા સ્વપિતરં યોદ્ધુમભ્યાયયુઃ ક્ષણાત્ ॥ ૩૪૫॥

તૈઃ સાકં ભૂતસેનાધિપતીનાં ચ મહદ્રણમ્ ।
બભૂવ તુમુલં દેવમુનિ-વિસ્મય-કારકમ્ ॥ ૩૪૬॥
વીરબાહુશ્ચ બાણૌઘૈસ્તચ્છિરાંસ્યચ્છિનદ્યદા ।
તદા પુનઃ પ્રરૂઢાનિ તાનિ ભૂયોઽચ્છિનદ્રુષા ॥ ૩૪૭॥
અસકૃચ્છિદ્યમાનાનિ યદા નાન્તં ગતાનિ ચ ।
દધ્યૌ ગુહં તદા વીરબાહુઃ  શક્તિધરં પ્રભુમ્ ॥ ૩૪૮॥
પ્રાદુર્ભૂય ક્ષણાત્ સોઽપિ તાનિ બ્રહ્મવરેણ હિ ।
છિન્નાન્યપિ પ્રરોહન્તિ છિદ્યન્તે યુગપદ્યદિ ॥ ૩૪૯॥
અન્તં ગચ્છેયુરત્યન્તમિત્યુપાદિશદગ્નિભૂઃ ।
તથૈવ યુગપત્તાનિ છિત્વા વીરો મુદં યયૌ ॥ ૩૫૦॥
શૂરેઽથ ત્રિસહસ્રાણાં આકર્ણ્ય નિધનં શુચા ।
નિધ્યાયતિ મહામેધા ધર્મકોપ-સમાહ્વયઃ ॥ ૩૫૧॥
સચિવસ્તં સાન્ત્વયિત્વા સ્વયં યુદ્ધાય નિર્યયૌ ।
પુણ્ડરીકં ગજશ્રેષ્ઠમારુહ્યાન્યૈશ્ચ મન્ત્રિભિઃ ॥ ૩૫૨॥
તં વીરબાહુર્બહુભિર્બાણૈર્હત્વા  ગજં તદા ।
નિર્મદં કૃતવાન્ સોઽપિ સ્તુત્વા તં સ્વાં દિશં ગતઃ ॥ ૩૫૩॥
એતત્સર્વં નિશમ્યાથ ભાનુકોપો-ઽતિખિન્નધીઃ ।
માઽભૂદાયોધનં તાવદિતિ તાતં વ્યજિજ્ઞપત્ ॥ ૩૫૪॥
ક્રુદ્ધં જ્ઞાત્વા ચ પિતરં પુનર્યુદ્ધાય નિર્યયૌ ।
જાતે ચ તુમુલે યુદ્ધે શસ્ત્ર-પ્રત્યસ્ત્ર-વર્ષિણિ   ॥ ૩૫૫॥
માયાયુદ્ધે સમારબ્ધે વિજ્ઞાનાસ્ત્રેણ વારિતે ।
ખડ્ગ-યુદ્ધં પ્રચક્રાતે તદા સ્કન્દં હૃદિ સ્મરન્ ॥ ૩૫૬॥
છિત્વાઽઽદૌ ભાનુકોપસ્ય હસ્તં સવ્યં તથેતરમ્ ।
શિરશ્ચ્છિત્વા વીરબાહુઃ  જયં પ્રાપ મુદાન્વિતઃ ॥ ૩૫૭॥
તતો દેવાશ્ચ ઋષયઃ જહૃષુઃ પુષ્પવર્ષિણઃ   ।
સ્કન્દશ્ચ પ્રણતં દોર્ભ્યાં આલિઙ્ગ્યાન્વગ્રહીન્મુદા  ॥ ૩૫૮॥
ભાનુકોપવધં વીરબાહુના કૃતમદ્ભુતમ્ ।
શ‍ૃણ્વન્તિ યે તે વિજયં સર્વત્ર પ્રાપ્નુયુર્ધ્રુવમ્ ॥ ૩૫૯॥

ૐ જય જય સ્કન્દપુરાણે શઙ્કરસંહિતાયાં વીરમાહેન્દ્રકાણ્ડે સ્કન્દસપ્તશત્યાં
ભાનુકોપવધઃ ષષ્ઠોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ નં સૌં શ્રીં  સાઙ્ગાય  સાયુધાય સશક્તિકાય સપરિવારાય
સવાહનાય એકોનશીતિ-મન્ત્રાત્મકાય શિખિવાહનમૂર્તયે તામ્બૂલ-
કુઙ્કુમાક્ષત -પુષ્પ-સઘૃત-ઇક્ષુખણ્ડ-મહાહુતિં   સમર્પયામિ નમઃસ્વાહા ।
અનેન દિવ્યમઙ્ગળહોમેન  સુરવરનુત-દર્શિતાત્મીય  -દિવ્યસ્વરૂપઃ
અમર-સ્તોમ-સમ્પૂજ્ય-ભુજબલ-નિર્જિતાનેકઃ   ગીર્વાણ-ભીધ્વાન્ત-માર્તાણ્ડઃ
ષડ્વક્ત્રઃ ગૌરીશ-ફાલેક્ષિત-સઞ્જાત-તેજસ્-સમ્ભૂતઃ શ્રીશિખિવાહનઃ પ્રીયતામ્ ।
જય શ્રી શિખિવાહનમૂર્તે જય જય
જય વીરબાહુસોદર જય જય
જય અસુરમર્દન જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૭ સિંહમુખવધઃ   સપ્તમોઽધ્યાયઃ ।
ૐ સાં સ્કન્દાસનાય નમઃ ।
ૐ સાં સ્કન્દમૂર્તયે નમઃ ।
ષડ્વક્ત્રં શિખિવાહનં ત્રિનયનં રક્તામ્બરાલઙ્કૃતમ્ ।
શક્તિં  ચર્મ ચ ખડ્ગ-શૂલ-વિશિખાભીતિં  ધનુશ્ચક્રકમ્ ॥
પાશં કુક્કુટમઙ્કુશઞ્ચ વરદં દોર્ભિદધાનં   તથા ।
ધ્યાયેદીપ્સિત-સિદ્ધિદં શશિધરં સ્કન્દં સુરારાધિતમ્ ॥
ૐ સાં સ્કન્દાય નમઃ ।
ભાનુકોપં હતં શ્રુત્વા શૂરપદ્માસુરો ભૃશમ્ ।
વિલલાપ ચિરં તત્ર પદ્મકોમલયા સહ ॥ ૩૬૦॥
વિષ્ણુશક્રમુખા દેવા વિહરેયુરિતઃ સુખમ્ ।
ઇત્યાદિ પ્રલપંસ્તસ્ય ગુણાન્ વીર્યકૃતાન્બહૂન્ ॥ ૩૬૧॥

તતઃ કોપેન મહતા સમાહૂય નિજાનુજમ્ ।
સિંહવક્ત્રં   પ્રૈષયચ્ચ હન્તું પુત્રહણં રણે ॥ ૩૬૨॥
સોઽપિ શમ્ભુકુમારસ્ય પ્રભાવં બહુધા તદા ।
વર્ણયિત્વાઽન્તતઃ શૂર-નિદેશાદ્યોદ્ધુમાયયૌ ॥ ૩૬૩॥
પ્રવૃત્તે તુમુલે યુદ્ધે ભૂતદૈત્યેશ-સેનયોઃ ।
સિંહાભિધાનો   ભૂતેશઃ સિંહાસ્યં   પ્રત્યયુધ્યત ॥ ૩૬૪॥
અસ્ત્ર-પ્રત્યસ્ત્ર-વર્ષેણ દારુણં યુધ્યતોર્દ્વયોઃ ।
તનુજાઃ સિંહવક્ત્રસ્ય   સમાયાતાઃ ક્રુધા રણમ્ ॥ ૩૬૫॥
કનકેઽગ્નિમુખે ચાપિ યુધા શ્રમમવાપ્તયોઃ ।
ખડ્ગેન વીરબાહુસ્તાન્  ચિચ્છેદ યુગપત્ક્રુધા ॥ ૩૬૬॥
તતઃ ખિન્નમનાઃ સિંહમુખઃ   ક્રોધમવાપ્ય ચ ।
મોહાસ્ત્રેણ નિરાસ્થત્તાન્ વીરબાહુમુખાન્ ગિરૌ ॥ ૩૬૭॥
ઉદયેઽથ ગુહઃ કુત્રેત્યન્વિષ્યન્ પ્રાપ વેગતઃ ।
હેમકૂટં ષણ્મુખશ્ચ મારુતેન નિવેદિતઃ ॥ ૩૬૮॥
અવરુહ્યાસનાત્ સૈમ્હાત્ બ્રહ્મવિષ્ણુ-પુરસ્કૃતઃ ।
ઋષિભિઃ સ્તૂયમાનશ્ચ વન્દિભિર્માગધૈરપિ ॥ ૩૬૯॥
ચન્દ્રસૂર્ય-ધૃતચ્છત્રઃ વીજ્યમાનો મરુત્વતા ।
શઙ્ખ-દુન્દુભિનિર્ઘોષૈઃ પ્રયયૌ રથમાસ્થિતઃ ॥ ૩૭૦॥
તતઃ પ્રવવૃત્તે યુદ્ધં તુમુલં રોમહર્ષણમ્ ।
જગદ્ભયકરં ઘોરં સિંહવક્ત્ર  -ષડાસ્યયોઃ ॥ ૩૭૧॥
પાશમોચક-સંજ્ઞાસ્ત્રં પ્રયુજ્ય પ્રથમં ગુહઃ ।
ઉદયાદ્રિ-ગતાન્ વીરબાહ્વાદીનાનયત્ક્ષણાત્ ॥ ૩૭૨॥
સિંહવક્ત્રં   ક્રુધા ભૂતસેના-નિગરણોદ્યતમ્ ।
દૃષ્ટ્વા તત્કર-સાહસ્રં ચિચ્છેદ ભગવાન્ ગુહઃ ॥ ૩૭૩॥
પ્રરૂઢેષુ પુનસ્તેષુ મૂર્ધ્નશ્ચિચ્છેદ સાયકૈઃ ।
તે ચારોહન્ પુનઃ, સ્કન્દઃ પુનશ્ચિચ્છેદ તાનપિ ॥ ૩૭૪॥
તતોઽસ્ય વરમાહાત્મ્યં વિદિત્વા પાર્વતીસુતઃ ।

મુખમેકં ભુજૌ દ્વૌ ચ શેષયિત્વાઽન્યદાચ્છિનત્ ॥ ૩૭૫॥
કૂર્માઙ્ગાનીવ  તાન્યાશુ બહિર્નિઃસરણં   પ્રતિ ।
પ્રવૃત્તાનિ સમાલોક્ય હુઙ્કારેણ ન્યવારયત્ ॥ ૩૭૬॥
અથોદ્યતં દણ્ડહસ્તં યોદ્ધું  સિંહમુખં   ગુહઃ ।
કુલિશેન વિદાર્યાશુ પ્રાણૈસ્તં ચ વ્યયૂયુજત્ ॥ ૩૭૭॥
કુલિશસ્તુ રિપું હત્વા ગઙ્ગામ્ભસિ  નિમજ્જ્ય ચ ।
પુનઃ પ્રપેદે સ્કન્દસ્ય હસ્તં દેવાશ્ચ તત્ક્ષણાત્ ॥ ૩૭૮॥
ઋષિભિઃ સહ સેનાન્યં તુષ્ટુવુઃ પુષ્પવૃષ્ટિભિઃ ।
વવર્ષુશ્ચ જયારાવૈરભ્યનન્દંશ્ચ શાઙ્કરિમ્ ॥ ૩૭૯॥
નિધનં સિંહવક્ત્રસ્ય   ગુહેન કૃતમદ્ભુતમ્ ।
યે શ‍ૃણ્વન્તિ જયસ્તેષામીપ્સિતાર્થશ્ચ સિદ્ધ્યતિ ॥ ૩૮૦॥
ૐ જય જય સ્કન્દપુરાણે શઙ્કરસંહિતાયાં યુદ્ધકાણ્ડે સ્કન્દસપ્તશત્યાં
સિંહમુખવધઃ   સપ્તમોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય સપરિવારાય
સવાહનાય એકવિંશતિ  -મન્ત્રાત્મકાય સ્કન્દમૂર્તયે
તામ્બૂલ-કુઙ્કુમાક્ષત -પુષ્પ-સઘૃત-ઇક્ષુખણ્ડ-મહાહુતિં 
સમર્પયામિ નમઃસ્વાહા ।
અનેન દિવ્યમઙ્ગળ -હોમેન શૂલચક્ર-શરચાપ-
ખડ્ગખેટક-શઙ્ખપાશ-વજ્રશક્તિ-વરદાભય-
દ્વાદશ-ભુજાલઙ્કૃતઃ,અકુણ્ઠ-કણ્ઠધ્વનિ-ગમ્ભીર-મહારમ્ભ-

સિંહમુખાસુર  -સૈન્ય-વિષાદ-પેષણ-ધુરીણ-ભીષણ-નિપુણ-

પ્રભાવ-નિજવૈભવઃ સ્કન્દમૂર્તિઃ   પ્રીયતામ્ ।
જય શ્રી સ્કન્દમૂર્તે જય જય
જય વીરબાહુસોદર જય જય
જય સિંહમુખાસુરહન્ત્રે   જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૮ શૂરસંહાર અષ્ટમોઽધ્યાયઃ ।
ૐ સાં શૂરસંહારમૂર્ત્યાસનાય નમઃ ।
ૐ સાં શૂં સંહારમૂર્તિ  મૂર્તયે નમઃ ।
હરમુખ-ખરભાનું રક્તવર્ણં તમીડે
ધનુ-વર-પવિ-ખેટં પદ્મ-પાશં દધાનમ્ ।
શર-ભયહર-શક્તિં  ખડ્ગ-ચક્રાઙ્કુશં ચ
સુર-વરમુનિ-શંસ્યં શૂરસંહાર-મૂર્તિમ્   ॥
ૐ શિં  શ્રીં  શ્રૌં શૂરસંહારમૂર્તયે નમઃ ।
શ્રુત્વા ભ્રાતૃવધં વીરઃ શૂરપદ્મોઽપતદ્ભુવિ ।
વિલલાપ ચિરં દુઃખાત્તતઃ સંજ્ઞામવાપ્ય ચ ॥ ૩૮૧॥
ક્રોધેન મહતાઽઽવિષ્ટઃ દૈત્યાનણ્ડાન્તરસ્થિતાન્ ।
સદ્ય એવાનયામાસ તે ચ દૃપ્તા મહાબલાઃ ॥ ૩૮૨॥
સિંહવક્ત્રાધિક  -સ્થૂલદેહા યોદ્ધું  સમાગતાઃ ।
તાંશ્ચ દૃષ્ટ્વા ભૃશં ભીતા દેવા ઇન્દ્રાદયો ગુહમ્ ॥ ૩૮૩॥
વ્યજિજ્ઞપન્ પ્રભો શૂરપદ્મં જહિ સહાનુગમ્ ।
રક્ષાઽસ્માનિતિ સોઽપિ ચ સ્મયંસ્તેભ્યોઽભયં દદૌ ॥ ૩૮૪॥
તતઃ પ્રવૃત્તે તુમુલે યુદ્ધે સ્કન્દાભિમન્ત્રિતઃ ।
એકોઽપિ બાણઃ શતધા ભૂત્વા દૈત્યાનહન્ ક્ષણાત્ ॥ ૩૮૫॥
તતસ્ત્વન્યાણ્ડગાન્ દૈત્યાનાહૂયાસુરનાયકઃ ।
યોદ્ધું  પ્રવૃત્તસ્તાંશ્ચાપિ ક્ષણેનૈવાવધીદ્ગુહઃ ॥ ૩૮૬॥
કૃત્વૈવં  બહુકૃત્વશ્ચ  ક્રોધાવિષ્ટો ગુહસ્તદા ।
પિદધેઽણ્ડાન્તર-દ્વારં બાણૈસ્તચ્ચાસુરેશ્વરઃ ॥ ૩૮૭॥
જ્ઞાત્વા સ્વયં યયૌ યોદ્ધું  વીરવાદાન્ વદન્ બહૂન્ ।
ષણ્મુખશ્ચ વૃથા વાદો માભૂદિતિ સમાદધત્ ॥ ૩૮૮॥
યોદ્ધુમારભતાત્યન્તં લોકવિસ્મય-કારકમ્ ।
દેવાશ્ચ મુનયશ્ચૈવ શશંસુર્વિજયં   તદા ॥ ૩૮૯॥

અસ્ત્રપ્રત્યસ્ત્ર-વર્ષેણ પ્રવૃત્તે તુમુલે રણે ।
ધ્વજં ચિચ્છેદ દેવસ્ય શૂરપદ્મઃ શરૈઃ ક્રુધા ॥ ૩૯૦॥
અગ્નિસ્તુ કુક્કુટો ભૂત્વા ધ્વજેઽતિષ્ઠત્સુરેચ્છયા ।
ગુહોઽપિ શૂરપદ્મસ્ય ધ્વજચાપં તથાઽચ્છિનત્ ॥ ૩૯૧॥
દૈત્યાંશ્ચ કોટિસઙ્ખ્યાકાન્ જઘાન ક્ષણમાત્રતઃ ।
તતઃ શૂરો નભસ્થઃ સન્ યુયુધે માયયા ખલઃ ॥ ૩૯૨॥
સ્વામી ચ વિજ્ઞાનાસ્ત્રેણ માયાં નાશમનીનયન્ ।
અટન્નણ્ડાન્તરં શૂરઃ દ્વીપાન્તરમવાપ ચ ॥ ૩૯૩॥
ગુહોઽપિ તત્ર તત્રૈવ પ્રાહરત્તં બલોદ્ધતમ્ ।
તદાનીં  વિબુધાન્ ભીતાન્ પર્યસાન્ત્વયદચ્યુતઃ ॥ ૩૯૪॥
ક્ષણાત્તુ વીરમાહેન્દ્ર-પર્યન્તેઽયુધ્યતાં તદા ।
શૂરપદ્મસ્ય સૈન્યં ચ રથમશ્વાંશ્ચ સાયકૈઃ ॥ ૩૯૫॥
ચિચ્છેદ ભગવાન્ સ્કન્દો દેવાઃ સર્વે મુદં યયુઃ ।
તુષ્ટુવુશ્ચ ગુહં ભક્તિનમ્રા વિષ્ણ્વાદયઃ સમમ્ ॥ ૩૯૬॥
જય ગૌરીસુત, સ્વામિન્, તારકક્રૌઞ્ચદારણ, ।
કારાગાર-વિનિક્ષિપ્ત-ચતુર્મુખ, શિવાત્મજ ॥ ૩૯૭॥
ગાઙ્ગેય , કાર્તિકેયાગ્નિ  -ગર્ભ, લોકાર્તિનાશન   ।
શરકાનન-સઞ્જાત, સુબ્રહ્મણ્ય, જયેતિ ચ ॥ ૩૯૮॥
શૂરસ્ત્વથ સ્વકં સૈન્યં ભસ્મીભૂતં વિલોકયન્ ।
માયાં સસ્માર જનનીં  સાપિ ચાગત્ય તદ્ધિતમ્ ॥ ૩૯૯॥
પૃષ્ટ્વા સૈન્યં જીવયિતું સુધાદ્યાનયનાય તમ્ ।
પ્રબોધ્યાઽગાન્નિજં સ્થાનં શૂરપદ્મોસ્તતો મુદા ॥ ૪૦૦॥
ઇન્દ્રલોકરથં શીઘ્રં પ્રેષયિત્વા સુધાગિરિમ્ ।
આનાય્ય તેન સિંહાસ્ય  -ભાનુકોપ-મુખાસુરાન્ ॥ ૪૦૧॥
અજીવયત્તદા દેવાઃ વિષણ્ણાસ્તાનુમાસુતઃ ।
સાન્ત્વયિત્વાઽઽસુરીં  સેનામવધીત્ ક્ષણમાત્રતઃ ॥ ૪૦૨॥
મુક્ત્વા પાશુપતાસ્ત્રં તદ્-દૃષ્ટ્વા શૂરસ્તતસ્તતઃ ।
ભૂમિઃ, મેઘઃ, સમુદ્રશ્ચ, વહ્નિઃ, વાત્યા, મહીધરઃ ॥ ૪૦૩॥

ઇત્યાદિ રૂપં સ્વીચક્રે તત્તત્પ્રત્યહરદ્ગુહઃ ।
સ્વકીયં વિશ્વરૂપં ચ તસ્મૈ દર્શયતિ સ્મ સઃ ॥ ૪૦૪॥
સર્વતઃપાણિપાદં ચ સર્વતોઽક્ષિશિરોમુખમ્ ।
સર્વતઃશ્રુતિમલ્લોકં સર્વમાવૃત્ય ભાતિ યત્ ॥ ૪૦૫॥
સ દૃષ્ટ્વા વિશ્વરૂપં તદતિવિસ્મિત-માનસઃ ।
તદ્ભક્તત્વં યથા ચૈચ્છત્ તદા તદકુચદ્વિભુઃ ॥ ૪૦૬॥
તતશ્ચૂતમહીરુદ્ધ્વં સ્વીકૃત્યાતિ-ભયાનકમ્ ।
ત્રીન્લોકાન્ વ્યાપ્ય તિષ્ઠન્તં ષણ્મુખઃ પ્રેક્ષ્ય વિસ્મિતઃ ॥ ૪૦૭॥
પ્રાહિણોચ્ચ નિજાં શક્તિં  સાઽપિ દ્વેધા વિદાર્ય તમ્ ।
પ્રાગાદ્ભગવતો હસ્તં હાહાકારસ્તદા હ્યભૂત્ ॥ ૪૦૮॥
એકઃ કુક્કુટરૂપેણ શિખિરૂપેણ ચેતરઃ ।
ભૂત્વા સ્કન્દસ્ય કેતુત્વં વાહનત્વં ચ ભેજતુઃ ॥ ૪૦૯॥
દેવાશ્ચ તુષ્ટુવુઃ સર્વે મોદમાના ગુહં તદા ।
શૂરપત્ની તુ તચ્છ્રુત્વા  નામ્ના યા પદ્મકોમલા ॥ ૪૧૦॥
વિવેશાગ્નિં  હિરણ્યશ્ચ દુઃખિતઃ શુક્રવાક્યતઃ ।
ઔર્ધ્વદેહિક-કર્માણિ પિતુઃ કૃત્વાઽચરત્તપઃ  ॥ ૪૧૧॥
ષણ્મુખશ્ચ સુરૈઃ સાર્ધં હેમકૂટપુરં યયૌ ।
ઇતિ શૂરસ્ય સંહારં ભક્ત્યા શ‍ૃણ્વન્તિ યે નરાઃ ॥ ૪૧૨॥
તેષાં શત્રુજયઃ સ્વાર્થ-સિદ્ધિઃ સર્વાશ્ચ સમ્પદઃ ।
રામોઽપિ શૂરસંહારં શ્રુત્વાઽગસ્ત્ય-મુખાત્પુરા ॥ ૪૧૩॥
રાવણં સમરે હત્વા સીતાં પ્રત્યાનયત્પુરીમ્ ।
કથૈવં યુદ્ધકાણ્ડીયા કથિતા મુનિપુઙ્ગવાઃ  ॥ ૪૧૪॥
શ‍ૃણ્વતાં શત્રુ-ચોરાગ્નિ-વિષભીતિ-વિનાશિની ।
બહવશ્ચ કથામેતાં શ્રુત્વાઽરીનજયન્ પુરા ॥ ૪૧૫॥
ૐ જય જય સ્કન્દપુરાણે શઙ્કરસંહિતાયાં યુદ્ધકાણ્ડે સ્કન્દસપ્તશત્યાં
શૂરસંહારઃ અષ્ટમોઽધ્યાયઃ ।
સત્યાસ્સન્તુ યજમાનસ્ય કામાઃ ।

ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય સપરિવારાય
સવાહનાય પઞ્ચત્રિંશત્  -મન્ત્રાત્મકાય સ્કન્દમૂર્તયે
તામ્બૂલ-કુઙ્કુમાક્ષત -પુષ્પ-સઘૃતદાડિમીફલ-
મહાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન નિખિલદેવ-ઋષિમુનિવર-
હૃદયધ્યાન-વિમલ-જલાવગાહન-હેલાતરળ-રુચિરનયનઃ
ભક્તાર્તિ  -નિકૃન્તન –કલિત-શૂરસંહારમૂર્તિઃ   પ્રીયતામ્ ।
જય શ્રીશૂરસંહારમૂર્તે જય જય
જય ભક્તરક્ષણ જય જય
જય કુક્કુટધ્વજ જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૯ શ્રી દેવસેના-વિવાહઃ નવમોઽધ્યાયઃ ।
ૐ દેવસેનાન્યાસનાય નમઃ ।
ૐ દેવસેનાનીમૂર્તયે નમઃ ।
અભયમસિ-રથાઙ્ગઞ્ચાઙ્કુશં  શક્તિશૂલં વરદકુલિશપાશં  પદ્મદણ્ડૌ ગદાઞ્ચ ।
દધતમુભયપક્ષ-દ્વાદશોદ્દામ-હસ્તૈઃ દ્વિદશ-કમલનેત્રં દેવસેનેશમીડે ॥
ૐ શ્રીં સૌં હ્રીં   દેવસેનામૂર્તયે નમઃ ।
તતો ગુહો જયન્તાદીન્ વિબુધાન્ વીરબાહુના ।
મોચયિત્વા સ્તુતઃ સર્વૈઃ હેમકૂટપુરે સ્થિતઃ ॥ ૪૧૬॥
આદિશ્ય સાગરં શૂરનગરીં પ્લાવયેતિ ચ ।
શ્રીસેન્તિનગરં પ્રાપ બ્રહ્મવિષ્ણ્વાદિ-પૂજિતઃ ॥ ૪૧૭॥
તત્રોષિત્વા નિશાં પ્રાતઃ પ્રતિષ્ઠાપ્ય શિવં સ્વયમ્ ।
પૂજયિત્વા વિધાનેન પ્રતસ્થે પરપર્વતમ્ ॥ ૪૧૮॥
તત્રાદિશ્ય શિવજ્ઞાનં પરાશરભુવાં સ્વયમ્ ।
ઇન્દ્રેણ પ્રાર્થિતઃ   સ્વીયકન્યા-પાણિગ્રહં પ્રતિ ॥ ૪૧૯॥

અઙ્ગીકૃત્ય  ચ તત્રૈવ કારયામાસ પત્તનમ્ ।
નિર્મમે વિશ્વકર્મા ચ પુરપ્રાસાદ-ગોપુરમ્ ॥ ૪૨૦॥
મેરોર્ગુહાત આનીય પુત્રીં  શચ્યા સમં વૃષા ।
બ્રહ્માવિષ્ણૂ પુરસ્કૃત્ય કૃત્વા  વૈવાહિકોચિતમ્ ॥ ૪૨૧॥
જામાતરં મયૂરાધિરૂઢં તત્પુરવીથિષુ ।
પ્રદક્ષિણં કારયિત્વા સ્વગેહે દ્વારિ મણ્ડપે ॥ ૪૨૨॥
અવતાર્ય પુરન્ધ્રીભિઃ કારયિત્વાઽષ્ટમઙગલમ્ ।
ડોલાધિરોહણં માલા-વ્યત્યયં ચ વિશેષતઃ ॥ ૪૨૩॥
કારયિત્વા શુભે મઞ્ચે ઉપવેશ્ય શચીપતિઃ ।
ધારાપૂર્વમદાત્કન્યાં સુબ્રહ્મણ્યાય શોભનમ્ ॥ ૪૨૪॥
પાર્વતીપરમેશૌ ચ તસ્મિન્નેવ ક્ષણે મુદા ।
તત્રાગત્ય સુતં પ્રીત્યા પ્રતિનન્દ્ય સ્નુષામપિ ॥ ૪૨૫॥
બ્રહ્માદિભિઃ સ્તૂયમાનૌ કૈલાસં યયતુર્ગિરિમ્   ।
ગુહોઽપિ લાજહોમાદીન્ કૃત્વા  સર્વાન્ યથાવિધિ ॥ ૪૨૬॥
પ્રવેશહોમે ભાર્યાયૈ દર્શયિત્વા ધ્રુવં સ્વયમ્ ।
અરુન્ધતીઞ્ચ ચત્વારિ દિનાન્યૌપાસનં વ્યધાત્ ॥ ૪૨૭॥
નિર્વર્ત્ય શેષહોમં ચ ગુહઃ પ્રાપ્યામરાવતીમ્ ।
દગ્ધાં તાં નૂતનાં ત્વષ્ટ્રા  કારયિત્વા શતક્રતુમ્ ॥ ૪૨૮॥
સિંહાસને   સ્થાપયિત્વા સાકં શચ્યા સુતેન ચ ।
પટ્ટાભિષેચનં તસ્ય કારયામાસ વેધસા ॥ ૪૨૯॥
મયૂરમધિરુહ્યાથ પ્રાપ્ય કૈલાસપર્વતમ્ ।
પિતરૌ પ્રણિપત્યાભ્યામાશીર્ભિરભિનન્દિતઃ   ॥ ૪૩૦॥
દેવસેનાસમેતઃ સન્ ગત્વા સ્કન્દગિરિં  પ્રતિ ।
સુખં ન્યવાત્સીલ્લોકાનાં યોગક્ષેમ-વિધાયકઃ ॥ ૪૩૧॥
વિવાહમિત્થં સ્કન્દસ્ય કલ્યાણં દેવસેનયા ।
યે શ‍ૃણ્વન્તિ નરાસ્તે સ્યુઃ પુત્રપૌત્રાદિ-સંયુતાઃ ॥ ૪૩૨॥
ૐ જય જય સ્કન્દપુરાણે શઙ્કરસંહિતાયાં દેવકાણ્ડે સ્કન્દસપ્તશત્યાં
દેવસેનાવિવાહઃ નવમોઽધ્યાયઃ ।

સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય
સપરિવારાય સવાહનાય સપ્તદશમન્ત્રાત્મકાય
શ્રી દેવસેનાપતિમૂર્તયે તામ્બૂલ-કુઙ્કુમાક્ષત -
પુષ્પ-સઘૃત-કદળીફલ-મહાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન ભગવાન્
અખણ્ડ-જગદણ્ડ-પુણ્ડરીક-વિકસનઃ સકલસુરાસુર-
મિતરેતરાપેક્ષિત-સુધાવિતરણ-સમયસમાધિત-
નિખિલજન-હૃદયરઞ્જક-સકલપ્રપઞ્ચ-
પ્રત્યૂહ-રમ્ભા-મેનકાદિ-તિલોત્તમા-ઊર્વશીમુખ્ય-

સુરયુવતીનાં કરતાળનાદ-સમય-સમેધિત-
નટનપર-દરકુઞ્ચિતચરણઃ  શ્રી દેવસેનાપતિઃ પ્રીયતામ્ ।
જય શ્રી દેવસેનાપતિમૂર્તે જય જય
જય કલ્યાણપ્રદાયક જય જય
જય ઇન્દ્રાણીમાઙ્ગળ્યરક્ષક  જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૧૦ શ્રી વલ્લીવિવાહ દશમોઽધ્યાયઃ ।
ૐ વલ્લીકલ્યાણસુન્દરમૂર્તાસનાય નમઃ ।
ૐ વલ્લીકલ્યાણસુન્દરમૂર્તયે નમઃ ।
હસ્તદ્વન્દ્વેઽક્ષમાલામભયમપિધૃતં કુણ્ડિકાશ્રોણિબદ્ધં
સવ્યે વામે નિષણ્ણં સ્રુવધૃતવિધિના હૂયમાનેન યુક્તમ્ ।
સર્વાલઙ્કારયુક્તં જલકલશધૃતા વિષ્ણુણા ચારુણાભં
વલ્લીકલ્યાણમૂર્તિં  સકલસુરગણૈઃ સ્તૂયમાનં પ્રપદ્યે ॥
ૐ વં સૌં હ્રીં   વલ્લીકલ્યાણસુન્દરમૂર્તયે નમઃ ।
અથ સૂતઃ પુનઃ પૃષ્ટઃ નૈમિષીયૈસ્તપોધનૈઃ ।
તિષ્ઠન્ સ્કન્દગિરૌ સ્કન્દઃ કિમકાર્ષીદ્વદેતિ ચ ॥ ૪૩૩॥

સોઽપિ પ્રમોદભરિત-માનસઃ પાર્વતીસુતઃ ।
વ્યવહલ્લવલીં  યેન વૈભવેનાહ તાં કથામ્ ॥ ૪૩૪॥
કાઞ્ચીપુરી-પરિસરે લવલીપર્વતો મહાન્ ।
અસ્તિ તન્નિકટે કશ્ચિત્પટ્ટણઃ શબરેશિતુઃ ॥ ૪૩૫॥
વ્યાધરાટ્ સોઽનપત્યસ્તુ પૂજયન્ ષણ્મુખં પ્રભુમ્ ।
વ્રતોપવાસ-નિયમૈઃ પર્યતોષયદન્વહમ્ ॥ ૪૩૬॥
તસ્યાદ્રેર્નિકટે   કશ્ચિચ્છિવયોગી તપોઽચરત્ ।
યઃ કણ્વશાપતો વિષ્ણુર્મર્ત્યભાવમુપાગતઃ ॥ ૪૩૭॥
તત્સમીપં ગતા લક્ષ્મીર્બિભ્રતી   હરિણીતનુમ્ ।
તાં દૃષ્ટ્વા મોહિતો વિપ્રઃ તયા સાકમરીરમત્ ॥ ૪૩૮॥
તતઃ સા ગર્ભિણી  ભૂત્વા સુષુવે કન્યકાં શુભામ્ ।
વિજાતીયાં સુતાં દૃષ્ટ્વા ઽપલાયત મૃગોઽન્યતઃ ॥ ૪૩૯॥
વિજને રુદતીં  કન્યાં વીક્ષ્ય વ્યાધપતિર્વને ।
આદાય દોર્ભ્યામાઘ્રાય મૂર્ધ્નિ  ભાર્યાકરે દદૌ ॥ ૪૪૦॥
સાઽપિ તાં પોષયામાસ નિધિં  લબ્ધ્વેવ નિર્ધનઃ ।
લવલી-મૂલજાતત્વાદ્વલ્લીત્યાખ્યાં ગતા ચ સા ॥ ૪૪૧॥
પુપોષ ચન્દ્રલેખેવ કલાવૃદ્ધિં  દિને દિને ।
વયસિ દ્વાદશે પ્રાપ્તે વ્યાધરાજો ન્યયોજયત્ ॥ ૪૪૨॥
પ્રિયઙ્ગુ -પાલનાર્થં તાં સખીભિઃ સહ કાનને ।
ભગવાન્ ષણ્મુખશ્ચાપિ ગત્વા શ્રીપૂર્ણપર્વતમ્ ॥ ૪૪૩॥
તામુદ્વોઢુમના આસીન્નારદોઽપ્યાયયૌ તદા ।
તેનાવેદિતવૃત્તાન્તો લવલીનિકટં ગુહઃ ॥ ૪૪૪॥
ગત્વા તયા સમવદત્ વ્યાધેશશ્ચાયયૌ તદા ।
ઝટિત્યસન-વૃક્ષોઽયમાસીદ્-વ્યાધા વિલોક્ય તમ્ ॥ ૪૪૫॥
છેત્તુમારેભિરે વ્યાધરાજસ્ત્વાહાતિશીતલઃ ।
એષ વૃક્ષો લવલ્યા મે વર્તતાં તાપહારકઃ ॥ ૪૪૬॥
ઇત્યુક્ત્વા ગતવત્સ્વેષુ પુનઃ સ્કન્દોઽતિસુન્દરમ્ ।
તરુણં વેષમાસ્થાય લવલી-સઙ્ગકામુકઃ  ॥ ૪૪૭॥

તયા સાકં સમલપત્ તદાઽઽગાદ્-વ્યાધરાટ્ પુનઃ ।
ગુહોઽપિ જરઠો ભૂત્વા દણ્ડી પલિતમૂર્ધજઃ ॥ ૪૪૮॥
રુદ્રાક્ષ-વિલસદ્ગાત્રઃ પ્રાદાદ્-વ્યાધાય ભસ્મ ચ ।
વ્યાધસ્તુષ્ટમના વલ્લ્યા રક્ષાર્થં તં તદન્તિકે ॥ ૪૪૯॥
અવસ્થાપ્ય ગતઃ સ્વામી ક્ષુધં તસ્યૈ ન્યવેદયત્ ।
સાઽપિ પ્રૈયઙ્ગવં  પિષ્ટં મધુ પક્વફલાનિ ચ ॥ ૪૫૦॥
અદાત્ પિપાસુના તેન જલે પૃષ્ટે જલાશયમ્ ।
અદર્શયદશક્તેન પ્રાર્થિતા   ચ નિનાય તમ્ ॥ ૪૫૧॥
પીત્વા તત્રોદકં વૃદ્ધઃ તદીયમધરામૃતમ્ ।
ચકમે સા પ્રત્યષેધત્ તદા હેરમ્બમસ્મરત્ ॥ ૪૫૨॥
સોઽપિ દ્વિપો મહાન્ ભૂત્વા લવલ્યાઃ પદવીં  શ્રિતઃ ।
સા ચ ભીતા સમાશ્લિષ્યદ્વૃદ્ધં  સોઽપિ નિજાં તનુમ્ ॥ ૪૫૩॥
ગૃહીત્વા રમયામાસ તાં ગન્ધર્વવિવાહતઃ ।
ગણેશેઽન્તર્હિતે   તાવપ્યાશ્રમં જગ્મતુર્મુદા ॥ ૪૫૪॥
વ્યાધાશ્ચ જ્ઞાતવૃત્તાન્તાઃ ક્રુધા યોદ્ધું  સમાગતાઃ ।
ગુહોઽપિ કુક્કુટં સ્મૃત્વા તેન તાન્ સમઘાતયત્ ॥ ૪૫૫॥
લવલ્યા પ્રાર્થિતશ્ચાથ   ગુહસ્તાનુદજીવયત્ ।
અથ વ્યાધપતિઃ સ્કન્દમુદ્વોઢું વિધિના સુતામ્ ॥ ૪૫૬॥
પ્રાર્થયામાસ દેવોઽપિ પાર્વતીપરમેશ્વરૌ ।
સ્મૃત્વા દેવાન્મુનીદ્રાંશ્ચ સમસ્તૈર્વિભવૈઃ   સહ ॥ ૪૫૭॥
શુભે મુહુર્તે વ્યાધેન વિષ્ણ્વંશેન શ્રિયા સહ ।
ધારાપૂર્વં પ્રદત્તાં તામુદુવાહ યથોચિતમ્ ॥ ૪૫૮॥
માઙ્ગલ્ય -તન્તુનાનેન મમ જીવન-હેતુના ।
કણ્ઠે બધ્નામિ સુભગે લવલીતિ મનું જપન્ ॥ ૪૫૯॥
કણ્ઠે બબન્ધ માઙ્ગલ્યસૂત્રં  તસ્યાસ્તદા વિધિઃ ।
કારયિત્વા સપ્તપદીં  લાજહોમાદ્યકારયત્ ॥ ૪૬૦॥
દિવ્યદુન્દુભયો નેદુઃ પુષ્પવૃષ્ટિર્મહત્યભૂત્ ।

skandasaptashatiH.pdf 49



શ્રીસ્કન્દસપ્તશતી

ઋગ્યજુઃસામમન્ત્રૈશ્ચ  ઋષયઃ પ્રોચુરાશિષઃ ॥ ૪૬૧॥
જગત્પ્રમુદિતં સર્વં સ્કન્દસ્તુ સ્કન્દપર્વતમ્ ।
ગત્વા દ્વાભ્યાં ચ કાન્તાભ્યાં સહ રેમે મુદાન્વિતઃ ॥ ૪૬૨॥
ઇદીતં લવલીદેવ્યાઃ વિવાહ-ચરિતં શુભમ્ ।
યે શ‍ૃણ્વન્તિ નરાસ્તેષાં ભૂયાસુસ્સર્વસમ્પદઃ ॥ ૪૬૩॥
ૐ જય જય સ્કન્દપુરાણે શઙ્કરસંહિતાયાં દેવકાણ્ડે સ્કન્દસપ્તશત્યાં
વલ્લીવિવાહઃ દશમોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય
સપરિવારાય સવાહનાય એકત્રિંશત્  -મન્ત્રાત્મકાય
શ્રીવલ્લીકલ્યાણ-સુન્દરમૂર્તયે
તામ્બૂલ-કુઙ્કુમાક્ષત -પુષ્પ-સઘૃત-
કદળીફલ-મહાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન ભગવાન્
કદળીક્રમુક-વિતાન-ધ્વજપતાકાતોરણ-નાનાવિધ
દીપમાલ્યચ્છન્દનાલઙ્કૃત-મણ્ડપે, હારકેયૂરરત્ન-
કુણ્ડલાભરણ-વિચિત્રવસ્ત્ર-પુષ્પમાલાદિભિરલઙ્કૃતઃ
શ્રીવલ્લીકલ્યાણસુન્દરઃ પ્રીયતામ્ ।
જય શ્રીવલ્લીકાન્તસ્મરણં જય જય
જય ભક્તપરિપાલન જય જય
જય કલ્યાણસુન્દર જય જય
જય સકલકાર્ય-જયપ્રદે જય જય
નમઃ પાર્વતીપતયે હરહર મહાદેવ ॥

૨.૧૧ શ્રીત્યાગરાજમહિમા એકાદશોઽધ્યાયઃ ।
ૐ હાં હૌં ત્યાગરાજાસનાય નમઃ ।
ૐ હાં હૌં ત્યાગરાજમૂર્તયે નમઃ ।
દક્ષાલમ્બિત-વામનિદ્રિત-પદં કૃષ્ણં મૃગંઞ્ચાભયં

ટઙ્કાંશ્ચાદધતં વરઞ્ચ કટકં બિભ્રાણકં વામકે ।
વામાલમ્બિત-નિદ્રિતાન્યપદયા દેવ્યા યુતં મધ્યતઃ ।
સ્કન્દેનાબ્જ-કરદ્વયેન સહિતં સોમાગુહેશં ભજે ॥
ૐ હાં હૌં ત્યાગરાજાય નમઃ ।
લવલીં  દેવસેનાં ચ પર્યણૈષીદ્યદા ગુહઃ ।
મુચુકુન્દશ્ચ  રાજર્ષિરાસીત્સન્નિહિતસ્તદા   ॥ ૪૬૪॥
ઇતિ તસ્ય પ્રસઙ્ગેન  ઋષયઃ શૌનકાદયઃ ।
સૂતં પપ્રચ્છુરેતસ્ય  વૃત્તાન્તં ભક્તિભાવિતાઃ ॥ ૪૬૫॥
સોઽપિ નત્વા ગુરું સૂતઃ સમ્પ્રહૃષ્ટ-તનૂરુહઃ ।
મુચુકુન્દસ્ય  વૃત્તાન્તં સર્વં વક્તું પ્રચક્રમે ॥ ૪૬૬॥
પુરા કદાચિત્કૈલાસે પાર્વત્યૈ પરમેશ્વરઃ ।
કથા ઉપદિશન્નાસ્ત તદા બિલ્વોપરિસ્થિતઃ ॥ ૪૬૭॥
વાનરો બિલ્વપત્રાણિ વ્યાકિરચ્છઙ્કરોપરિ ।
તં દૃષ્ટ્વા શઙ્કરસ્તસ્મૈ વ્યતરચ્ચક્રવર્તિતામ્   ॥ ૪૬૮॥
પશ્ચાદ્ગણપતિત્વં ચ તથૈવ સ રવેઃ કુલે ।
સમ્ભૂય દેવરાજસ્ય સાહ્યં કૃત્વા  સહસ્રશઃ ॥ ૪૬૯॥
તેન પ્રત્યુપકારાર્થં પ્રાર્થિતસ્તેન   પૂજિતમ્ ।
દેવં વવ્રે સ તુ પ્રાહ વિષ્ણોઃ સ ઇતિ સોઽપ્યથ ॥ ૪૭૦॥
વિષ્ણું ગત્વા તદીયાં ચ લબ્ધ્વાઽનુજ્ઞાં પુનર્દિવમ્   ।
શક્રં ગત્વા પ્રાર્થયત સ તુ વઞ્ચયિતું નૃપમ્ ॥ ૪૭૧॥
મૂર્તીઃ પઞ્ચ વિનિર્માય તેષ્વેકા ગૃહ્યતામિતિ ।
અવોચન્મુચુકુન્દસ્તુ  સોમાસ્કન્દસ્ય પૂર્ણયા ॥ ૪૭૨॥
કૃપયા પ્રાપ્ય સત્યાં તાં મૂર્તિં  તાં કમલાલયે ।
પ્રતિષ્ઠાપ્ય વિશેષેણ પૂજયામાસ ભક્તિતઃ ॥ ૪૭૩॥
સૈવ ત્યાગેશ ઇતિ ખલ્વધુના પૂજ્યતે જનૈઃ ।
સકૃદ્દર્શન-માત્રેણ મુક્તિદા વિષ્ણુપૂજિતા ॥ ૪૭૪॥
પુરા વિષ્ણુર્વિના   શક્તિં  શિવં સમ્પૂજ્ય તદ્વશાત્ ।
પુત્રં દગ્ધં વિદિત્વાઽથ તદ્દોષવિનિવૃત્તયે ॥ ૪૭૫॥

સોમાસ્કન્દં સ્વહૃદયે વિનિવેશ્ય સ્વપન્ શનૈઃ ।
સ્વકીયોચ્છ્વાસ -નિઃશ્વાસૈરાન્દોલયતિ તં સદા ॥ ૪૭૬॥
કદાચિજ્જિષ્ણવે તાં હિ દત્વા દભ્રસભાં ગતઃ ।
શિશ્યે તં ચ મહેન્દ્રોઽપિ ચિરં સમ્પૂજ્ય ભૂભૃતે ॥ ૪૭૭॥
મુચુકુન્દાય  વિષ્ણ્વાજ્ઞામવલમ્બ્ય દદાવિતિ ।
સ એષ ભગવદ્ભક્તઃ શિવપાર્ષદતાં ગતઃ ॥ ૪૭૮॥
સન્નિદધૌ વિવાહેઽપિ ષણ્મુખસ્યેત્યવર્ણયત્ ।
દેવકાણ્ડકથા સેયં શ‍ૃણ્વતાં મઙ્ગલપ્રદા  ॥ ૪૭૯॥
ૐ જય જય સ્કન્દપુરાણે શઙ્કરસંહિતાયાં દેવકાણ્ડે સ્કન્દસપ્તશત્યાં
શ્રીત્યાગરાજમહિમા એકાદશોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય
સપરિવારાય સવાહનાય ષોડશ-મન્ત્રાત્મકાય
શ્રીત્યાગરાજમૂર્તયે તામ્બૂલ-કુઙ્કુમાક્ષત -
પુષ્પ-સઘૃત-બિલ્વફલ-મહાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન ભગવાન્ શરદભ્ર-શુભ્રઃ
પુરન્દર-બૃન્દારક-બૃન્દવન્દિતઃ જટામકુટ-કોટિતટ-
ઘટિત-કિશોરચન્દ્ર-ચન્દ્રિકા-સમુન્મૂલિત-શોકસન્તાપઃ
સમસ્ત-ભુવનસન્તાનઃ શ્રીત્યાગરાજઃ પ્રીયતામ્ ।
જય શ્રી ત્યાગરાજમૂર્તે જય જય
જય સોમાસ્કન્દેશ્વર જય જય
જય રાજાધિરાજ જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૧૨ દક્ષચરિતઃ દ્વાદશોઽધ્યાયઃ ।
ૐ હાં હૌં હ્રીં   પાર્વતીશાસનાય નમઃ ।

ૐ હાં હૌં હ્રીં   પાર્વતીશમૂર્તયે નમઃ ।
શાન્તં પદ્માસનસ્થં શશિધરમકુટં પઞ્ચવક્ત્રં ત્રિનેત્રં
શૂલં વજ્રઞ્ચ ખડ્ગં પરશુમભયદં સવ્યભાગે વહન્તમ્ ॥
નાગં પાશઞ્ચ ઘણ્ટાં પ્રળયહુતવહં ચાઙ્કુશં વામભાગે ।
નાનાલઙ્કાર-યુક્તં સ્ફટિકમણિનિભં પાર્વતીશં નમામિ ॥
ૐ હાં હૌં હ્રીં   પાર્વતીશાય નમઃ ।
અથ સૂતઃ પુનઃ પૃષ્ટઃ મુનિભિઃ શૌનકાદિભિઃ ।
દક્ષસ્ય ચરિતં વક્તું સર્વમારભતાઽઽદિતઃ ॥ ૪૮૦॥
સત્યલોકે પુરા બ્રહ્મા પુત્રૈર્દશભિરન્વિતઃ ।
તસ્થૌ તદા સુતો જ્યેષ્ઠઃ દક્ષઃ પ્રપચ્છ પદ્મજમ્ ॥ ૪૮૧॥
ત્રિમૂર્તિષૂત્તમઃ   કો વેત્યથ બ્રહ્મા જગાદ તમ્ ।
શિવ એવોત્તમ ઇતિ સપ્રમાણં સયુક્તિકમ્ ॥ ૪૮૨॥
તદાકર્ણ્યાઽથ દક્ષોઽપિ સમ્પ્રાપ્તો માનસં સરઃ ।
તત્તીરે તપ આતિષ્ઠત્ શિવે વિન્યસ્તમાનસઃ ॥ ૪૮૩॥
બહુવર્ષેષ્વતીતેષુ પ્રસન્નાદ્વૃષવાહનાત્  ।
પુત્રાન્ બહૂંશ્ચ  દુહિતૄઃ શિવશ્વશુરતામપિ ॥ ૪૮૪॥
લેભેઽથ વેદવલ્યાખ્યાં મુનિપુત્રીમુદ્વાહ્ય ચ ।
તસ્યાં સહસ્ર-સઙ્ખ્યાકાન્ તનયાનપ્યજીજનત્ ॥ ૪૮૫॥
તાન્ સ્વસૃષ્ટિ-સહાયાર્થં પ્રાહિણોત્તપસે તદા ।
નારદસ્તત્વમુદ્બોધ્ય તાન્ન્યવારયદીહિતાત્ ॥ ૪૮૬॥
પુનઃ સહસ્રમુત્પાદ્ય તેષ્વપ્યેવં ગતેષુ ચ ।
મુનિભ્યો દુહિતૄર્દત્વા તદ્દ્વારા  જગતો વિધિઃ ॥ ૪૮૭॥
સૃષ્ટિમિચ્છન્ તથા ચક્રે કન્યકાઃ સપ્તવિંશતિમ્   ।
ચન્દ્રાય પ્રદદૌ તાસ્તં કૃત્તિકા -માત્રરાગિણમ્ ॥ ૪૮૮॥
પિત્રે નિવેદયામાસુઃ સોપિ તં ક્ષયમેત્વિતિ ।
શશાપાથ શશી શમ્ભુમારરાધ સ્વમૂર્ધનિ ॥ ૪૮૯॥
અબિભ્રત્ તં શિવસ્તત્તુ શ્રુત્વા દક્ષઃ સ્વહેલનમ્ ।
મન્યમાનઃ દ્વિષન્ શમ્ભું નિન્દિતું ચ પ્રચક્રમે ॥ ૪૯૦॥

દક્ષાય વરદાનાચ્ચ જામાતા ભવિતું શિવઃ ।
ગૌરીં  પદ્મસરોમધ્યે શઙ્ખાકારા  તપશ્ચર ॥ ૪૯૧॥
ઇત્યાખ્યાત્ સા તથા દક્ષહસ્તં પ્રાપ્તા સ્મ તેન ચ ।
વેદવલ્લ્યાઃ કરં નીતા પુત્રી દાક્ષાયણીત્યભૂત્ ॥ ૪૯૨॥
અથ તાં દ્વાદશસમાં ચરન્તીં  નિયમાન્ શિવઃ ।
ભિક્ષુબ્રાહ્મણ-વેષેણ વવ્રે તદ્ભર્ત્સિતશ્ચ   સઃ ॥ ૪૯૩॥
સ્વકં રૂપં સમાલમ્બ્ય પાણૌ જગ્રાહ તાં સતીમ્ ।
વિવાહસમયે ચાપિ શિવઃ કલ્યાણમણ્ડપાત્ ॥ ૪૯૪॥
અન્તર્હિતસ્તદા   દક્ષઃ ક્રોધં દ્વિગુણમાહરત્ ।
નિનિન્દ ચ શિવં ભૂયઃ સ તુ દાક્ષાયણીં  રહઃ ॥ ૪૯૫॥
ગૃહીત્વા પ્રાપ્ય કૈલાસં તયા સાકમરીરમત્ ।
દક્ષસ્તુ મુનિવાક્યેન સાન્ત્વયિષ્યન્ શિવં યયૌ ॥ ૪૯૬॥
કૈલાસં નન્દિના રુદ્ધઃ ક્રુદ્ધેન ચ વિમાનિતઃ ।
પરાવૃત્ય ક્રતું કઞ્ચિત્ આજહાર તદધ્વરે ॥ ૪૯૭॥
શિવપ્રતિનિધિર્નન્દી સદસ્યૈર્બહુમાનિતઃ ।
તદ્ દૃષ્ટ્વા રુષિતો દક્ષઃ નિનિન્દ બહુધા શિવમ્ ॥ ૪૯૮॥
નન્દિકેશસ્તદા તત્ર વર્તમાનાન્ દિવૌકસઃ ।
શપ્ત્વા જગામ કૈલાસં દક્ષસ્તુ ક્રતુલોપતઃ ॥ ૪૯૯॥
દૃષ્ટ્વા વિહવ્યાન્વિબુધાન્ અરુદ્રં યજ્ઞમાહરત્ ।
તત્રાગતેષુ મુનિષુ દધીચિઃ પુરતસ્તદા ॥ ૫૦૦॥
ન્યષેધદ્-રુદ્રહીનસ્ય યજ્ઞસ્યારમ્ભમાત્મવિત્ ।
દક્ષોઽપિ તદ્ગતાન્ દોષાન્ ઉપન્યાસ્યદ્-બહૂન્ ભ્રમાત્ ॥ ૫૦૧॥
દધીચિરપિ સર્વાંસ્તાન્ ગુણાનુક્ત્વા સહેતુકમ્ ।
નિર્યયૌ યજ્ઞશાલાતઃ તત્ર કિઞ્ચિદિહોચ્યતે ॥ ૫૦૨॥
દક્ષઃ -
યદિ શમ્ભુર્મહેશાનઃ કથમેષ દિગમ્બરઃ ।
દધીચિઃ -
ઋષિપત્ની-મોહનાર્થં દિગ્વાસસ્ત્વં ગૃહીતવાન્ ॥ ૫૦૩॥

કથં બિભર્તિ  શૂલં સઃ સાત્વિકૈરતિગર્હિતમ્   ।
પ્રલયે સર્વસંહાર-કૃતિચિહ્નમવેહિ  તત્ ॥ ૫૦૪॥
કપાલં વા કથં ધત્તે શિષ્ટૈરતિ-વિગર્હિતમ્   ।
ભૈરવઃ સન્ બ્રહ્મશીર્ષમચ્છિનત્ તત્પ્રસિદ્ધયે ॥ ૫૦૫॥
મુક્તલજ્જઃ કથં વીથ્યાં ભિક્ષામટતિ દુર્મતિઃ ।
વૈરાગ્ય બોધનાર્થં તલ્લોકાનાં દક્ષ બુધ્યતામ્ ॥ ૫૦૬॥
કર્કશં વ્યાઘ્રચર્માપિ કથં ધત્તેઽતિમૂઢધીઃ ।
અભિચારાગતં વ્યાઘ્રં હત્વા તદજિનં દધૌ ॥ ૫૦૭॥
પિનાકં વા કથં મન્દો બિભર્ત્યજગવં ધનુઃ ।
શ્રુતિસિદ્ધં ધનુરિદં શ‍ૃણુ દક્ષ વિશેષવત્ ॥ ૫૦૮॥
મૃગઞ્ચ પરશું ઘોરં પાણ્યોર્ધત્તે કુતો વૃથા ।
અભિચારાગતૌ તૌ હિ વશીકૃત્ય દધૌ સ્વયમ્ ॥ ૫૦૯॥
આશીવિષૈઃ કુતો ઘોરૈઃ સર્પૈર્વેષ્ટિતવિગ્રહઃ ।
દારુકાવન-નિર્યાતાન્ નિજગ્રાહ દયાનિધિઃ ॥ ૫૧૦॥
ભૂતસેનાભિરનિશં ભીષણાભિઃ કુતો વૃતઃ ।
ભક્ત-શત્રુવિનાશાય ભૂતૈરટતિ ભૂતકૃત્ ॥ ૫૧૧॥
મૂર્ધ્ના કથં મુણ્ડમાલાં બિભર્તિ  વિશદાં શિવઃ ।
બહૂનાં દ્રુહિણાનાં હિ સંહાર-જ્ઞાપનાય તત્ ॥ ૫૧૨॥
ધત્તે ડમરુકં ચાપિ કિં  મહારાવ-ભીષણમ્ ।
પ્રલયે સ્વસ્ય શેષિત્વં ઘોષયંસ્તન્નિનાદતઃ ॥ ૫૧૩॥
અપસ્મારમધઃ કૃત્વા  પાદસ્યાસ્તે કથં સદા ।
અસુરં સર્વલોકાનાં ભીકરં હિ તથાઽકરોત્ ॥ ૫૧૪॥
ધૃત્વા કરતલે વહ્નિં  કુતો નૃત્યતિ ભીષણમ્ ।
અભિચારે પ્રયુક્તોઽગ્નિઃ સોયં કરતલે ધૃતઃ ॥ ૫૧૫॥
નિષ્ઠુરં  ગજચર્માપિ કુતો ધત્તેઽતિરઙ્કવત્ ।
ગજાસુરં ઘાતયિત્વા દધૌ તચ્ચર્મ શઙ્કરઃ ॥ ૫૧૬॥
વારાહં દન્તમુત્પાટ્ય મુક્તલજ્જો બિભર્તિ  કિમ્ ।
ભઙ્ગાદાદિ -વરાહસ્ય તચ્ચિહ્નં સ બિભર્ત્યજઃ ॥ ૫૧૭॥

ધીયતે તેન ઘોરેણ કમઠાસ્થિ કથં મુને ।
હરેઃ કૂર્માવતારસ્ય ભઙ્ગાદેતદ્ -દધાત્પ્રભુઃ ॥ ૫૧૮॥
અપિબત્કાલકૂટઞ્ચ વિષમુન્મત્તવત્કથમ્ ।
સમુદ્રમથને ભીતલોક-રક્ષણહેતવે ॥ ૫૧૯॥
તુન્દિલં વૃષભં વૃદ્ધં કિમર્થમધિરોહતિ ।
ભીતં ધર્મં પાલયિતું તં સ્વવાહમકલ્પયત્ ॥ ૫૨૦॥
મુણ્ડમાલાભિરન્યાભિર્વેષ્ટિતાઙ્ગઃ  કથં સદા ।
બહુકલ્પ-બ્રહ્મવિષ્ણુ-નાશસૂચનમેવ તત્ ॥ ૫૨૧॥
અશુચીનિ સદાઽસ્થીનિ ધત્તેઽઙ્ગે  પુષ્પવત્કથમ્ ।
ઇદં ચ પ્રલયે સ્વસ્ય શેષિત્વસ્યૈવ સૂચકમ્ ॥ ૫૨૨॥
ધત્તે યજ્ઞોપવીતં ચ શિરોરુહકૃતં કથમ્ ।
સર્વસંહાર-કારિત્વપ્રથાયૈ દક્ષ વિદ્ધિ તત્ ॥ ૫૨૩॥
શૂલાગ્ર-પ્રોતમનિશં પ્રેતં કૃત્વા  કુતોઽટતિ ।
કોટિશો વિધિવિષ્ણૂનાં મૃતિસંસૂચનાય તત્ ॥ ૫૨૪॥
શ્મશાન-ભસ્મભિર્ગાત્રં ઉદ્ધૂલયતિ કિન્ત્વસૌ ।
શુદ્ધભસ્માવશેષિત્વં જગતો બોધયત્યતઃ ॥ ૫૨૫॥
મહાટોપેન સતતં તાણ્ડવં કુરુતે કથમ્ ।
આનન્દભરિતઃ શમ્ભુરત એવ પ્રસિધ્યતિ ॥ ૫૨૬॥
સંહર્તા સર્વજગતાં નિષ્ઠુરશ્ચ  કથં મુને ।
દુઃખિતસ્યાસ્ય જગતો વિશ્રમાર્થમવેહિ તત્ ॥ ૫૨૭॥
કામાન્ધીકૃતચક્ષુઃ સન્ શિરસા કિં  વહેત્ સ્ત્રિયમ્ ।
ભગીરથ-પ્રાર્થનયા લોકક્ષેમાય ચાવહત્ ॥ ૫૨૮॥
અપરાં તુ શરીરાર્ધે કથં વહતિ મન્દધીઃ ।
શિવશક્તિ-સમાવિષ્ટં સર્વં જગદિતીરયન્ ॥ ૫૨૯॥
સ ઈશ્વરઃ કુટુમ્બી ચ પુત્રવાંશ્ચ કથં મુને ।
ગજવક્ત્રાખ્ય-દૈત્યસ્ય નાશાય હિ ગજાનનમ્ ॥ ૫૩૦॥
શૂરપદ્માદિ-દૈત્યાનાં સંહારાય ષડાનનમ્ ।

અજીજનત્ કાલકાલો મેરુધન્વા મહેશ્વરઃ ॥ ૫૩૧॥
તમોમયગુણઃ કેન સર્વેષામુપકારકઃ ।
નાસ્તિ સ્વતસ્તમસ્તત્ર કિન્તુ સાત્વિકમેવ તત્ ॥ ૫૩૨॥
કથમેતાદૃશો વિપ્રૈઃ પરં બ્રહ્મેતિ કથ્યતે ।
ૐ તત્સદિતિ નિર્દેશઃ સર્વસ્તત્ર શ્રુતૌ કૃતઃ ॥ ૫૩૩॥
ઈશાનઃ સર્વવિદ્યાનાં ઈશ્વરઃ સર્વદેહિનામ્ ।
બ્રહ્મા ચાધિપતિર્બ્રહ્મ બ્રહ્મણોઽધિપતિશ્ચ સઃ ॥ ૫૩૪॥
શિવોં તત્પુરુષાયેતિ સન્મહસ્તે નમો નમઃ ।
ઇતિ ગૌરીપતિઃ સાક્ષાદ્-ગીયતે શ્રુતિમૌલિષુ ॥ ૫૩૫॥
ઇત્યુક્ત્વા તં ચ તત્રાન્યાન્ શપ્ત્વા ભૂમિસુરાનપિ ।
દધીચિર્નિયયૌ   દ્રષ્ટું શમ્ભું કૈલાસપર્વતમ્ ॥ ૫૩૬॥
ૐ જય જય સ્કન્દપુરાણે શઙ્કરસંહિતાયાં દક્ષકાણ્ડે સ્કન્દસપ્તશત્યાં
દક્ષચરિતઃ દ્વાદશોદ્ધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડળં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય સપરિવારાય સવાહનાય
સપ્તપઞ્ચાશત્-મન્ત્રાત્મિકાય શ્રીપાર્વતીશાય તામ્બૂલ-કુઙ્કુમાક્ષત -
પુષ્પ-સઘૃત-પનસફલ મહાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન ભગવાન્ વિધિમધુમથન-
શતમખનિખિલ-સુરવર-ભવકરણભરણઃ યન્ત્ર-
નિયન્ત્રિત-સ્વાન્ત-સઙ્કલ્પ-ભૂતભવિષ્ય-વર્તમાન-
કાલત્રય-સમસ્તવસ્તુ-તત્વવિષયઃ નિત્યનિર્મલ-
જ્ઞાનાત્મકઃ મન્ત્ર-પદવર્ણભુવન-તત્વકલાત્મકઃ
શ્રીપાર્વતીશઃ પ્રીયતામ્ ।
જય શ્રી પાર્વતીપતે જય જય
જય પરમેશ્વર જય જય
જય સકલકાર્ય જય પ્રદે જય જય
નમઃ પાર્વતીપતયે હર હર મહાદેવ ॥

૨.૧૩ દક્ષયજ્ઞઃ ત્રયોદશોઽધ્યાયઃ ।
ૐ હાં વીરભદ્રાસનાય નમઃ ।
ૐ હાં વીરભદ્રમૂર્તયે નમઃ ।
નીલાભં રક્તવસ્ત્રં ભ્રુકુટિયુતમુખં  જ્વાલકેશં ત્રિનેત્રમ્ ।
સવ્યે ખડ્ગઞ્ચ દણ્ડં ચ વિશિખપરશું વામભાગે કપાલમ્ ।
ખેટઙ્ઘણ્ટાં  વહન્તં મુસલમપિદધત્ કિઙ્કિણી-માલયાઢ્યમ્ ।
સિંહાખેટૈકવૃત્તિ   સ્ફુરતુ મમ પુરો વીરભદ્ર-સ્વરૂપમ્ ।
ૐ ક્લીં હ્રીં   વીરભદ્રાય નમઃ ।
ગતે મુનિવરે તસ્મિન્ દક્ષસ્યાસ્ય દુરાત્મનઃ ।
બલં વીર્યં ધૃતિઃ કીર્તિઃ   નિર્યયુઃ સર્વસમ્પદઃ ॥ ૫૩૭॥
તથાપિ દૈવવશગઃ રુદ્રેણ રહિતં ક્રતુમ્ ।
કર્તુમારભ્ય સર્વેષાં આહ્વાને પ્રૈષયદ્ભટાન્ ॥ ૫૩૮॥
ન શિવાય જનઃ કોપિ પ્રેષિતો નાપિ પત્રિકા ।
પ્રહિતા સ્વસ્ય જામાત્રે સર્વયજ્ઞભુજેઽપિ ચ ॥ ૫૩૯॥
દાક્ષાયણ્યસ્તુ સર્વાશ્ચ ભૂષિતા રમણૈઃ સહ ।
સમારુહ્ય વિમાનાનિ ગચ્છન્તિ શતશસ્તદા ॥ ૫૪૦॥
સતી વ્યજિજ્ઞપચ્છમ્ભુ-નિકટે સ્વમનોરથમ્ ।
પિતુર્યજ્ઞમહં દ્રષ્ટું ગન્તુમિચ્છામિ ભો ઇતિ ॥ ૫૪૧॥
નિષિદ્ધાઽપિ મહેશેન સ્ત્રીચાપલ્યાત્પિતુર્ગૃહમ્ ।
ગતા યતોઽધ્વરં ગચ્છેદનાહૂત ઇતિ સ્મૃતિઃ ॥ ૫૪૨॥
વિમાનિતા ચ દક્ષેણ માત્રા યદ્યપિ માનિતા ।
ન સત્કૃતા ચ ઋત્વિગ્ભિઃ દક્ષભીત્યા ચ દૈવતૈઃ ॥ ૫૪૩॥
તદા રુદ્રો વીરભદ્રં પ્રેષયિત્વા ચ કાલિકામ્ ।
યજ્ઞં વિધ્વંસયામાસ મૃગો ભૂત્વા ક્રતુસ્તદા ॥ ૫૪૪॥
યયૌ સ તમનુદ્રુત્ય હત્વા તત્રત્ય-નાકિનામ્ ।
અઙ્ગચ્છેદં  વિધાયાપિ યજમાનસ્ય વૈ શિરઃ ॥ ૫૪૫॥
ચિચ્છેદ વેદવલ્લ્યાશ્ચ કરં દન્તાંશ્ચ તિગ્મગોઃ ।

ભગસ્ય નેત્રે બિભિદે નિષ્પિપેષ ચ શીતગુમ્ ॥ ૫૪૬॥
અલુઞ્ચચ્ચ ભૃગોઃ શ્મશ્રુ ન્યકૃન્તચ્ચ  યમસ્ય કમ્ ।
અખણ્ડયચ્ચ રસનાં હસ્તાંશ્ચૈવ હવિર્ભુજઃ ॥ ૫૪૭॥
એવં ધ્વસ્તે મખે દેવૈઃ પ્રાર્થિતઃ   પરમેશ્વરઃ ।
યોજયિત્વાઽજશિરસા યજમાનં પુનઃ ક્રતુમ્ ॥ ૫૪૮॥
સમાપય્યાઽથ તેનાપિ ચમકેન સ્તુતઃ શિવઃ ।
પ્રાજાપત્યં પદં તસ્મૈ દત્વા સ્વસ્થાનમાયયૌ ॥ ૫૪૯॥
દેવાશ્ચ શઙ્કરં સ્તુત્વા પુનર્લબ્ધાઙ્ગકાસ્તતઃ  ।
સ્વં સ્વં સ્થાનં પ્રતિયયુઃ પુનસ્તત્પાપશેષતઃ ॥ ૫૫૦॥
શૂરેણ પીડિતા આસન્ ભૂયઃ સ્કન્દેન મોચિતાઃ ।
ઋષયશ્ચ તથા શપ્તા નન્દિના વેદનિન્દિતે ॥ ૫૫૧॥
માર્ગેઽભૂવન્ રતાઃ શમ્ભુ-ભસ્મ-રુદ્રાક્ષ-દૂષકાઃ ।
પુનરીશપ્રસાદેન મુક્તિમેષ્યન્તિ કાલતઃ ॥ ૫૫૨॥
ઇત્યેવં દક્ષકાણ્ડસ્ય કથા સમુપવર્ણિતા   ।
શ્રુતા પાપહરી નૃણાં શિવભક્તિ-વિવર્દ્ધિની   ॥ ૫૫૩॥
ૐ જય જય સ્કન્દપુરાણે શઙ્કરસંહિતાયાં દક્ષકાણ્ડે સ્કન્દસપ્તશત્યાં
દક્ષયજ્ઞઃ ત્રયોદશોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય
સપરિવારાય સવાહનાય સપ્તદશ-મન્ત્રાત્મકાય
શ્રીવીરભદ્રાય તામ્બૂલ-કુઙ્કુમાક્ષત -
પુષ્પ-સઘૃત-કુષ્માણ્ડ-ખણ્ડ-મહાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન ભગવાન્ દૂષણદૂષિત-
જન્મમરણ-જરાભય-વિતરણ-વરસાહસઃ શિક્ષારૂક્ષ-
સ્વભાવઃ કરકમલ-કલ્લોલોલ્લસિત-કપાલશૂલાયુધઃ
ત્રિભુવન-ભયઙ્કર-કરાળવદનઃ પાપિજન-દુર્જન-
તર્જનપટુ-ગર્જનભીષણઃ વીરભદ્રઃ પ્રીયતામ્ ।

જય શ્રી વીરભદ્ર જય જય
જય શત્રુમર્દન જય જય
જય દુષ્ટનિગ્રહ જય જય
જય શિષ્ટપરિપાલન જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૧૪ ઉપદેશકાણ્ડેકૈલાસવર્ણના ચતુર્દશોઽધ્યાયઃ ।
ૐ હાં યોગગુર્વાસનાય નમઃ ।
ૐ હાં યોગગુરુમૂર્તયે નમઃ ।
કૈલાસાદ્રિ-નિભં શશાઙ્ક-ધવળં સ્ફૂર્જજ્જટામણ્ડિતં
નાસાલોકન-તત્પરં ત્રિનયનં વીરાસને સંસ્થિતમ્ ।
મુદ્રા-ટઙ્ક-કુરઙ્ગ -જાનુવિલસત્-પાણિં  પ્રસન્નાનનં
કટ્યાસક્ત-ભુજઙ્ગમં  મુનિવર-ધ્યેયં ગુરું ભાવયે ॥
ૐ હાં યોગગુરવે નમઃ ।
અથોપદેશ-કાણ્ડીયકથા-સઙ્ગ્રહમારભે  ।
વૈદિકો નિખિલો ધર્મો યત્ર વિસ્પષ્ટમુચ્યતે ॥ ૫૫૪॥
અથ તં સૂતમામન્ત્ર્ય શૌનકાદ્યા મુનીશ્વરાઃ ।
પપ્રચ્છુઃ  કિલ કૈલાસઃ કીદૃગિત્યથ સોઽવદત્ ॥ ૫૫૫॥
પ્રાકારૈઃ સપ્તભિશ્ચૈવ પરીતો રત્નગોપુરૈઃ ।
ધાર્મિકૈર્મુનિભિર્બ્રહ્મવિષ્ણ્વાદિભિરુપાસિતઃ   ॥ ૫૫૬॥
અન્નદાઃ પ્રથમે સન્તિ દ્વિતીયે શિવપૂજકાઃ ।
તૃતીયે શિવકૈઙ્કર્યપરાસ્સન્તિ ચતુર્થકે ॥ ૫૫૭॥
સોમવારવ્રતપરાઃ પ્રદોષવ્રતિનસ્તતઃ ।
પઞ્ચમે ત્વથ ષષ્ઠે યે શિવરાત્રિવ્રતં દધુઃ ॥ ૫૫૮॥
પ્રાકારે સપ્તમે તત્ર પઞ્ચાક્ષર-પરાયણાઃ ।
તતોઽન્તરે શિવજ્ઞાનપરૈર્વેદાન્તનિષ્ઠિતૈઃ ॥ ૫૫૯॥
સદાશિવેન સતતં સર્વમઙ્ગલયા  સહ ।
અધિષ્ઠિતઃ પાપિનાં તુ દુરારોહઃ શિવદ્વિષામ્ ॥ ૫૬૦॥

સુલભો ભસ્મરુદ્રાક્ષ-ધારિણાં શિવયાજિનામ્ ।
શિવપુણ્યકૃતાં શૈવવ્રતાનુષ્ઠાયિનામપિ ॥ ૫૬૧॥
શિવભક્તાન્ન-દાતૄણાં શ્રીપઞ્ચાક્ષર-જાપિનામ્ ।
ઉમા-વિઘ્નેશ-ષડ્વક્ત્ર-વ્રતાનુષ્ઠાનશાલિનામ્ ॥ ૫૬૨॥
ઇત્યાકર્ણ્યાથ મુનિભિઃ શિવપુણ્યાનિ કીર્તય ।
ઇતિ સમ્પ્રાર્થિતઃ   સૂતઃ ક્રમાદ્વક્તું પ્રચક્રમે ॥ ૫૬૩॥
ભર્ત્સનાત્સર્વપાપાનાં સ્મારણાચ્ચ શિવસ્ય યત્ ।
ભસ્મેતિ ખલુ વિખ્યાતં ભુક્તિમુક્તિ-ફલપ્રદમ્ ॥ ૫૬૪॥
ૐ જય જય સ્કન્દપુરાણે શઙ્કરસંહિતાયાં ઉપદેશકાણ્ડે સ્કન્દસપ્તશત્યાં
કૈલાસવર્ણના ચતુર્દશોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય
સપરિવારાય સવાહનાય એકાદશ-મન્ત્રાત્મકાય
શ્રીયોગગુરુમૂર્તયે તામ્બૂલ-કુઙ્કુમાક્ષત -પુષ્પ-સઘૃત
ચૂતફલ-મહાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન ભગવાન્મેરુમન્દર-
નિષદ-ગન્ધમાદન-હિમાચલાચલરત્ન-નવરત્ન-નિકર-ધગદ્ધગિતશ‍ૃઙ્ગ -
કૈલાસ-શિખરઃ દિક્પાલ-મૌળિ-
પાળિ-મલ્લિકામન્દાર-કુસુમ-મકરન્દ-સાન્દ્ર-
સુન્દર-ચરણારવિન્દઃ પુસ્તકાક્ષમાલા-વહ્નિ-
ચિન્મુદ્રહસ્તઃ વાણીશ-ભૂમીશ-અમરેશ-પ્રમુખ-

નિખિલ-મુનિવર-ધ્યાનોપાસન-વેદાન્ત-સિદ્ધાન્ત-
-ઉપદેશ-શ્રીગુરુમૂર્તિઃ   પ્રીયતામ્ ।
જય શ્રીજ્ઞાનમૂર્ત્તે જય જય
જય જ્ઞાનદાયક જય જય
જય ચિત્સ્વરૂપ જય જય
જય સકલકાર્ય-જયપ્રદે જય જય

નમઃ પાર્વતીપતયે હર હર મહાદેવ ॥

૨.૧૫ ઉપદેશકાણ્ડે ભસ્મધારણ-પ્રભાવઃ પઞ્ચદશોઽધ્યાયઃ ।
ૐ કામેશ્વરાસનાય નમઃ ।
ૐ કામેશ્વરમૂર્તયે નમઃ ।
ભસ્મોદ્ધૂળિત-વિગ્રહં શશિધરં વેણીજટા-મણ્ડિતં
ટઙ્કં કૃષ્ણમૃગં દધાનમભયં વીરાસને સંસ્થિતમ્ ।
અઙ્કે સવ્યતલેઽપરં કરતલં વિન્યસ્ય યોગેશ્વરં
વ્યાઘ્ર-ત્વગ્વસનં લલાટજદૃશા દગ્ધ-સ્મરેશં ભજે ॥
ૐ કામેશ્વરાય નમઃ ।
તદ્ભસ્મોદ્ધૂલનં તાદૃક્ ત્રિપુણ્ડ્રં  ચ ન લઙ્ઘયેત્  ।
શ્રુત્વા વિધીયતે યસ્માત્ તત્ત્યાગી પતિતો ભવેત્ ॥ ૫૬૫॥
કિઞ્ચાજ્ઞાનસ્ય વિચ્છિત્તિઃ જ્ઞાનાદેવ ન ચાન્યથા ।
તત્જ્ઞાનસાધનં ભસ્મ-ધારણં મુણ્ડકે શ્રુતમ્ ॥ ૫૬૬॥
શિવદત્તં ભસ્મ ધૃત્વા વિષ્ણુઃ શક્તિમવાપ્ય ચ ।
જગત્સૃષ્ટ્વા પાલયતિ જાગરૂકોઽધુનાપિ હિ ॥ ૫૬૭॥
દ્રવિડેષુ દ્વિજઃ કશ્ચિત્ સર્વાશી કુત્સિતાશયઃ  ।
સર્વસ્ત્રીનિરતઃ પાપી મૃતઃ શ‍ૃઙ્ગાટકે  ક્વચિત્ ॥ ૫૬૮॥
સારમેયાસ્તદાઽઽગત્ય જગ્ધું તસ્ય કલેવરમ્ । દ ?

ભસ્મસ્પૃષ્ટપદં ન્યસ્યન્ તદાનીં  તત્પ્રભાવતઃ ॥ ૫૬૯॥
સર્વપાપ-વિનિર્મુક્તઃ કૈલાસમગમદ્-દ્વિજઃ ।
કિમુતાહો બુદ્ધિપૂર્વં વિરજા-ભસ્મધારિણઃ ॥ ૫૭૦॥
તથા વઙ્ગે  નૃપઃ કશ્ચિત્ દાનશૌણ્ડઃ સદા દ્વિજાન્ ।
આહૂય તેભ્યો દાનાનિ વિતતાર તદા દ્વિજઃ ॥ ૫૭૧॥
વિદર્ભાદાગતઃ કશ્ચિદ્-દૃષ્ટ્વા ફાલં મહીપતેઃ ।
ભસ્મશૂન્યં જગાદૈનં ભસ્મધારણ-પૂર્વકમ્ ॥ ૫૭૨॥
દાનાનિ દેહિ રાજેન્દ્ર તદ્વિના નિષ્ફલં યતઃ ।
કર્મેત્યથ મહીપસ્તુ તમનાદૃત્ય ગર્વતઃ ॥ ૫૭૩॥

દાનાન્યદાત્તતો નાતિચિરેણૈવ સ શત્રુભિઃ ।
પરાજિતો ભ્રષ્ટરાજ્યઃ વ્યાધિભિઃ પરિપીડિતઃ ॥ ૫૭૪॥
અટન્સ ભાર્યયા સાકં વૈદર્ભદ્વિજમેત્ય ચ ।
ધૃત્વા ભસ્મ પુના રાજ્યં પ્રાપ્યાન્તે શઙ્કરં યયૌ ॥ ૫૭૫॥
ૐ જય જય સ્કન્દપુરાણે શઙ્કરસંહિતાયાં ઉપદેશકાણ્ડે સ્કન્દસપ્તશત્યાં
ભસ્મધારણ-પ્રભાવઃ પઞ્ચદશોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય
સપરિવારાય સવાહનાય એકાદશ-મન્ત્રાત્મકાય
શ્રીયોગગુરુમૂર્તયે તામ્બૂલ-કુઙ્કુમાક્ષત -પુષ્પ-
સઘૃત-દ્રાક્ષાફલ-મહાહુતિં   સમર્પયામિ નમઃસ્વાહા ॥
અનેન દિવ્યમઙ્ગલ -હોમેન ભગવાન્ સ્વસ્તિ-સમસ્ત
વિસ્તીર્ણ-ભુવનરક્ષા-દક્ષવિચક્ષણઃ દાક્ષાયણીકર-
પલ્લવાકલિત-ગલ-લક્ષિત-ગીર્વાણરાજ-મણિખચિતઃ
ભસ્મોદ્ધૂલિત-ત્રિપુણ્ડ્ર-વિભૂષિતઃ શ્રીકામેશ્વરઃ પ્રીયતામ્ ।
જય શ્રી કામેશ્વર જય જય
જય ભસ્મોદ્ધૂલિત જય જય
જય ઐશ્વર્યપ્રદ જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૧૬ ઉપદેશકાણ્ડે રુદ્રાક્ષમહિમ્ન ષોડશોઽધ્યાયઃ ।
ૐ હાં દક્ષિણામૂર્ત્યાસનાય નમઃ ।
ૐ હાં દક્ષિણામૂર્તિ  -મૂર્તયે નમઃ ।
શીતાગં વહ્નિહસ્તં દ્વિજપતિસહિતં ભસ્મનોદ્ધૂલિતાઙ્ગં
રુદ્રાક્ષોલ્લાસિપીઠં હુતવહનયનં મૂર્ધ્નિ  ગઙ્ગાં  દધાનમ્ ।
ૐકારં મૂલમન્ત્રં મુનિવરસહિતં વેદસારં શિવાખ્યં
વન્દે કૈલાસનાથં સુરવરવિનુતં દક્ષિણામૂર્તિમીશમ્   ॥

ૐ નમો દક્ષિણામૂર્તયે શ્રદ્ધાં મેધાં મહ્યં પ્રયચ્છ સ્વાહા
અથ રુદ્રાક્ષ-માહાત્મ્યં વર્ણયન્ રોમહર્ષણઃ ।
પ્રથમં તત્ સમુદ્ભૂતિં  તત્સઙ્ખ્યા-નિયમાનપિ ॥ ૫૭૬॥
સહસ્રં ધારયેદ્યદ્વા બાહ્વોઃ ષોડશ ષોડશ ।
એકં શિખાયાં કરયોઃ દ્વાદશ દ્વાદશ દ્વયોઃ ॥ ૫૭૭॥
દ્વાત્રિંશત્કણ્ઠદેશે   તુ પ્રત્યેકં કર્ણયોશ્ચ ષટ્ ।
ધારયેદ્યસ્તુ રુદ્રાક્ષાન્ રુદ્રવત્પૂજ્યતે હિ સઃ ॥ ૫૭૮॥
ઇત્યુક્ત્વા વર્ણભેદેન ધારણં તત્ફલં તથા ।
પ્રોચ્ય તત્ર કથા વહ્નિરબ્રવીત્તાં બ્રવીમ્યહમ્ ॥ ૫૭૯॥
નન્દિગ્રામે પુરા કાચિદ્વારયોષા શિવાશ્રિતા ।
સ્વયં રુદ્રાક્ષભરણા સ્વકીયૌ કપિમર્કટૌ ॥ ૫૮૦॥
વિભૂષયન્તી રુદ્રાક્ષૈઃ ક્રીડયન્તી બભૂવ હ ।
પ્રયાતા સા ચ કૈલાસં તૌ ચ જન્માન્તરે ક્વચિત્ ॥ ૫૮૧॥
દેશે રાજા ચ મન્ત્રી ચ ભૂત્વા રુદ્રાક્ષધારિણૌ ।
ક્રમેણ શિવસારૂપ્યં ગતૌ તદ્વૈભવેન હિ ॥ ૫૮૨॥
પુરા પુષ્કરદેશેઽભૂત્સૌમ્યનામા મહીપતિઃ ।
તસ્ય ભાર્યા વસુમતી રૂપયૌવનશાલિની ॥ ૫૮૩॥
તથાપિ વેશ્યાનિરત આસીન્નરપતિસ્તદા ।
દુઃખિતા રાજપત્ની તાં દૃષ્ટ્વા ભાર્યા પુરોધસઃ ॥ ૫૮૪॥
રુદ્રાક્ષમેકં તત્કણ્ઠે ધારયામાસ તદ્દિને ।
રાજા સ્વભવનાદન્યદ્ગેહં પ્રતિ યયૌ નહિ ॥ ૫૮૫॥
રમમાણઃ સ્વગેહિન્યા શુદ્ધાન્તેઽભૂદ્યદા તદા ।
શત્રુરુદ્ધાં પુરીં  શ્રુત્વા પુનશ્ચિન્તાપરોઽભવત્ ॥ ૫૮૬॥
તથા રાજ્ઞી તસ્ય કણ્ઠે રુદ્રાક્ષં તદધારયત્ ।
તન્મહિમ્ના તદા સર્વાન્ વિદ્રાવ્ય સ્વરિપૂન્નૃપઃ ॥ ૫૮૭॥
સુખં ભુક્ત્વા ચિરં રાજ્યં અન્તે કૈલાસમાપ ચ ।
અહો રુદ્રાક્ષમહિમા મનોવાચામગોચરઃ ॥ ૫૮૮॥

રુદ્રાક્ષ-ધારણાત્કશ્ચિત્ માર્જારોપિ દિવં ગતઃ ।
પુનરાગત્ય તત્રત્યં વૃત્તાન્તં ચાપ્યવર્ણયત્ ॥ ૫૮૯॥
સિન્ધુદેશે દ્વિજઃ કશ્ચિત્સુપ્રતીપાહ્વયોઽભવત્ ।
નિત્યાન્નદાન-નિરતઃ કિન્તુ રુદ્રાક્ષ-ધારિણામ્ ॥ ૫૯૦॥
પ્રવેશો ભક્તશાલાયાં નાન્યસ્તત્ર વિશેદિતિ ।
નિયમં કૃતવાનેવં કાલે ગચ્છતિ જાતુચિત્ ॥ ૫૯૧॥
અરુદ્રાક્ષધરઃ કશ્ચિત્ યતિસ્તદ્ગેહમાગમત્ ।
અસ્તુ નામ યતિર્વિષ્ણુતુલ્યો   વા વિષ્ણુરેવ વા ॥ ૫૯૨॥
રુદ્રાક્ષ-ધારણમૃતે ન મુક્તિમિહ સોઽર્હતિ ।
ઇતીરિતસ્તસ્ય પુત્રૈસ્તર્જિતશ્ચ   સ મસ્કરી ॥ ૫૯૩॥
રાજ્ઞે વિજ્ઞાપયામાસ રાજાપ્યાહૂય તાંશ્ચ તમ્ ।
વ્યચારયન્-નીતિતત્વં યતિરેવં તદાબ્રવીત્ ॥ ૫૯૪॥
યતિશ્ચ બ્રહ્મચારી ચ પક્વાન્ન-સ્વામિનાવુભૌ ।
તસ્મા અન્નમદત્ત્વાયં તસ્કરો દણ્ડમર્હતિ ॥ ૫૯૫॥
સુપ્રતીપસ્તદોવાચ પ્રણિપત્ય સભાસદઃ ।
ન વેષેણ યતિર્ભૂયાત્ નારુદ્રાક્ષધરો યતિઃ ॥ ૫૯૬॥
સશરીરો દિવં યાતું શક્યતે કિં  ત્વયા દ્વિજ ।
ઇતિ ક્રુદ્ધેન યતિના પ્રોક્તઃ પ્રોવાચ તં દ્વિજઃ ॥ ૫૯૭॥
રુદ્રાક્ષ-ભૃદ્બિડાલોપિ સદેહો મે દિવં વ્રજેત્ ।
ઇત્યુક્ત્વા સ્વગૃહાન્તઃસ્થં ઓતું રુદ્રાક્ષધારિણમ્ ॥ ૫૯૮॥
પ્રૈષયત્ ત્રિદિવં સોઽપિ તત્રત્યૈર્બહુમાનિતઃ ।
પુનરેત્ય કૃતાન્તસ્ય રુદ્રાક્ષાદ્ભીતિમબ્રવીત્ ॥ ૫૯૯॥
તતો યતિઃ સ રુદ્રાક્ષં ધૃત્વા ભુક્ત્વા ચ તદ્ગૃહે  ।
ધ્યાયન્ સદાશિવં ચિત્તે શિવસાયુજ્યમા પ ચ ॥ ૬૦૦॥
રુદ્રાક્ષવૈભવં શ્રુત્વા મુનયો રોમહર્ષણમ્ ।
પઞ્ચાક્ષરસ્ય માહાત્મ્યં પપ્રચ્છુઃ  પ્રાહ સોઽપિ તત્ ॥ ૬૦૧॥
ૐ જય જય સ્કન્દપુરાણે શઙ્કરસંહિતાયાં ઉપદેશકાણ્ડે સ્કન્દસપ્તશત્યાં
રુદ્રાક્ષમહિમા ષોડશોઽધ્યાયઃ ।

સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય સપરિવારાય
સવાહનાય ષડ્વિંશતિ  -મન્ત્રાત્મિકાય શ્રીદક્ષિણામૂર્તયે
તામ્બૂલ-કુઙ્કુમાક્ષત -પુષ્પ-સઘૃત-પૂગીફલ-મહાહુતિં 
સમર્પયામિ નમઃસ્વાહા ।
અનેન દિવ્યમઙ્ગળ -હોમેન ભગવાન્ કનકશિખરિ-
નિપતદમર-સરિત્-સ્રોતસ્સઞ્જાત-કનકમય-કોકનદ-
મૃણાળતન્તુ-સન્તાન-સમાનોપવીત-વિરાજમાનઃ
નિખિલચરાચર-વર્ગસર્ગનિપુણ-પ્રશસ્ત-
પ્રણવમુખ-ઋગ્યજુસ્સામાથર્વણ-વેદશિવાગમ-શાસ્ત્રોપદેશઃ
પુરાણસ્મૃતિ-પ્રભૃતિ-ચતુષ્ષષ્ટિકલા-સકલમન્ત્રોપદેશ-પ્રશસ્તઃ
પુસ્તકાક્ષમાલા-કમણ્ડલુ-વલ્કલાલઙ્કૃતઃ શ્રીદક્ષિણામૂર્તિઃ   પ્રીયતામ્ ।
જય શ્રી દક્ષિણામૂર્ત્તે જય જય
જય રુદ્રમૂર્ત્તે જય જય
જય જ્ઞાનપ્રદ જય જય
જય સકલવિદ્યાપ્રદ જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૧૭ ઉપદેશકાણ્ડે પઞ્ચાક્ષરમહિમા સપ્તદશોઽધ્યાયઃ ।
ૐ હાં હૌં સદાશિવાસનાય નમઃ ।
ૐ હાં હૌં સદાશિવમૂર્તયે નમઃ ।
ધ્યાયેન્નિરામયં દેવં જગત્સૃષ્ટ્યાદિ-કારણમ્ ।
નિર્ગુણં નિષ્કલં નિત્યં મનોવાચામગોચરમ્ ॥
ગઙ્ગાધરં  શશિધરં જટામકુટ-મણ્ડિતમ્ ।
શ્વેતભૂતિ-ત્રિપુણ્ડ્રેન  લલાટેન વિરાજિતમ્ ॥
લોચન-ત્રયસમ્પન્નં સ્વર્ણ-કુણ્ડલમણ્ડિતમ્ ।
દિવ્યામ્બરં રત્નભૂષં રત્નસિંહાસન  -સ્થિતમ્ ॥

સર્વાભીષ્ટ-પ્રદાતારં વટમૂલે-નિવાસિનમ્ ।
સનાતનં સામ્બમૂર્તિં  પરમાત્માનમવ્યયમ્ ॥
ૐ હાં હૌં સામ્બસદાશિવાય નમઃ ।
ઈષત્તદીય-માહાત્મ્યમિહાપિ પ્રોચ્યતે સ્પુટમ્ ।
પઞ્ચાક્ષરઃ પરો મન્ત્રઃ પઞ્ચપાતકનાશનઃ ॥ ૬૦૨॥
સદ્ગુરોરુપદેશેન લબ્ધ્વા તં નિયતો જપેત્ ।
તજ્જપસ્ય પ્રભાવેન બહવઃ સિદ્ધિમાગતાઃ ॥ ૬૦૩॥
કાશીરાજસ્ય દુહિતા પઞ્ચાક્ષરપરાઽભવત્ ।
તદ્ભર્તા તદભાવેન નાશક્નોત્ક્રીડિતું તયા ॥ ૬૦૪॥
તતો ગુરોઃ સ તલ્લબ્ધ્વા તયા સાકમરીરમત્ ।
કાકરૂપેણ તદ્દેહાન્નિરગુઃ પાપરાશયઃ ॥ ૬૦૫॥
શુદ્ધસત્વો બહૂન્ ભોગાન્ ભુક્તવેહ નરદુર્લભાન્ ।
અન્તે શિવસ્ય સાયુજ્યં પ્રપેદે ભાર્યયા સહ ॥ ૬૦૬॥
એવં બાડવદેશે ચ દ્વાવાસ્તાં સોદરૌ દ્વિજૌ ।
તયોરન્યતરઃ પ્રાપ્તઃ સન્ન્યાસં યતિવાક્યતઃ ॥ ૬૦૭॥
અન્યોઽપિ તત્પ્રપિત્સુઃ સ્વપિત્રા ન્યાયેન વારિતઃ ।
પઞ્ચાક્ષરં મન્ત્રરાજં લબ્ધ્વા તજ્જપ-વૈભવાત્ ॥ ૬૦૮॥
મહિમાનં યતીનામપ્યત્યક્રામત્સ જાતુચિત્ ।
ન્યક્કૃતો યતિના ભ્રાત્રા તત્પ્રભાવમદર્શયત્ ॥ ૬૦૯॥
અન્યેપ્યેવં હિ બહવઃ મહાપાતક-દૂષિતાઃ ।
પતિતાશ્ચાભિશસ્તાશ્ચ મુક્તાસ્તન્મન્ત્રજાપતઃ ॥ ૬૧૦॥
ઇતિ પઞ્ચાક્ષરી-મન્ત્રજપ-વૈભવમંશતઃ ।
વર્ણિતં   શિવનામ્નાં ચ માહાત્મ્યં વર્ણ્યતેઽધુના ॥ ૬૧૧॥
જ્ઞાનતોઽજ્ઞાનતો વાપિ શિવનામાતિપાવનમ્ ।
ઉચ્ચરન્તીહ યે મર્ત્યાઃ નાસ્તિ તેષામઘં ધ્રુવમ્ ॥ ૬૧૨॥
કશ્ચિદ્દ્વિજકુલે  જાતઃ મદ્યવિક્રય-જીવનઃ ।
મૃતિકાલે સ્વપુત્રસ્ય નિકટે સ્વમુદીરયન્ ॥ ૬૧૩॥
ઉત્તમર્ણાધમર્ણત્વં કેનચિદ્ધાર્યતે શિવમ્ ।

ઇતિ બ્રુવન્ જહૌ પ્રાણાન્ તચ્છિવ-સ્મૃતિમાત્રતઃ ॥ ૬૧૪॥
ધ્વસ્તપાપઃ શિવગણૈઃ કૈલાસં દ્રાગનીયત ।
તથૈવ કશ્ચન વ્યાધઃ પ્રહરાહર- સંહર ॥ ૬૧૫॥
ઇતિ બ્રુવન્નન્તકાલે પ્રતિપેદે હરાન્તિકમ્ ।
ધર્મરાજોઽપિ શર્વેણ શિક્ષિતસ્તત્ર નેઙ્ગતે  ॥ ૬૧૬॥
કશ્ચિત્સઙ્કરજાતીયઃ શઙ્કરેતિ પૃથગ્જનૈઃ ।
આહૂતસ્તેન તે સર્વેપ્યધ્યારોહન્ શિવં પદમ્ ॥ ૬૧૭॥
ઇતિ નામ્નાં પ્રભાવો વો વર્ણિતોઽથ   મુનીશ્વરાઃ ।
શિવવ્રતાનાં માહાત્મ્યં વર્ણ્યતે ચિત્તશુદ્ધિદમ્ ॥ ૬૧૮॥
તદીય-વ્રતમાહાત્મ્યં શ‍ૃણ્વતાં પાપમોચનમ્ ।
મર્ત્યઃ સન્ યદનુષ્ઠાનાત્સુખં શિવપદં વ્રજેત્ ॥ ૬૧૯॥
સોમવાર-વ્રતં ચોમામહેશાન-વ્રતં તથા ।
પ્રદોષ-વ્રતમન્યચ્ચ કેદાર-વ્રતમુત્તમમ્ ॥ ૬૨૦॥
એવં ગૌર્યાઃ ષણ્મુખસ્ય દન્તિવક્ત્રસ્ય નન્દિનઃ ।
ભૈરવસ્ય વ્રતં વાઽપિ કૃત્વા  સિદ્ધિમવાપ્નુયાત્ ॥ ૬૨૧॥
શુક્રવાર-વ્રતંશ્ચૈવ પૂર્ણિમા  -વ્રતમેવ ચ ।
નવરાત્ર-વ્રતંશ્ચૈવ ગૌર્યા મુખ્યાન્યમૂનિ હિ ॥ ૬૨૨॥
ષષ્ઠી-વ્રતં કૃત્તિકર્ક્ષ -વ્રતં કુજદિન-વ્રતમ્ ।
ષણ્મુખસ્ય વ્રતાન્યેવં બહૂનિ  શ્રેયસે નૃણામ્ ॥ ૬૨૩॥
ચતુર્થી-વ્રતમન્યચ્ચ શુક્રવાર-વ્રતં તથા ।
એકદન્ત-પ્રીતિકરં સર્વસમ્પત્કરં શુભમ્ ॥ ૬૨૪॥
નન્દિનસ્તુ પ્રદોષેષુ પૂજનં વ્રતમુત્તમમ્ ।
તેન વન્ધ્યા સુતં વિન્દેત્સૌમાઙ્ગલ્યં  સતી ચિરમ્ ॥ ૬૨૫॥
કાર્તિકે   ભાનુવારે તુ ભૈરવ-વ્રતમુત્તમમ્ ।
સર્વરોગ-પ્રશમનં સકૃચ્ચીર્ણમપીષ્ટદમ્ ॥ ૬૨૬॥
શૂલવ્રતં તથા પુણ્યં વૃષભ-વ્રતમેવ ચ ।
અનુષ્ઠિતં સર્વકામ-સિદ્ધિદં બહુભિઃ  પુરા ॥ ૬૨૭॥

મુનિભિર્વિબુધૈર્મર્ત્યૈઃ   અનુષ્ઠિતમિદમ્પરૈઃ ।
બહુધા શ્રૂયતે વિપ્રાઃ લબ્ધં ચ પરમં પદમ્ ॥ ૬૨૮॥
એવં વ્રતાનિ વિપ્રેન્દ્રા વર્ણિતાન્યથ   કીર્ત્યતે ।
શિવપુણ્યસ્ય માહાત્મ્યં યત્કૃતં ખલુ મુક્તિદમ્ ॥ ૬૨૯॥
શિવલિઙ્ગસ્ય  ગૌર્યાદિમૂર્ત્તીનાં ચ મુનીશ્વરાઃ ।
નિર્માણં સ્વર્ણ-રજત-તામ્ર-દારુ-શિલાદિભિઃ ॥ ૬૩૦॥
તત્પ્રતિષ્ઠા તથા તેષાં ક્લૃપ્તિરાયતનસ્ય ચ ।
વસ્ત્ર-સ્રગ્ભૂષણૈશ્ચાપિ પૂજનં સતિ વૈભવે ॥ ૬૩૧॥
દીપાનાં સ્થાપનં તત્ર ગવાં ચ પ્રતિપાદનમ્ ।
ક્ષેત્રારામ-તટાકાદિ નિર્માણં વિભવોચિતમ્ ॥ ૬૩૨॥
રથવાહન-નિર્માણં ઉત્સવસ્ય પ્રકલ્પનમ્ ।
જીર્ણાલયોદ્ધારણં ચ પ્રાદક્ષિણ્યં નમસ્કૃતિઃ ॥ ૬૩૩॥
શિવાર્ચકાય ગેહાદિદાનં સોપસ્કરં દ્વિજાઃ ।
દાનં ચ શિવભક્તેભ્યો વસ્ત્રાદીનાં વિશેષતઃ ॥ ૬૩૪॥
વાચનં ચ પુરાણાનાં વાચકાય યથાર્હતઃ ।
વસ્ત્રાલઙ્કરણાદીનાં દાનં તસ્ય નમસ્કૃતિઃ ॥ ૬૩૫॥
શિવભક્ત-જનાનાં ચ પ્રત્યુત્થાનં નમસ્ક્રિયા ।
તત્કાર્યાપ્રતિબન્ધશ્ચ તત્સાહ્યઞ્ચ યથોચિતમ્ ॥ ૬૩૬॥
એતાનિ શિવપુણ્યાનિ યે કુર્વન્તિ નરોત્તમાઃ ।
ભુક્ત્વા તે વિપુલાન્ ભોગાન્ પુત્રપૌત્રાદિ-સંયુતાઃ ॥ ૬૩૭॥
કાઞ્ચનેન વિમાનેન શિવલોકમવાપ્ય ચ ।
કલ્પકોટિ-સહસ્રાણિ મોદન્તે શિવસન્નિધૌ ॥ ૬૩૮॥
અત્ર ચોદાહરન્તીમાન્ ઇતિહાસાન્ પુરાતનાન્ ।
શ‍ૃણુધ્વમૃષયઃ સર્વે શિવપુણ્યકૃતાં શુભાન્ ॥ ૬૩૯॥
દેવેષુ દૈત્યેષુ મુનીશ્વરેષુ મર્ત્યેષુ વિપ્રેષુ ચ ભૂમિપેષુ ।
વૈશ્યેષુ શૂદ્રેષ્વપિ સઙ્કરેષુ સન્ત્યેવ નારીષ્વપિ શમ્ભુભક્તાઃ ॥ ૬૪૦॥
તેષાં બાહ્યાનિ ચિહ્નાનિ દશ સન્તિ મુનીશ્વરાઃ ।
ત્રીણ્યાન્તરાણિ ચોક્તાનિ ત્રયોદશ ભવન્તિ હિ ॥ ૬૪૧॥

પ્રથમં ભસ્મરુદ્રાક્ષ-ધારણં સમુદીરિતમ્ ।
ગુરુસેવા દ્વિતીયા સ્યાત્ તૃતીયા ચ શિવસ્તુતિઃ ॥ ૬૪૨॥
નામોચ્ચારણમીશસ્ય ચતુર્થં પરિપઠ્યતે ।
પઞ્ચમં દેવદેવસ્ય પૂજનં બ્રાહ્મણોત્તમાઃ ॥ ૬૪૩॥
શિવાલયસ્ય પુણ્યસ્ય દર્શનં ષષ્ઠમીરિતમ્ ।
તથા શિવપુરાણાનાં શ્રવણં સપ્તમં વિદુઃ ॥ ૬૪૪॥
શિવભક્ત-નમસ્કારમષ્ટમં કથયન્તિ હિ ।
નવમં શિવભક્તેભ્યો દાનમન્નસ્ય ચક્ષતે ॥ ૬૪૫॥
તેભ્યો વસ્ત્રાદિદાનં સ્યાત્ દશમં ગુરવે તથા ।
એવં બાહ્યાનિ ચિહ્નાનિ કથિતાનિ દશ દ્વિજાઃ ॥ ૬૪૬॥
અથાન્તરાણિ કથ્યન્તે માનસઃ પ્રથમો જપઃ ।
દ્વિતીયા માનસી પૂજા સાક્ષાત્કૃતિરથાપરા  ॥ ૬૪૭॥
વાગ્ગદ્ગદાઙ્ગ -કમ્પશ્ચ રોમહર્ષોઽશ્રુપાતનમ્ ।
યેષાં તે શિવભક્તાસ્તાન્ પ્રણમન્ પૂજયન્નપિ ॥ ૬૪૮॥
ભુક્ત્તવેહ વિપુલાન્ ભોગાન્ દૃઢાઙ્ગઃ  પુત્રપૌત્રવાન્ ।
અમુત્ર બ્રહ્મવિષ્ણ્વાદિ-પ્રત્યુદ્યાતઃ શિવાન્તિકમ્ ॥ ૬૪૯॥
પ્રપદ્ય સન્નિધૌ શમ્ભોઃ સ્થિત્વા પ્રાપ્ય સરૂપતામ્ ।
અન્તે ચ શિવસાયુજ્યં લભેત બ્રાહ્મણોત્તમાઃ ॥ ૬૫૦॥
એતદ્ગૌર્યૈ શિવેનોક્તં નાન્યસ્તદ્વક્તુમર્હતિ ।
અથાપિ કિઞ્ચિત્ વક્ષ્યેઽહં શ‍ૃણુધ્વં મુનિસત્તમાઃ ॥ ૬૫૧॥
કોસલાધિપતેઃ પુત્ર્યશ્ચતસ્રઃ કૌશિકેન હિ ।
શપ્તા અન્ધત્વમાપન્ના અરણ્યે રમણૈઃ સહ ॥ ૬૫૨॥
કુમ્ભોદ્ભવેન મુનિના શિવધર્મોપદેશતઃ ।
તથૈવ શિવપુણ્યાનિ કુર્વાણા અચિરેણ ચ ॥ ૬૫૩॥
લબ્ધનેત્રાશ્ચિરમ્ભોગાન્ અનુભૂયૈહિકાનપિ ।
અન્તે પ્રાપુશ્ચ કૈલાસં તથા કશ્ચન ચૂર્ણકમ્ ॥ ૬૫૪॥
શિષ્ટં શિવાલયપ્રાન્તે પાષાણેઽલેપયત્તતઃ ।

પિનદ્ધં તદ્ભિત્તિગતં રન્ધ્રં તત્પુણ્ય-યોગતઃ ॥ ૬૫૫॥
સ યયૌ શિવલોકઞ્ચ મહિષોઽપિ વને ક્વચિત્ ।
શ‍ૃઙ્ગાભ્યાં  તરુગુલ્માદીંશ્છિત્વા  તત્રત્યમાલયમ્ ॥ ૬૫૬॥
શોધયામાસ તત્પુણ્ય-બલાત્સ ચ દિવં યયૌ ।
અન્યા ચ જારિણી કાચિદન્ધા દણ્ડેન સર્પતી ॥ ૬૫૭॥
તદ્દણ્ડં પ્રદદૌ દેવગૃહ-નિર્માણ-હેતવે ।
તેન પુણ્યપ્રભાવેન ધ્વસ્તાપાપા યયૌ શિવમ્ ॥ ૬૫૮॥
એવં કશ્ચિત્છિવાગાર-નિર્માણાયાભિયાચિતઃ ।
દદાનીતિ પ્રતિજ્ઞાય શ્વઃ શ્વઃ શ્વઃ શ્વ ઇતિ બ્રુવન્ ॥ ૬૫૯॥
મૃતઃ પ્રતિજ્ઞા-માત્રેણ રાજત્વં પ્રાપ્ય તત્ર તુ ।
અન્ધોઽભવત્ તતો દેવગૃહં નિર્માય વિસ્તૃતમ્ ॥ ૬૬૦॥
આન્ધ્યાન્મુક્તઃ બહૂન્ ભોગાન્ ભુક્ત્વાઽન્તે શિવમાપ સઃ ।
એવં વઃ કથિતં વિપ્રાઃ શિવપુણ્યસ્ય વૈભવમ્ ॥ ૬૬૧॥
ૐ જય જય સ્કન્દપુરાણે શઙ્કરસંહિતાયાં
ઉપદેશ કાણ્ડે સ્કન્દસપ્તશત્યાં પઞ્ચાક્ષર-શિવપુણ્યમહિમા નામ
સપ્તદશોઽધ્યાયઃ ।
સત્યાસ્સન્તુ યજમાનસ્ય કામાઃ ।
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય
સપરિવારાય સવાહનાય ષષ્ટિ-મન્ત્રાત્મિકાય
શ્રીસામ્બશિવમૂર્તયે તામ્બૂલ-કુઙ્કુમાક્ષત -
પુષ્પ-સઘૃત-માતુલિઙ્ગફલં -મહાહુતિં   સમર્પયામિ નમઃસ્વાહા ।
અનેન દિવ્યમઙ્ગલ -હોમેન ભગવાન્ સર્વજ્ઞત્વ-
સર્વભોક્તૃત્વ-સર્વકર્તૃત્વ-સર્વમન્ત્રત્વ-
સર્વેશ્વરત્વ-સર્વપરિપાલકત્વ-અખણ્ડશક્તિકત્વ-
અલુપ્તશક્તિત્વ-સર્વસ્વતન્ત્રત્વ-અનાદિબોધકત્વ-
નિત્યસાદ્ગુણ્યપરિપૂર્ણ-સચ્ચિદાનન્દ-શ્રીસામ્બશિવઃ પ્રીયતામ્ ।
જય શ્રી પરમેશ્વર જય જય

જય મહાદેવ જય જય
જય ભક્તાનુગ્રહકારક જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥

૨.૧૮ ઉપદેશકાણ્ડ-મુક્તિફલપ્રદાન અષ્ટાદશોઽધ્યાયઃ ।
ૐ હાં હૌં પરશિવાસનાય નમઃ ।
ૐ હાં હૌં પરશિવમૂર્તયે નમઃ ।
વિશ્વવ્યાપિનમાદિ-દેવમમલં નિત્યં પરં નિષ્કલં
નિત્યોદ્બુદ્ધ-વિશુદ્ધપત્ર-કમલે વ્યાપ્તાક્ષરૈર્મણ્ડિતમ્ ।
નિત્યાનન્દમનેક-પૂર્ણમનિશં નીવાર-શૂકોપમં
શબ્દબ્રહ્મમયં હૃદમ્બુજપુટે નિત્યં સદાઽહં ભજે ॥
ૐ હાં હૌં પરશિવાય નમઃ ।
અથ શૈવપુરાણાનાં શ‍ૃણુત શ્રવણે ફલમ્ ।
તદિયત્તા-પરિચ્છિત્યૈ નાલમીશોઽપિ ભૂસુરાઃ ॥ ૬૬૨॥
યે શૈવાનિ પુરાણાનિ શ‍ૃણ્વન્તિ શ્રદ્ધયાઽન્વિતઃ ।
પદં તેષાં વિનિર્દિષ્ટં   શાઙ્કરં વિમલાત્મનામ્ ॥ ૬૬૩॥
બહવઃ શામ્ભવીં  ગાથાં શ્રુત્વા ભક્તિ-પુરઃસરમ્ ।
સ્ત્રિયઃ શૂદ્રાશ્ચ પાપિષ્ઠા લેભિરે સદ્ગતિં  પરામ્ ॥ ૬૬૪॥
એવં વઃ કથિતઃ શમ્ભુપુણ્યં વિદધતાં શુભમ્ ।
વિપર્યયે ભવેદ્યચ્ચ યચ્ચ તદ્-દ્રોહિણાં ભવેત્ ॥ ૬૬૫॥
તદપ્યહં પ્રવક્ષામિ હાનાર્થં મુનિપુઙ્ગવાઃ  ।
શિવાપરાધઃ સ્વલ્પોઽપિ મહાનરક-પાતકૃત્ ॥ ૬૬૬॥
શિવાલયેષ્ટકા-ચૌર્યાત્ કાલસૂત્રે પતેન્નરઃ ।
તૈલં શિવસ્ય મુષ્ણંસ્તુ રૌરવે પીડ્યતે ચિરમ્ ॥ ૬૬૭॥
શિવાલય-પશૂન્ હૃત્વા કુમ્ભીપાકેષુ પચ્યતે ।
શિવક્ષેત્રાપહારેણ પાત્યતેઽવીચિનારકે ॥ ૬૬૮॥
શિવનિન્દાપરા યે ચ ભસ્મરુદ્રાક્ષ-નિન્દકાઃ ।

આબ્રહ્મકલ્પં તેઽશ્નન્તિ નિરયાનેકવિંશતિમ્   ॥ ૬૬૯॥
આરાધનં શિવસ્યાતઃ કર્તવ્યં ભૂતિમિચ્છતા ।
ઇત્યુક્તે મુનયઃ સૂતં પુનઃ પપ્રચ્છુરાદરાત્  ॥ ૬૭૦॥
કેષુ સ્થલેષુ દેવાશ્ચર્ષયશ્ચાપૂજયચ્છિવમ્ ।
ઇતિ પૃષ્ટોઽબ્રવીત્સૂતઃ કાશ્યાં કાઞ્ચ્યાં ચિદમ્બરે ॥ ૬૭૧॥
વૃદ્ધાદ્રૌ શ્રીકાલહસ્તિ-શૈલે મધ્યાર્જુને  તથા ।
શ્વેતારણ્યે પઞ્ચનદે વલ્મીકેઽપ્યરુણાચલે ॥ ૬૭૨॥
ગજારણ્યેઽથ હાલાસ્યે માતૃભૂતેશ્વરાચલે ।
રામેશ્વરેઽપિ સમ્પૂજ્ય શિવં પ્રાપુઃ શુભાં ગતિમ્ ॥ ૬૭૩॥
બ્રહ્મા વિષ્ણુશ્ચ શક્રશ્ચ ધ્રુવશ્ચોત્તાનપાદજઃ ।
જમદગ્નિસુતો રામો માર્કણ્ડેયાદયસ્તથા ॥ ૬૭૪॥
શિવલિઙ્ગં  પ્રતિષ્ઠાપ્ય પૂજયન્તિ યુગે યુગે ।
કેચિત્સ્વાયમ્ભુવં લિઙ્ગં  પૂજયામાસુરાદરાત્ ॥ ૬૭૫॥
લિઙ્ગસ્ય  યસ્ય કસ્યાપિ પૂજનં પાપનાશનમ્ ।
આર્ષં દૈવં તથા સ્વાયમ્ભુવમેષાં વિશિષ્યતે ॥ ૬૭૬॥
ઇત્યુક્તવન્તં મુનયઃ સૂતમૂચૂઃ કુતૂહલાત્ ।
કથં નુ શૂરપદ્મોઽગાદ્દૈત્યઃ સ્કન્દસ્ય વાહતામ્ ॥ ૬૭૭॥
ધ્વજતાં ચ કૃતં પુણ્યં તેન કિં  પૂર્વજન્મનિ ।
ઇતિ તચ્છ્રોતુકામાનાં  સંશયં છેત્તુમર્હસિ ॥ ૬૭૮॥
ઇતિ પૃષ્ટસ્તદા સૂતઃ તત્પૂર્વચરિતં જગૌ ।
યેનાસુરત્વં ષડ્વક્ત્ર-વાહનત્વઞ્ચ કેતુતા ॥ ૬૭૯॥
પુરા વિષ્ણુમુખા દેવાઃ સ્વં સ્વં વાહં બહિઃસ્થલે ।
નિધાયાન્તર્યયુઃ શમ્ભુદર્શનાય તથા ગુહઃ ॥ ૬૮૦॥
તદીયસ્તામ્રચૂડશ્ચ મયૂરશ્ચેત્યુભૌ તદા ।
મત્તાવયુધ્યતાં લોકાન્ ધ્વંસયન્તૌ તદા ગુહઃ ॥ ૬૮૧॥
ક્રુદ્ધસ્તાવશપદ્દૈત્યભાવં યાસ્યથ ઇત્યુભૌ ।
અનુનીતઃ પુનસ્તાભ્યાં મત્પાર્શ્વં પ્રાપ્સ્યથસ્ત્વિતિ ॥ ૬૮૨॥

અન્વગૃહ્ણાદ્ગુહસ્તસ્માત્ શૂરો દ્વેધા બભૂવ હિ ।
ન કદાચિત્ સ્કન્દભક્તઃ દુર્ગતિં  ગન્તુમર્હતિ ॥ ૬૮૩॥
ઇતિ સર્વં વર્ણયિત્વા શિવજ્ઞાનં ચ મુક્તિદમ્ ।
નાન્યો હિ વિદ્યતે પન્થાઃ અયનાયેત્યચીકથત્ ॥ ૬૮૪॥
યદા ચર્મવદાકાશં વેષ્ટયિષ્યન્તિ માનવાઃ ।
તદા શિવમવિજ્ઞાય દુઃખસ્યાન્તો ભવિષ્યતિ ॥ ૬૮૫॥
નિષ્કામ-કર્મણા સત્વ-શુદ્ધિર્ભવતિ દેહિનામ્ ।
ભક્તિશ્ચ પરમેશાને દૃઢા સમ્પદ્યતે તતઃ ॥ ૬૮૬॥
ગુરું પ્રપદ્ય વેદાન્ત-શ્રવણાન્મનનાદપિ ।
નિદિધ્યાસનતશ્ચેશ-સાક્ષાત્કાર ઉદેતિ હિ ॥ ૬૮૭॥
કિઞ્ચિજ્જ્ઞત્વં સર્વવિત્ત્વમુભયં ચાપ્યુપાધિજમ્ ।
યદોપાધિ-લયાલ્લીનં શુદ્ધાભેદસ્તદા સ્ફુરેત્ ॥ ૬૮૮॥
ભિદ્યતે હૃદયગ્રન્થિશ્છિદ્યન્તે સર્વસંશયાઃ ।
ક્ષીયન્તે ચાસ્ય કર્માણિ તસ્મિન્ દૃષ્ટે પરે શિવે ॥ ૬૮૯॥
જ્ઞાનાગ્નિના ચ ભસ્મત્વં નીયતે કર્મ સઞ્ચિતમ્ ।
આગામિનાં ચ ન શ્લેષઃ જીવન્મુક્તસ્તદા ભવેત્ ॥ ૬૯૦॥
પ્રારબ્ધસ્યાપિ ભાગેન ક્ષપણે તાવદેવ હિ ।
અથ સમ્પત્સ્યતે બ્રહ્મ વિમુક્તશ્ચ વિમુચ્યતે ॥ ૬૯૧॥
દહ્રાદ્યુપાસકાનાં  ચ બ્રહ્મલોકે શતં સમાઃ ।
વાસોઽથ બ્રહ્મણા સાર્ધં મુક્તિરાત્યન્તિકી ભવેત્ ॥ ૬૯૨॥
એષૈવ ક્રમમુક્તિઃ સ્યાત્ પઞ્ચાગ્ન્યાદિવિદાં પુનઃ ।
પુનરાવૃત્તિરેવેહ શ્રૂયતે શ્રુતિમૌલિષુ ॥ ૬૯૩॥
કર્મિણશ્ચન્દ્રલોકે  સ્વમનુભૂય સુખં ફલમ્ ।
ઘટીયન્ત્રવદાવૃત્તિં  લભન્તે સુકૃતક્ષયે ॥ ૬૯૪॥
જાયસ્વ ચ મ્રિયસ્વેતિ પરે સ્થાનં પુનઃ પુનઃ ।
પ્રયાતાઃ સુખદુઃખાબ્ધૌ મગ્ના દુષ્કૃતકર્મિણઃ   ॥ ૬૯૫॥
અતઃ પદામ્બુજં શમ્ભોર્ભજનીયં વિવેકિના ।
યદ્દદાતિ સ્વભક્તાનાં કૈવલ્યં સર્વમઙ્ગલમ્  ॥ ૬૯૬॥

ઇતિ સૂતઃ શૌનકાદિ-મુનિભ્યઃ પ્રોચ્ય તૈઃ સ્તુતઃ ।
પ્રત્યર્ચિતો   વસ્ત્રગન્ધ-પુષ્પાદ્યૈર્માનિતો બહુ ॥ ૬૯૭॥
સત્કૃતો ધન્યવાદૈશ્ચ શિવં હૃદિ વિચિન્તયન્ ।
ગૌરીઞ્ચ ષણ્મુખં ચૈવ યયૌ કૈલાસભૂધરમ્ ॥ ૬૯૮॥
કથોપદેશકાણ્ડીયા કથિતા ભક્તિદા નૃણામ્ ।
શિવજ્ઞાનઞ્ચ કૈવલ્યં યા દદાત્યવિશેષતઃ ॥ ૬૯૯॥
ઇતિ શ્રીરઙ્ગનાથેન  લઘ્વી શઙ્કરસંહિતા ।
રચિતા શિવભક્તાનાં મુદે તુષ્યતુ શઙ્કરઃ ॥ ૭૦૦॥
અધીતે ય ઇમાં ભક્ત્યા નિયતં સોમવાસરે ।
સર્વાન્ કામાનવાપ્યેહ શમ્ભોઃ સાયુજ્યમાપ્નુયાત્ ॥ ૭૦૧॥
ૐ જય જય સ્કન્દપુરાણે શઙ્કરસંહિતાયાં ઉપદેશકાણ્ડે સ્કન્દસપ્તશત્યાં
મુક્તિ-ફલપ્રદાનઃ અષ્ટાદશોઽધ્યાયઃ ।
સત્યાસ્સન્તુ યજમાનસ્ય કામાઃ ।
શક્ત્યા વિભૂષિતકરાન્નવ-કુઙ્કુમાભાત્  ।
દિવ્યામ્બરાત્ શશિનિભામલ-વક્ત્રષટ્કાત્ ॥
વલ્લી-સુરેન્દ્રતનયાશ્રિત-પાર્શ્વ-યુગ્માત્ ।
સ્કન્દાત્પરં કિમપિ તત્વમહં ન જાને ॥
ઉત્પત્તિ-શૂરસંહાર-લીલા-પરિણયાદિકમ્ ।
જિજ્ઞાસૂનાં પુરાણાદિ-પઠનાલસ-ચેતસામ્ ॥
સુખેન સ્કન્દ-ચરિતમનુસન્ધિત્સતાં કૃતે ।
રચિતા શાઙ્કરી લઘ્વી સંહિતેશ-પદેઽર્પિતા   ॥
ઉમાકોમળ-હસ્તાબ્જ-સમ્ભાવિત-લલાટકમ્ ।
હિરણ્યકુણ્ડલં વન્દે કુમારં પુષ્કરસ્રજમ્ ॥
ૐ સાં સાઙ્ગાય  સાયુધાય સશક્તિકાય
સપરિવારાય સવાહનાય ચતુર્મન્ત્રાત્મિકાય
ભગવતે પરશિવાય તામ્બૂલ-કુઙ્કુમાક્ષત -
પુષ્પ-સઘૃત-પૂર્ણફલ-મહાહુતિં   સમર્પયામિ નમઃસ્વાહા ।
અનેન દિવ્યમઙ્ગળ -હોમેન ભગવાન્ નિત્યોત્સવ-

નિત્યમઙ્ગલ -નિત્યકલ્યાણ-નિર્વિકાર  -નિરાધાર-
નિરાકુલ-નિત્યનિષ્કલ-નિષ્પ્રપઞ્ચ-નિત્યશુદ્ધ
નિરીશ્વર-નિર્મોહ-નિત્યમુક્તિપ્રદ-શ્રીપરબ્રહ્મ પરશિવઃ પ્રીયતામ્ ।
જય શ્રીપરમેશ્વર જય જય
જય પાર્વતીપતે જય જય
જય સ્કન્દમૂર્તે જય જય
જય સચ્ચિદાનન્દમૂર્તે જય જય
જય સકલકાર્ય-જયપ્રદે જય જય
નમઃ પાર્વતીપતયે હર હર મહાદેવ ॥
॥ ઇતિ સ્કન્દસપ્તશતી સમ્પૂર્ણા ॥
॥ ૐ તત્સત્ બ્રહ્માર્પણમસ્તુ ॥

